
        
            
                
            
        

    
	И. А. ГОНЧАРОВ 

	ЖИРИЙН НЭГ ЯВДАЛ - 1
(Романы тэргүүн хэсэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖИРИЙН НЭГ ЯВДАЛ

	Оросын их зохиолч И. В. Гончаровын алдарт гурван романаас Обломовыг монгол хэлэнд орчуулж нэгэнт нийтэлсэн бөгөөд одоо «Жирийн нэг явдал» хэмээх зохиолыг нь монгол уншигчдад толилуулж байна. «Жирийн нэгэн явдал» гэдэг энэ роман бол өнгөрсөн зууны дөчөөд оны оросын реалист утга зохиолын сор дээжсийн нэг бөгөөд Гончаров зохиолчийн нэрийг ихэд алдаршуулсан ном билээ. Энэ роман хэвлэгдмэгц Питерт бөөн шуугиан дэгдэж Гончаровын зохиол урьд өмнө үзэгдээгүй их амжилт оллоо... Энэ зохиол улс нийгэмд юутай их тус хүргэх бол! Хоосон тэмүүлэл, дэмий санаашрал, нялуун уярал, буйд бөглүү хөдөөгийн ёс суртахуунд энэ зохиол юутай аймшигтай цохилт болох бол!» гэж Виссарион Белинский бичжээ. 

	Энэхүү номын сүүлчийн хуудсыг уншихад романы гол баатрууд — ах дүү Адуевтан зорьсондоо хүрч ажил үйлсээ бүтээж баян цатгалан «амар сайхан жаргаж» байгаагаар уг зохиол төгсөх авч тэд үнэхээр жаргалтай болж чадав уу, хөрөнгөт нийгмийн өршөөлгүй цэвдэг ёс суртахуунд нэгэнт автагдсан хөдөөгийн гэнэн цайлган хөвгүүн Александр амьдралын утга зорилгыг үнэхээр ухамсарч чадав уу гэдэгт эргэлзэх сэтгэгдэл арга буюу төрөх ажаам. Гончаров энэ романыхаа тухай бичихдээ «Адуев авга ахынхаа ажил хэрэгч цэцэн үгэнд орж, алба хааж сэтгүүлд юм бичиж бага залуугийнхаа сэтгэл хөөрөн догдлох үеийг нэгэнт өнгөрөөгөөд ихэнх улстай адил хөрөнгөжиж албан ажилдаа буурь суурьтай болж баян хүүхэнтэй сууж ер нь тэгээд ажил явдлаа цэгцлэн шулуутгаж байна. «Жирийн нэгэн явдлын» учир үүнд оршино» гэжээ.

	Александр амьдрал дурлалын тухай гэнэн бөгөөд дэгс дэврүүн ойлголттой, сүржин гоё үг яриатай ариун сайхан хүсэл эрмэлзэлтэй байснаа авга ахынхаа цэцэн бөгөөд гашуун үгэнд автагдаж ахуй амьдралын ээдрээтэй энэрэлгүй хуульд захирагдаж яван явсаар ааг омог нь дарагдаж бор зүрх нь булгилахаа больж, хорвоогийн гоо сайхныг мэдрэх чадвараа алдаж гагцхүү олз ашгийг бодсон, юм бүхэнд тооцоотой, сэтгэл хангалуун бэртэгчин болон хувирч байна. Үүнээс үзэхэд хамжлагат ёс задарч хөрөнгөт нийгмийн хөгжил эрч хүчээ авч эхэлж байсан тэр үеийн залуу хүний амьдралд тохиолдсон энэхүү «Жирийн нэг явдал» жирийн нэгэн эмгэнэлт явдал мэт санагдах бус уу. Өөдрөг сайхан тэмүүлэлтэй гүн ариун сэтгэлтэй Лизавета Александровнын дүрийг хар амиа бодож нэр төр, зэрэг хэргэмийг хичээсэн ах дүү Адуевтны дүрд эсэргүүцүүлэн тавьжээ. Лизавета Александровна цэвдэг сэтгэлт эр нөхрийнхөө арга ухаанд хөтлөгдсөөр амьдралын гал цог нь унтарч эрмэлзэх зорилгогүй, амьдрах сонирхолгүй тэмцэх тэнхэлгүй хөөрхийлөлтэй амьтан болсноор энэ зохиолд дүрслэгджээ.

	Гончаров энэ зохиолдоо өнгөрсөн зууны гуч дөчөөд оны оросын амьдралыг өргөн хүрээтэй харуулж хамжлагат ёсны үеийн хөдөө тосгоны байдал, Петербургийн нийгмийн янз бүрийн давхраа, ихэс дээдэс, хөрөнгөтөн, түшмэд, хотын иргэдийн амьдралыг дурайтал дүрсэлсэн байна. Энэ романд оросын помешик - Адуевын ээж, Настенька Любецская, Юлия Тафаева, эзний дуулгавартай зарц Евсей, Аграфена зэрэг хэв шинжит дүрүүдийг бүтээжээ.

	Эцэст нь хэлэхэд Гончаровын энэ зохиолоор Москва хотын «Совремнник» хэмээх театрт тавьсан жүжиг эдүгээ олны сонирхлыг ихэд татсаар байгаа нь уг романы үзэл санаа, уран дүрүүд улирах цагийн тоосонд дарагдсангүй, хүний сэтгэлийг хөдөлгөх увдис чадлаа хадгалсаар буйн гэрч биз ээ.

ТЭРГҮҮН ХЭСЭГ

	
I

	Өгүүлэх нь: Зуны нэг өглөө Турлиахтын тосгоны гойд баян бус, газрын эзэн Анна Павловна Адуева авгайнхан гэр хотлоороо эзэгтэйгээсээ эхлээд Барбос гэдэг гинжний нохой нь хүртэл үүр цүүрээр босоцгоожээ.

	Анна Павловна авгайн ганц хүү Александр Федорыч хорин настай залуу эрийн бөх нойроор нойрсоно, гэрийнхэн нь бүгдээрээ бөөн хөл хөөрцөг болж зарц шивэгчид залуу эзнээ сэрээгүүзэй гэж сэмээрхэн алхалж, шивгэнэн ярьцгаана. Хэн нэг нь ялимгүй чимээ гаргаж, чангахан дуугарчихвал Анна Павловна авгай тэр дороо эгдүүцсэн арслан мэт гарч ирээд, тэр гэнэдсэн хүнийг аашилж элдвээр хочилж, заримдаа их хилэгнэвэл чадлаараа ёворч цээрлүүлнэ.

	Эзнийх гэвэл Анна Павловна, Александр Федорыч хоёулхнаа атал арван хүний идээ будаа төхөөрч байгаа юм шиг гал тогоонд гурван хүн хоол унд бэлдэж, пинд тэрэг зүлгэн тосолж, хүн бүхэн борви бохисхийх завгүй ажил хийцгээнэ. Ганц Барбос нохой л хийх юмгүй байвч олны хөл үймээнд хэрээрээ оролцож, дэргэдүүрээ зарц, хөтөч өнгөрөх юм уу, охид гүйлдэхэд сүүлээ шарвалзуулан шиншлээд «өнөөдөр манайхан юу болоод ингэж бужигнаад байна аа, хэлээд өгөөч та минь» гэж асуух мэт харна.

	Ийнхүү бужигнасны учир гэвэл Анна Павловна авгай хүүгээ Петербург хотноо алба хаалгахаар (Бумтай бужигнаж түмэнтэй түжигнэж яваг гэж хэлдэг байжээ) явуулах гэж байгаа ажээ. Тэр авгайд тэсвэрлэшгүй бэрх өдөр өө! Тэгээд уйтгартай, уцаарлангуй байгаа нь тэр. Авгай Саша хүүгийнхээ юм хумыг аялуулж хийх зуур үүлгэртээд, нэг юм хэлэх гэж амаа ангайснаа үгээ дутуу орхиж, хоолой нь зангиран буруу харж, нулимсаа амжвал арчаад, эс амжвал чемоданд нь унагаана. Авгайн зүрхээр дүүрэн нулимс буцалж, хоолой дээр нь горойгоод цээж дотрыг нь багтруулан хариугүй асгармаар байвч хүүгээ явахын цагт уйлах нулимсгүй болчих вий гэсэн шиг хааяа нэг дуслуулна.

	Хагацахын зовлонг авгай ганцаараа амсаж байгаа биш юм санж. Саша хүүгийн хиа Евсей бас ихэд гуниглана. Тэр Евсей, эзэнтэйгээ Петербург орох болж, Анна Павловна авгайн аж ахуйн тэргүүн сайд Аграфенын тасалгааны ханзны цаадах орогнож дассан булангаас хагацах болжээ. Аграфена, гэрийн эзэгтэйн тэргүүн нярав болохоор Евсейд хэн хэнээс хэрэгтэй хүн билээ.

	Ханзны цаагуур ердөө л хоёр сандал, цай кофе зууш бэлтгэдэг нэг ширээ тавих зайтай аж. Евсей ханзны цаадах зайд ч гэсэн, Аграфенын зүрх сэтгэлд ч гэсэн батад орогносон юм санж. Нөгөө сандал дээр нь Аграфена өөрөө заларна.

	Аграфена, Евсей хоёрын намтар бол эднийхэнд хуучин намтар байлаа. Тэр тухай нэг үе жиг жуг ярилцаж, хоёулыг нь муу хэлж байснаа хожим нь тэгээд дурсахаа ч больжээ. Ер нь юуны ч тухай гэсэн нэг үе шуугилдаж байснаа тэгсхийгээд намддаг шүү дээ. Эзэн авгай өөрөө ч тэр хоёрын цуг байхыг хараад анхаарахаа больж тэгээд тэр хоёр бүтэн арван жил жаргалаа эдэлжээ. Бүх насандаа арван жил жаргалаа гэх хүн тийм олон байх уу? Гэтэл ингээд салах цаг ирдэг байж! Идээшсэн булангаасаа ч хагацаж, Аграфена Ивановнаас ч хагацаж, хөзөр, кофе, архи дарс, юм бүхнээс хагацах цаг болжээ!

	Евсейг үг дуугүй, их их санаа алдаж суухад Аграфена хөмсөг зангидаж уруу царайлаад гэрийн ажилтай ноцолдоно. Түүний гашуудах нь жичдээ агаад Аграфена тэр өдөр цай аягалахдаа хилэгнэж, аагтай цайны дээжийг ерийн заншлаар эзэн авгайд барихын оронд «хэнд ч бүү хүртэг» гэж цацаж орхиод, аашилж загнахыг тэсвэртэй хүлцэн өнгөрүүлэв. Кофе цай нь хандшиж, цөцгий нь түлэгдэж, аяга шаазангаа алдаж хагалж байлаа. Цараа ширээн дээр тавих гэж хангинатал хаяж, шүүгээ, хаалгыг тас няс хийлгэнэ. Уйлж унжихгүй боловч юм бүхэнд, хүн бүхэнд уурлан бухимдана. Ер нь Аграфена ийм л араншинтай хүн билээ. Тэр ер сэтгэл уужуу байх гэж үгүй, санаа нь таарах юм байдаггүй, үргэлж үглэж гомдол тавьж байдаг ажээ. Харин өөрт нь гай болсон тэр өдөр гөжүүн зан нь айхтар хөдөлж Евсейд хэн хэнээс илүү уурласан юм шиг байв.

	— Аграфена Ивановна! гэж Евсейн гиншингүй, зөөлөн дуудах нь түүний гозгор чийрэг бие бялдарт төдий л зохихгүй аж.

	Евсейг тэнд суухыг нь Аграфена урьд үзээгүй юм шиг

	— Хүүе чи чинь юунд наанаа ангайгаад суучхав аа! Аль вэ, зайл, алчуур аваадахъя! гэхэд нь,

	— Ээ дээ, Аграфена Ивановна! гэж Евсей санаа алдан дахин хэлээд сандлаас өндийснөө Аграфеныг алчуур авмагц дорхноо буцаж суув.

	— Гиншгэнэхээс цаашгүй шүү! Ийм новш наалдчихаад салж өгөхгүй яасан лай вэ, тэнгэр минь! гэж Аграфена хэлээд, аяга халбага хангинатал шидэв.

	Гэнэт нөгөө өрөөнөөс:

	— Аграфена! Чи чинь солиоров уу? Саша хүү минь нойрсож байгааг мэдэхгүй юу? Амрагийгаа явахын нь өмнө зодолдоо юу чи? гэх нь дуулдав.

	Аграфена шаазанг хэсэгчин хагалах гэсэн юм шиг хоёр гараар арчих зуур:

	— Жаахан ч хөдөлж болохгүй, үхсэн юм шиг суух гэнэ шүү! гэж хорсон шуухинав.

	— Хагацъя даа, хагацъя! Сүүлчийн өдөр шүү, Аграфена Ивановна! гэж Евсей гүнээ шүүрс алдан өгүүлэхэд,

	— Яамай л даа, тэнгэр минь! Та нарыг эндээс чөтгөр аваачаасай, зайтай л болно биз. Аль вэ, зайл гэм, гишгэх газар ч олдохгүй байна хөлөө хийж орхиод гэж Аграфена унтууцав.

	Евсей Аграфены мөрөнд хүрэх гэтэл урдаас нь яасан гэж санана! Евсей дахин санаа алдсан боловч байрнаасаа хөдөлсөнгүй. Ер нь Аграфена ч түүнийг хөдлөөсэй гэж хүсэхгүй байсан болохоор хөдлөхийн хэрэг байсангүй. Евсей тэрийг нь мэдээд хэнэггүй сууна.

	— Миний суудал дээр нэг хүн сууна байх даа! гэж Евсей шүүрс алдан дуугарахад,

	— Лүд сууна! гэж Аграфена огцомхон хариулав.

	— Тэгэх болтугай! Прошка л биш бол, тантай хэн хөзөр тоглох бол доо! гэсэнд,

	— За Прошкатай ч тоглосон яадаг юм бэ? Гай нь юу вэ? гэж Аграфеныг хорсон хэлэхэд Евсей өндөлзөөд

	— Та Прошкатай бүү тоглоорой, тэнгэр минь, бүү тоглоорой! гэж сэтгэл түгшин, сүрдүүлэх шахуу хэлэв.

	— Хэн намайг байг гэх юм бэ? Чам шиг муухай амьтан уу даа? гэхэд нь:

	— Эвий Аграфена Ивановна! гэж Евсей аргадсан дуугаар хэлээд Аграфеныг бэлхүүс гэмээр жаахан ч тэмдэг байсан сан бол бэлхүүсээр нь тэвэрлээ гэж хэлэх сэн би.

	Тэвэрсний нь хариуд Аграфена цээж рүү нь тохойгоороо ёвров. 

	Евсей цөхрөлгүй,

	— Эвий Аграфена Иванова минь! Таныг Прошка над шиг хайрлах уу даа? Нэг ч эм хүн зүгээр байлгахгүй тун зүггүй тархи шүү. Би бол уу? Ээ дээ? Та бол миний боддог л ганц хүн! — Эзний зарлиг байгаагүй сэн бол... Ээ дээ!.. гээд түгдрэн, гараа сэгсрэв. 

	Аграфена тэссэнгүй, гуниг зовлон нь яваандаа нулимс болж:

	— Үгүй, чи намайг зүгээр байлгах уу, үгүй юү, галзуу минь! Юу донгосоод байгаа тэнэг вэ? Би Прошкатай холбогдох юм гэнэ ээ! Тэрнээс чинь олигтой үг ч дуулахгүй, өөрөө мэддэггүй юм уу? Гараа явуулахаа л мэддэг байх ... гэхэд

	— Бас таныг оролдоо юу? Аа муу новш! Та ч юм хэлэхгүй биз дээ? Би чамайг даа ... гэхэд нь

	— Надаар оролдоод үзэг! Энэ хашаанд надаас өөр эм хүн байхгүй юм уу? Прошкатай холбогдох юм гэнэ! Юу бод оо вэ? Хөөш! Дэргэд нь суухад ой гутмаар, гахай шигээ гахай бил ээ? Тэр чинь нэг л юм болбол хүнийг цохиод авах санаатай, үгүй бол эзний юмнаас үзэгдэх харагдахгүй сэмхэн залгичих гээд байдаг юм гэсэнд,

	— Аграфена Ивановна минь, шулам гэдэг хүчтэй хойно тийм дээр тулбал энд Гришког суулгавал дээр шүү. Ядаж ярзайгаад байдаггүй томоотой, ажил сайтай хүн... гэхэд Аграфена хилэгнэн:

	— Бас юу бод оо вэ? Чи намайг юунд элдвийн юмтай холбоод байгаа юм бэ, би ямар тийм... Эндээс зайл! Та нар шиг юм олон бий, хавьтсан болгоны хүзүүнд асдаг нь би биш! Чам шиг лүдтэй л завхарч орхисон нь урьд насны нүгэл байх даа гэж гэмших юм гэсэнд

	— Сайн үйлийг тань бурхан ивээх болтугай! Бөөн ачаанаас салах шиг боллоо! гэж Евсей дуу алдав.

	— Баярлаж гэнэ! Баярлах юм болж дээ, баярлаж бай! гэж цаадах нь зэрлэгээр хашхираад, хорсон тачаадсандаа уруул нь цайрав. Тэгээд хоёул хэсэг зуур дуугүй байснаа Евсей нь

	— Аграфена Ивановна! гэж зовсхийн дуугарсанд

	— За бас юу гээ вэ? гэхэд

	— Би мартчихжээ, өглөөнөөс хойш хэлэн дээрээ юм тавиагүй яваа шүү гэхэд,

	— Их юм болж дээ! гэхэд нь,

	— Гашуудаад тэр ээ, эвий минь гэжээ.

	Аграфена шүүгээний доод тавиур дээрээс чихэр, нэг аяга архи, гахайн мах тавьсан хоёр том зүсэм талх гаргаж ирэв. Тэр бүхнийг Евсейд өгөх гэж аль хэдийн хичээж зэхсэн байжээ. Аграфена тэр юмаа Евсейд өгөхдөө нохойд хоол өгснөөс дор чулуудсанд нэг зүсэм нь шал дээр ойчив.

	— Май, гудар. Ээ чамайг... аяар гэж, бүү байшингийн нэг тамшаалгаад бай гэж Аграфена хэлээд үзэн ядсан дүр гарган нүүр буруулахад Евсей түүнийг нүднийхээ булангаар харах зуур гараар амаа таглан яаралгүй идэж эхлэв.

	Тэр завсар гурвалсан морин тэрэгтэй хөтөч хаалгаар орж ирэв. Голын морины хүзүүн дээгүүр буулга татжээ. Шоохойд нь уясан жижиг хонх, манаачийн шовгорт хүлээстэй хаягдсан согтуу хүн хэлээ бултгануулан үглэх мэт бүдэг бадаг харчигнана. Хөлөг морьдоо пингийн саравч дор уяад малгайгаа авч дотроос нь хир болсон алчуур гаргаж хөлсөө арчив. Түүнийг Анна Павловна авгай цонхоор хараад царай нь зэвхийрч ингэнэ гэдгийг мэдсээр байсан мөртөө хөл нь салгалж, гар нь, алдрав. Тэгээд сэхээ авч Аграфеныг дуудаад:

	— Аяархан гэтэж очоод Сашенькаг унтаж байна уу, үгүй юү хараад ир! Хөөрхий минь өнөөдөржин унтаад өнгөрөх нь, тэгээд царайг нь харж ч амжихгүй нь, за болъё, чамайг явуулснаас! Чи ч явах гэж үхэр шиг амьтан. Би өөрөө дээр ... гэж хэлээд явлаа. Аграфена буцаж ирээд:

	— Үхэр бишээрээ чи явж бай! Үхрээ олж дээ, хөөе! Над шиг үхэр олныг үзсэн байх аа, чи! гэж амандаа үглэв.

	Анна Павловна авгайн өөдөөс Александр Федорыч өөрөө ирж явсныг ажиглавал эрүүл чийрэг биетэй ид залуу насны, цайвар шар үстэй хүн байв. Александр Федорыч эхтэйгээ хөгжилтэйеэ мэндлэлцсэнээ, чемодан боодолтой юмсыг хармагцаа гайхасхийж дуугаа хураан цонхон тийш очоод, шилэн дээр хуруугаараа сараачиж хэсэг байзнаснаа эхтэйгээ дахин ярилцаж, замд юм төхөөрч байгааг хэнэггүй, харин ч баяртай харж байлаа.

	— Эвий хүү минь чи яасан их унтав аа. Хүүгийн минь нүүр нь бэлцийжээ дээ? Аль вэ, би нүд, хацрыг чинь ягаан рашаанаар арчаад өгье гэхэд,

	— Үгүй, хэрэггүй, ээж минь гэсэнд,

	— Миний хүү, эхлээд цай уух уу, кофе уух уу? Би цөцгийтэй мах шараарай гэж хэлсэн, юу идэх вэ? гэхэд нь:

	— Юу ч яах вэ дээ, ээж ээ гэв.

	Анна Павловна авгай дотуур хувцас янзалж байснаа болиод хүүгээ гунигтайяа харж, хэсэг байзнаснаа,

	— Саша! гэж дуудахад нь,

	— Юу гээ вэ, ээжээ ээ? гэжээ.

	Эх нь нэг юмнаас айсан шиг алгуурхан байснаа сүүлд нь:

	— Хүү минь чи хаашаа яах гэж явж байгаа бил ээ? гэж аяархан дуугарахад нь:

	— Юу хаашаа гэж, ээж ээ? Петербургт ... яах гэж ... гэсэнд эх нь сэтгэл догдлон, хүүгийнхээ мөрөн дээр гараа тавиад, эцсийн удаа аргадаад үзэх гэсэн бололтой:

	— Саша, чи аан гэж бай. Одоо хождоогүй дээр бодож байгаад явахаа больчих! гэхэд хүү нь:

	— Болих оо! Яаж болох вэ? Юмаа зэхчхээд байна шүү дээ гэж хэлэх үгээ олж ядаж байхад

	— Зэхчихсэн гэнэ ээ! ... ингээд ... ингээд ... хараач зэхээгүй боллоо! гэж хэлээд чемодан доторх юмыг авч хаялсанд,

	— Яаж байгаа нь энэ вэ ээж ээ? Явах гэж байснаа дахиад л! Хүн юу гэх вэ? гэж хүү нь хэлээд уруу царайлахад эх нь:

	— Би өөрийгөө гэхээсээ чамайг гэсэндээ хорьж байна. Явж яах юм бэ? Жаргал хайх уу? Чамд энд тусгүй байна гэж үү? Эх чинь үргэлж чамайг бодож, хүссэн болгоныг чинь гүйцээх гэж ядаж байгаа биш үү? Чи ч нас бие гүйцэж ганц эхийн халамж хайраар жаргаж суухаас өнгөрчээ. Би тэг гэж шаардаж шахаагүй байна шүү дээ гээд, — Эргэн тойрон хараач, цөмөөрөө чамайг ширтэж байна. Марья Кариовнын охин Софья яагаа вэ? Уухай... царай чинь улайв уу? Хөөрхий тэр охин чамд хэчнээн хайртай гээч! Амар мэнд явах болтугай, бурхан минь, гурван шөнө нойргүй хоносон шүү! гэв.

	— Ээж та юу хэлнэ вэ? Тэр чинь ... 

	— За, за, ямар мэдэхгүй юм биш ... Пээ, бүү мартаарай. Нусны алчуурыг чинь Софья эмжихээр авсан шүү. «Би өөрөө хийнэ, хэнд ч өгөхгүй, бас тэмдэг тавина» гэж хэлсэн. Харав уу, чамд өөр юу хэрэгтэй юм бэ? Явахаа больчих! гэв.

	Хүү нь толгойгоо гудайлган дуугүй чагнаж, тэрлэгийн бүчээр оролдоно.

	Эх нь яриагаа үргэлжлүүлэн

	— Чи Петербургт очоод яах юм бэ? Чи тэнд очоод энд байгаа шиг амьдарна гэж бодож байна уу? Ээ хүү минь, юу үзэж туулдаг бол доо, тэнгэр минь, өлсөж, даарч, гачигдаж, юм болгон үзнэ. Муу хүн газар сайгүй олон байдаг, сайн хүн тийм амар олдохгүй. Хүндтэй байна гэдэг хөдөө ч адил, хотод ч адил. Чи Петербургийг үзээгүй болохоор өөрийгөө хорвоод хосгүй хүн шиг санаж байна. Юм болгон тийм байдаг юм даа, үр минь. Чи ч хүмүүжилтэй золбоотой, сайхан болж. Хөгшин болсон ээжид чинь чамайг хараад баярлаж суухаас өөр жаргал юу байх вэ? Эхнэр аваад, бурхны хайраар үр хүүхэдтэй болоод, тэднийг чинь би асарч зовлон зүдрэл гэдгийг мэдэхгүй, хэнд ч атаархалгүй, энэ насаа амар жимэр өнгөрүүлэх сэн. Тэнд очоод муу юм болж ч мэднэ, миний үгийг санах цаг ирнэ... явахаа боль оо, Сашенька аа? гэсэнд хүү нь хоолойгоо засаж шүүрс алдсанаа хариу хэлсэнгүй.

	Анна Павловна авгай байшингийн тагтны хаалга нээгээд,

	— За чи ийшээ хар. Ийм нутгийг орхиход хайран биш үү!? гэв.

	Тагтнаас тасалгаа руу сайхан агаар сэнгэнэж, далдуу мод, өтгөн нохойн хошуу, монос, голт борын бут ургасан цэцэрлэг тэртээ алс хүртэл цэлийжээ. Моддын завсраар өнгө бүрийн цэцэг алаглан харагдаад тал тал тийшээ явган зам салаалж, цаана нь нэг талаасаа өглөөний нарны алтан туяанд гялтганан толь мэт мэлтийсэн, нөгөө талаасаа дотор нь тольдсон тэнгэр шиг хөх цэнхэр өнгөтэй, угалзлан атираатсан нуурын ус эргээ мөргөн намуухан долгилно. Цаагуур нь өнгө өнгийн тариа будаа халиурсан тал хөндий нүдний чимэг болж, хөхрөн харагдах ойд тулжээ.

	Анна Павловна авгай нэг гараараа нарнаас саравчлан нөгөө гараараа хүүдээ юм бүхнийг ээлжлэн зааж:

	— Хар даа! Манай тал нутгийг бурхан тэнгэр юутай сайхан болгож хайрласан гээч! За тэр талаас л гурван түм илүү хөх будаа авдаг юм. Бас тэр буудай ч байна, гурвалжин будаа ч байна. Энэ жил харин гурвалжин будаа ноднингийнхыг гүйцэхгүй муу гарах нь бололтой. Ой мод яаж ургасан гээ! Бодоод байхад тэнгэр бурхны цэцэн мэргэн нь цаглашгүй юм даа. Манай ойгоос наана хаяад мянгын түлээ худалдана даа. Зэрлэг шувуу гэж яана! Энэ бүгдээрээ чиний юм шүү хүү минь, би ердөө л чиний даамал чинь. Тэр нуурыг хараач ямар гэгчийн сүртэй сайхан, тэнгэрийн орон шиг юм бэ? Загас гэж жигтэйхэн, ганц хилэм загас л худалдаж авдаг, хадран, алгана, зоодой загас бол багшраад байх нь тэр, өөрснөө ч хэрэглэж, амьтан хүнд ч өгдөг. Тэр үхэр, адуу чинь бэлчиж байна. Чи эндээ бол юм бүхэнд эзэн сууна, тэнд очихоор чамайг элдвийн амьтан дарлаж магадгүй. Тэгээд чи ийм буян хишгээс зугтаж, хаачих гэж байгааг бүү мэд, хударгад толгойгоо шургуулж байгаа ч юм бил үү тэнгэр минь... явахаа боль оо! гэж ярьсанд хүү нь дуугарсангүй.

	— Чи миний үгийг чагнахгүй байна. Хаашаа ингэж мэлрэн ширтээд байна даа? гэж эхийгээ асуухад хүү нь бодлогошрон тэртээ тийш заахад Анна Павловна авгай заасан зүг рүү нь хараад царай нь хувьсхийлээ. Тэнд сэтгэлийн уяа Петербург орсон зам тарианы газар дундуур могой мэт мурилзан, ойн цаагуур тойрч далд оржээ. Анна Павловна авгай тэнхээ тасран, хэсэг дуугүй байснаа эцэст нь:

	— Тийм байжээ! Зэ хүү минь чи тийшээ тэгтэл зүтгээд байгаа бол явж үз дээ, би хорихоо байя! Ядаж залуу нас, амьдралыг минь ээж үрж байна гэж чи хэлэх амгүй болог гэж гуниглан хэллээ.

	Хөөрхий эх! Хайр халамжийн чинь шан нь энэ байжээ! Ингэнэ гэж бодсон бил үү, чи! Эх хүн шан горьддоггүйд л хамаг учир байгаа юм. Эх хүн ухаангүй, голж шилэлгүй хайрладаг. Та аугаа их, алдар цуурай, үзэсгэлэн төгс ихэмсэг бардам хүн болоод нэр чинь улс амьтны амны уншлага болж, ажил үйлс чинь ертөнц даяар дуурьсаж байлаа гэхэд хөгшин эх чинь магнай хагартал баярлан, баярласандаа уйлж халуун сэтгэлээр удтал залбиран сууна. Тэгтэл хүү нь их төлөв алдар гавьяагаа эхтэйгээ хуваалцахыг бодохгүй билээ. Та ухаан бодлоор ядлай уулаас муухай төрсөн, бие цогцос чинь өвчинд нэрвэгдэн танаас хүн болгон жигшиж хүний дунд байх газар олдохгүй байлаа гэхэд эхийн сэтгэл улам дотно байх болно. Эх хүн азгүй төрсөн эрэмдэг үрээ элгэндээ улам чанга тэвэрч, улам халуун сэтгэлээр удтал залбирна.

	Александрыг эхээ орхиж... явахаар шийдсэний нь төлөө харуу сэтгэлтэй гэж яаж хэлэх бил ээ? Тэр хорин настай байлаа. Эхээс төрсөөр зовлон үзсэнгүй. Эх нь ганц хүүгээ энхрийлэн эрхлүүлж, өрлөг эх нь өлгий дээр нь «алт мөнгө эдэлж амар жаргалтай амьдарна» гэж бүүвэйлэн дуулж, багш нар нь түүнийг эрдэмтэй хүн болно гэж магтаж, гэртээ ирж явахад нь айлын охин инээмсэглэн угтдаг байлаа. Васька гэдэг хөгшин муур хүртэл түүнд гэрийнхний хэнээс ч илүү дассан мэт байлаа.

	Александр хүү гаслан зовлон, уй гашуу гэж байдгийг дуулснаас цаашгүйг үлгэрлэвээс ил гараагүй ч гэсэн улс амьтны дотор нэг газар нуугдаж хоцорсон халдвар бий гэж дуулсантай адил. Ийм болохоор ирээдүйн юм бүхэн гоё сайхан болж санагдана. Түүнийг тэртээ хол нэг юм даллаад байх шиг атал чухам юу болохыг өөрөө үл мэднэ. Тэртээ хол сэтгэл булаасан зэргэлээ бүртэлзэх боловч ялгаж харахын аргагүй, заримдаа алдар нэр, заримдаа янаг дурлалын дуу холилдон чихэнд нь хангинаж, энэ бүхэн зүрхийг нь гижигдэн хөгжөөнө.

	Удалгүй гэр орон нь давчдах болж, гоо үзэсгэлэнт байгаль, эхийн хайр, өрлөг эх, айл амьтны энэрэл, зөөлөн ор дэр амттай хоол унд, Васька муурын дуу гэх шиг өтлөх насанд машид эрхэмлэдэг энэ бүх буян хишгийг Александр сэтгэл булаан увдис төгөлдөр, учир тодорхойгүй нэг сайхан юмнаас дуртайяа арилжлаа. Анхны энхрий янаг хайр сэтгэл нь болсон Софьягийн хайр дурлал хүртэл түүнийг саатуулж чадсангүй. Энэ хайр сэтгэл түүнд юу болох бил ээ? Александр ямар ч саад тотгорт үл торох, алдар цуурай гавьяа байгуулах үлэмжийн их тачаал хүслийг мөрөөдөж, тийм ихийг мөрөөдөх зуураа Софьяг өчүүхэн хайраар хайрлаж байсан юм санж. Бас эх орондоо тус хүргэх сэн ч гэж боддог байж. Александр олон юм мэрийн сурч, үнэмлэх бичиг, дээр нь арван хэдэн зүйлийн эрдэм мэддэг, эрт эдүгээгийн зургаа долоон хэл мэддэг гэж бичээстэй байлаа. Алдартай зохиолч болох гэж юу юунаас илүү мөрөөддөг, нөхөд нь түүний бичсэн шүлгийг шагшин гайхдаг сан. Энэ нь дээр, тэр нь доор гэхийн аргагүй олон сайхан зам өмнө нь зурайж, хаагуур явахаа мэдэхгүй байлаа. Ганц шулуун зам л нүдэнд нь үзэгдэж өгөхгүй, өөрөө түүнийг ажигласан сан бол тэр замаар явахгүй байж ч мэдэх сэн.

	Александр яаж гэртээ үлдэх билээ. Эх нь үлдээсэй гэж хүсдэг бол ердөө жичдээ, аргагүй зүйн хэрэг ээ. Эхийн нь сэтгэлд хүүгээ хайрлахаас өөр юм үлдээгүй болохоор зүрх сэтгэл нь үлдсэн ганц тэр юмнаас салахгүй зууралдаад авчээ. Тэр байхгүй бол яах вэ? Үхэхээс л биш. Эмэгтэй хүний зүрх хайрын сэтгэлгүй бол амьдарч чаддаггүй нь аль хэдийн батлагдсан хэрэг ээ.

	Александр эрх танхи өссөн ч гэсэн гэрийн ахуйд зан нь эвдрээгүй билээ. Угаас цовоо төрсний ачаар эхийн хайр, ойр хавийнхны өхөөрдөл энхрийлэл нь түүний аль сайн талд нөлөөлж, жишээлэхэд арай эрт зүрх сэтгэлийг нь гижигдэж, юм бүхэнд хэтэрхий итгэдэг болгожээ. Мөн үүнээс болж биеэ тоох сэтгэл төрсөн байж мэднэ. Гэсэн ч биеэ тооно гэдэг чинь ердөө л хэв гэсэн үг, тэр хэвд ямар юм цутгахаас хамаг хэрэг шалтгаална.

	Түүнд илүү их гайтай зүйл гэвэл эх нь хэчнээн энхрийлэн хайрладаг ч гэсэн амьдралыг үнэн мөнөөр нь мэддэг болгож чадсангүй, түүнд ер нь ямар ч хүнд дайралдах үйл учралтай тэмцэлдэхэд түүнийг бэлтгэж чадсангүй байжээ. Харин ингэхэд сурамгай гар, нарийн ухаан хөдөөгийн явцуу хүрээгээр хязгаарлагдаагүй хашир туршлага хэрэгтэй билээ. Тэр ч байтугай түүнийг арай бага шиг хайрлаж, орноос нь цаг үргэлж бодоод байлгүй, дайралдмаар зовлон, эвгүй юм болгоныг биеэс зайлуулаад байлгүй, хүүхэд байхаас нь аваад өөрийн нь өмнөөс уйлж, зоволгүй, аянга цахилгаан ойртож байгааг өөрт нь мэдүүлж, амиа арчилж, хувь заяагаа бодож чаддаг, товчхон хэлэхэд өөрийгөө эр хүн гэж мэддэг болгох ёстой байсан юм. Энэ бүхнийг Анна Павловна авгай яаж ойлгох вэ дээ. Ойлголоо ч хийж чадна гэж санадаг хэрэг биш. Анна Павловна авгайн ямаршуу хүн болохыг уншигч мэдсэн. Ахиад нэг харах юм биш үү?

	Авгай хүүгийнхээ аминчхан сэтгэлийг хэдийн мартчихаад, дотуур хувцсыг дахин аялуулж далд хийж байхад нь Александр Федорыч тааралдав. Авгай аян замын юм төхөөрсөөр уй гашуугаа таг мартсан мэт ажээ.

	— За Сашенька минь, юу юу хаана хийж байгаагаа сайн харж ав. Хамгийн доор, чемоданы ёроолд нэг толгой цагаан даавуу хийлээ. Аль вэ, үзээдэх, тэгж бичиж үү?

	— Тийм байна аа, ээж ээ!

	— Бүгдээрээ чиний нэрийн А. А. гэсэн тэмдэгтэй. Хөөрхий Софья л хийсэн юм! Тэргүй бол манай тэнэгүүд мөд бүтээхгүй л дээ. Одоо юу сэн бил ээ? Аа тийм, дэрний уут. Нэг, хоёр гурав, дөрөв за толгойгоороо энд байна. Энэ дотуур цамц гурван толгой байна. Үзээд ханашгүй сайхан голланд даавуу шүү! Өөрөө Василий Васильичийн үйлдвэр дээр очиж хамгийн сайнаас нь гурван хэсгийг шилж авсан юм шүү. Угаалгаас авах болгондоо бүгдийг нь тоолж шалгаж байгаарай, хүү минь цөмөөрөө шинэ юм шүү. Тэнд ийм цамц цөөхөн үзэгдэнэ вий, сольчихож мэднэ, нүгэл хийхээс айдаггүй булай улс байдаг юм билээ. Хорин хоёр хос оймс. Би юу бодсон гэж санана! түрийвчтэй мөнгийг чинь нэг оймсонд хийчихье. Чамд Петербург ортол мөнгө хэрэггүй, тэгэхлээр тэнгэр хадгалаг! Онгичсон ч олохооргүй газар юм. Авга ахад чинь өгөх захиаг бас тэнд хийлээ. Их баярлана даа. Арван долоон жил сураг авалцсангүй, тоглоом биш ээ. За энэ янз янзын алчуур байна. Бас хагас толгой нь Софьяд үлдсэн. Хүү минь алчуураа бүү хаяарай, сайхан торгон панс шүү. Михеевээс зэгсэн үнэтэй авсан юм. За цагаан эдлэл ингээд гүйцээ. Одоо гадуур хувцас... Үгүй, Евсей хаачив? Харж байхгүй яасан юм бэ? Хөөе Евсей! гэв.

	Евсей тасалгаанд төвөгшөөсөн янзтай орж ирээд,

	— Жаа, юу айлдах нь вэ? гэж бүр ч залхуурсан байдалтай асуухад Адуева авгай хилэгнэж:

	— Юу айлдах нь вэ гэнэ шүү? Юм далд хийхийг харж байхгүй яасан юм бэ? Зам зуур нэг юм хэрэг болохоор бүгдийг нь онгичих гэж байгаа юм. Амрагаасаа салж чадахгүй байна уу? Айхтар ч эрдэнэ бол доо! Өдөр урт байна гайгүй амжина! Чи тэнд очоод эзэндээ ингэж зүтгэх хүн үү? Сайхан мэдээрэй! За хар, энэ сайн фрак хаана хийхийг харав уу? Сашенька чи үүнийгээ өдөр болгон чирээд байлгүй гамтай өмсөөрэй. Цэмбийг нь арван зургаан рублиэр авсан юм шүү. Өөдтэй улс дээр очихдоо өмсөж байгаарай. Тэгээд эгч шигээ хавьтсан юман дээрээ бүү суугаарай. Цаад эгч чинь тэгэхээс тэгэх гэсэн юм шиг сул сандал зөөлөн вандан дээр суухгүй, малгай дээр очоод суучхаж байх шиг, заавал нэг юман дээр суух гээд байдаг хүн. Эртүүр бурамтай таваг дээр сууж шившгээ тарьсан! Бор бааз улс дээр очихдоо энэ фракийг өмсөж байгаарай. Одоо хантааз нэг, хоёр, гурав, дөрөв. Хоёр өмд за даа, гурван жил өмсөх хувцас байна. Ёх, ядарчихлаа. Өглөөжин ноцолдоно гэдэг тоглоом биш шүү! Евсей чи яв. Сашенька минь өөр нэг юм ярья. Зочин гийчин хүрээд ирэхлээр ярих завдал олдохгүй гээд өөрөө зөөлөн вандан дээр сууж, хүүгээ хажуудаа суулгаад, жаахан дуугүй байснаа:

	— За Саша, чи одоо хүний газар очих нь байна гэхэд,

	— Петербургийг хүний газар гэж та юу хэлнэ вэ? Ээж ээ! гэв.

	— Байз, байз. Миний хэлэхийг чагна. Тэнд чамтай юу дайралдаж, сайн, саар юу үзэхийг бурхан л мэднэ. Бурхан тэнгэр эцэг минь, чамайг тэтгэх биз, хүү минь, чи бурхныг л бүү мартаарай. Сүсэггүй хүнд хаана ч, юунд ч аврал олдохгүй шүү. Бид хүнээс юугаар дутах вэ? Эцэг чинь тайж хошууч хүн байсан, тэгэхлээр тэнд очоод хэргэм зэрэг ихтэй болж дээдсийн дунд орлоо ч гэсэн бурхны өмнө номхон хүлцэнгүй явж «ниргэсэн хойно хашхирав» гэгч бололгүй жаргасан ч зовсон ч бурханд залбирч байгаарай зарим нь аз хийморьтой явахдаа сүмд шагайдаггүй мөртөө өвдөж зовохоороо бурханд зул өргөж ядуу улсад өглөг өгдөг. Энэ их нүгэл шүү. Ядуу гуйланчин гэснээс тийм улсад мөнгөө хамаагүй бүү өгөөрэй. Тэднийг эрхлүүлэх юу байх вэ, тэглээ гээд их юм болохгүй. Тэд өгсөн мөнгөөр чинь архи уучхаад бас чамайг дооглоно. Чи зөөлөн сэтгэлтэй хүн, аягүй бол хорь гучаар нь тараагаад байж мэднэ. Үгүй, битгий тэгээрэй, бурхан хайрлана биз. Чи сүм дуганд мөргөж байх уу? Ням гарагийн мөргөлд очиж байх уу! гээд шүүрс алдав.

	Александр дуугарсангүй. Их сургуульд сурч, губернийн төв хотод сууж байхдаа сүмд төдий л олон очдоггүй байснаа санав. Хөдөө байхдаа гагцхүү эхийн сэтгэлд нийцүүлэх гэж мөргөлд дагаж очдог байжээ. Худал хэлэхийг эвгүйрхэн дуугүй өнгөрүүлсэнд эх нь мэдээд дахин санаа алдсанаа, цааш үргэлжлүүлэн:

	— За би чамайг албадахгүй. Чи залуу хүн, яаж хөгшин бидэнтэй адил тэвчээртэй мөргөж залбирч чадах вэ. Бас алба ажил чинь саад болох юм уу, сайн айлд орой болтол суугаад маргааш нь унтаж хоцрох биз. Бурхан чамайг залуу юм гэж өрөвдөнө. Ээж нь байна газар, бүү сэтгэл зовоорой. Ээж нь унтаж хоцрохгүй. Эцсийн ганц дусал цус минь дуусаагүй, нулимс минь ширгээгүй байсан цагт миний нүглийг бурхан хүлцэн өршөөнө. Би хөл дээрээ тогтож чадахаа байвал мөлхөж мацаад ч болтугай сүмийн босгонд хүрч хайрт хүү чинийхээ төлөө эцсийн амьсгал, сүүлчийн дусал нулимсаа өгнө. Чамайг минь эрүүл энх, эрх ямбатай, олонтой, хорвоо ертөнцийн буян хишигтэй болгож өгөөч гэж гуйж залбирна. Өршөөлт тэнгэр эцэг өчүүхэн эмгэн миний залбирсныг тоохгүй гэж үү? Над өөрт минь юу ч хэрэггүй. Бурхны өршөөлөөр чи л тэгш жаргалтай буян хийморьтой явбал би өөрөө өвдсөн ч, үхсэн ч, сохорсон ч хамаагүй... гээд үгээ гүйцээж чадалгүй, нүднээс нь нулимс дуслав.

	Александр босон харайгаад,

	— Ээж ээ... гэсэнд эх нь нулимсаа яаран арчаад,

	— За суу, суу, над бас ярих юм их байна... За байз, и сая юу хэлэх гэл ээ? Мартчихлаа... Одоо миний ой ухаан ийм л болчихсон юм даа... Аа тийм, мацаг барихыг сахиж байгаарай хүү минь, энэ ч айхтар юм шүү! Лхагва баасан гарагт ч яах вэ, бурхан өршөөнө. Их мацаг барих үед л бурхан зүг! Михайло Михайлыч гуай ухаантай хүн байтлаа юу болж байна? Мах идэж болдог ч бай, мацаг барих ёстой ч бай юу ч хамаагүй гудардаг хүн санахаас үс өрвиймөөр шүү! Михайлыч гуай ядуу хүнд ч тусалдаг л юм, өглөгийг нь бурхан авдаг юм шиг үү? Михайлыч гуай нэг өвгөнд аравтын дэвсгэр өгсөн чинь цаадах нь авч, харин өөрөө буруу хараад нулимж байсан гэнэ лээ. Михайлыч гуайд хүн болгон мэхийн ёсолж, нүүрэн дээр нь юу ч гэж ярьж байж магадгүй, нүд далд бол нэрийг нь дурсахаар л албин чөтгөрийг дурссан юм шиг айж залбирцгаадаг юм гэв.

	Александр жаахан тээршээсэн янзтай чагнаж, үе үе цонхоор алсын замыг харж суулаа.

	Эх нь хэсэг дуугүй байснаа:

	— Биеэ тун сайн гамнаж яваарай. Бурхан зайлуул, хүнд өвчин тусвал дор нь захиа бичээрэй. Би тэнхээгээрээ гүйгээд очно. Тэнд чамайг хэн асрах вэ дээ? Аягүй бол өвчтэй хүүг минь тоночихно. Шөнө гадуур битгий яваарай, нүдэнд хүйтэн улсаас холуур яваарай. Мөнгөө хямгадаж байгаарай, ээ дээ, ядрахын цагт хэрэг болно шүү! Учиртай зарж байгаарай. Энэ мөнгө гэдэг гайтай юмнаас чинь сайн, муу болгон гардаг юм. Юмаа битгий үр. Илүү зан бүү сураарай. Би чамд жилдээ хоёр мянга таван зуун рубль явуулаад байя. Хоёр мянга таван зуун рубль гэдэг чинь тийм бага мөнгө биш ээ. Дэндүү ганган тансаг байх гэхийн хэрэггүй. Гэхдээ болох юмнаас буцалгүй, амттай юм идэх дураа хүрсэн цагт идэж яваарай. Архинд бүү шимтээрэй, ээ дээ, архи гэдэг хүнийг ална шүү! За бас (гээд дуугаа намсгаж) эмсээс мэдээтэй яваарай! Эмсийг би мэднэ ээ! Миний хүү шиг сайхан хүнийг үзэхээр өөрснөө хүзүүнд нь асдаг ичгүүргүй эмс байдаг юм... гээд хүүгээ энхрийлэн харав.

	— Боль доо, ээж ээ. Би цай уух юм сан гэж хүү нь унтууцах шахан хэлсэнд эх нь яриагаа гүйцээх гэж яаран:

	— Одоохон, одоохон ... бас нэг үг хэлье. Нөхөртэй хүүхэнд бүү санаархаарай, их нүгэл шүү! «Ойр дотно хүнийхээ эхнэрийг бүү хүс» гэж ном сударт байдаг юм. Тэнд очоод хүүхнүүд хурим хийхээс наана чамтай нөхцөх гээд байвал, бурхан зүг, санадаг юм биш! Тэднүүс мөнгөтэй болж ирээд сайхан хүнийг харахтайгаа зэрэг дэгээдэхээсээ буцахгүй. Танай дарга ч юм уу, нэр сүртэй ихэс дээдсээс чамайг нүдэлж тоогоод, охиноо чамтай суулгах гэвэл ч яах вэ болох юм, харин над л захиа бичээрэй. Би яаж ийж очоод, эрд өгч салахын мөн болсон хөгшин хүүхэн ч юм уу, нэг муухай юмтай нийлүүлчих гэж байгаа юм биш биз гэдгийг үзнэ. Чам шиг хүргэнтэй болбол хэн ч гэсэн баярлана. Хөөрхөн охин дайралдаад чи өөрөө сэтгэлтэй болбол (гээд дуугаа улам намсгаж) Софьяг орхисон ч яах вэ. 

	Эмгэн хүүдээ хайртай болохоор нүгэл хураахаас буцахгүй байлаа! 

	— Нээрээ, Марья Карповна юун их санаа санасан юм бэ? Тэдний охин чамд таарахгүй, хөдөөгийн хүүхэн! Чамайг түүнээс байтугай нь тоохдоо л тооно гэсэнд,

	— Софьяг уу? Үгүй, ээж минь, би түүнийг хэзээ ч мартахгүй гэж Александр хэлэхэд эх нь,

	— За за, хүү минь тайвшир, би зүгээр л тэгсэн юм. Алба хааж буцаж ирээд болоорой, тэгэхэд бурхан хишиг хайрлана. Хүүхнүүд алга болчихгүй. Мартахгүй бол яах вэ, тэр л биз... харин... гээд нэг юм хэлэх гэж шийдэж ядан байснаа хүүгийнхээ чих рүү тонгойж: — Ингэхэд... эжийгээ санах уу? гэж асуув.

	Александр үгийг нь таслан:

	— Ийм юм ярих гэж дээ. Зүгээр, цаана чинь юу байна? Шарсан өндөг байна гэв үү? Түүнийгээ хурдхан өг гэж хэлээч. Таныг мартах гэж үү? Та юу бодох нь энэ вэ? Нүгэл байгаа даа!.. гэсэнд эх нь яаран

	— Боль боль, Саша чи юунд хар толгойдоо хар дуудаад байгаа юм бэ? Үгүй, үгүй тийм нэг нүгэлтэй хэрэг болбол ганцаараа зовъё. Чи залуу байна, дөнгөж аж төрж эхэлж байна, үеийн нөхөдтэй болно. Эхнэр авахаар залуу эхнэр чинь ээжийг чинь орлоно, тэгээд гүйцээ... үгүй! Миний ерөөлөөр бурхан чамайг өршөөх болтугай гээд, хүүгийнхээ духан дээр үнсэж, захих үгээ дуусгав.

	Тэгснээ эх нь,

	— Энэ чинь хүн хар ирэхгүй яачхав аа? Марья Карповна ч байдаггүй, Антон Иваныч ч байдаггүй, хар ламтан ч ирдэггүй чинь? Үдийн мөргөл өнгөрсөн бололтой бил ээ? Аа, тэр нэг хүн ирлээ! Антон Иваныч шив дээ.., мөн байна. Дурсмагц хүрээд ирдэг хүн дээ! гэв.

	Антон Иванычийг хэн эс таних бил ээ? Тэр бол мөнхийн жид юм. Тийм жид эрт дээр үеэс аваад хэзээ ямагт газар бүр байсан, хэзээ ч алга болж байгаагүй юм. Ийм жид грек, ромын найр наадам дээр ч байж, тэнэж яваад эргэж ирсэн хүүтэйгээ учирч баярласан эцгийн нядалсан тордмол бярууны мах ч идэлцэж явсныг өгүүлэх юун.

	Манай Орос оронд янз янзын тийм жид бий. Энд ярьж байгаа хүн бол давхар давхар барьцаанд бариулсан хориод албаттай, бараг тариачны байшин шиг юм уу, харахад пин шиг нэг хачин байшинд суудаг. Тэр байшинд яг хашааны нь дэргэд дүнзэн дээгүүр давж дотогшоо ордог юм. Тэр хүн ирэх хавраас шинэ байшин барьж эхэлнэ гэж үргэлж ярьсаар хориод жил болж байгаа билээ. Гэр орондоо төвхнөж тохижсон ч юмгүй. Түүний танилын дотроос тэднийд хоол идэж, аяга цай ууж үзсэн хүн байхгүй, өөрөө бол танил болгондоо жилд тавиад удаа хооллодог хүн. Урьд, Антон өргөн халхгар өмд, казанкинтай явдаг байснаа одоо ерийн цагт сюртук цамц өмдтэй, баярын үед яаж оёсныг нь ялгахын эрхгүй фрактай явдаг болжээ. Өөрөө насан туршдаа бусдын төлөө зовж, санаа тавьж явдаг хүний дүр гаргадаг ч гэсэн өөрт нь зовох барих юм байхгүй болохоор харваас тарган цатгалан байдалтай. Гэтэл бусдын гаслан зовлонд бид өөрснөө хатдаггүй шүү дээ, хүн гэдэг ийм л байдаг байна.

	Чухмыг хэлэхэд Антон Иваныч бол хэнд ч хэрэггүй хүн юм. Гэтэл хурим хийсэн ч, хүн оршуулсан ч, ер ямарваа ёслолд Антон Иваныч оролцохгүй өнгөрөх гэж огт байхгүй. Тэр хүн дайллага үдэшлэг болгонд, гэр бүлийн зөвлөгөөн болгонд оролцож, түүнгүйгээр хэн ч нэг ч алхахгүй. Түүнийг их хэрэгтэй хүн юм байх, нэг газар нэг их чухал ажил бүтээж өгдөг, өөр нэг газар сайн зөвлөгөө өгч, хэргийн учрыг олдог байх гэж бодвол ер тийм биш! Түүгээр иймэрхүү юм хийлгэх хүн ч байхгүй, түүнд мэддэг чаддаг юм юу ч байхгүй, зарга заалхай ч хөөцөлдөж чадахгүй, дууч болж чадахгүй, эвлэрүүлэгч ч болж чадахгүй, ер юу ч хийж чаддаггүй хүн.

	Харин түүнд, ухаан нь, зам зуураа тийм айлаар ороод тийм нэг хүний өмнөөс амар мэндийг нь асуугаадхаарай гэж захивал, тэр хүн заавал очиж, далимд нь цай уугаад авах шиг. Нэг хүнд өнөөх бичгийг авсан гэдгийг хэлээрэй гэж түүнд хэлээд, чухам ямар бичиг ярьж байгааг хэлж өгөхгүй байх ч юм уу, нэг газар зөгийн балтай сав, атга үр өгүүлж, замдаа битгий асгаж цутгаарай гэх шиг хэзээ хэний ой болохыг сануулах ч гэх шиг тиймэрхүү юм хийлгэдэг билээ. Бас зарц шивэгчнээр хийлгэхэд эвгүй юмыг Антон Иванычаар хийлгэдэг ажээ. Ухаан нь, «Петрушкийг явуулж болохгүй, зуурт нь худал хэлж орхино. Антон Иваныч гуай очоод ирсэн нь дээр!» гэх буюу. «Зарц барлаг явуулахад эвгүй юм. Цаад хүн гомдоно. Антон Иваныч гуайг явуулбал дээр» гэх жишээтэй.

	Нэг газар дайллага ч юм уу, үдэшлэг болоход гэнэн тэр хүн байхгүй байвал цөмөөрөө яасан их гайхах бол!

	— Антон Иваныч гуай хаачаа юм бол? Юу бол оо юм бол? Ирэхгүй яагаа юм бол? гэж хүн болгон заавал гайхан асууна.

	Тэгвэл дайллага ч дайллага биш болно. Ингэхэд бүр ч түүнийг өвдөө юу, өөр тийшээ яваа юу, яагаа вэ гэдгийг нь мэдүүлэхээр элч явуулдаг билээ. Тэгээд түүнийг өвчтэй байвал төрсөн саднаасаа ч илүү өрөвдөцгөөнө.

	Антон Иваныч, Анна Павловнад ойртож очоод:

	— Эвий Анна Павловна, та сайн байна уу? Шинэ юмтай болсонд тань баяр хүргэе! гэхэд Анна Павловна авгай өөрийгөө хөлөөс толгойгоо хүртэл ажиглаж хараад,

	— Шинэ юм гэж Антон Иваныч та юу хэлж байна? гэж асуув.

	— Хаалганы дэргэдэх жижиг гүүр яагаа вэ? Саяхан хадаж янзалсан юм шив дээ? Дугуй дор банз дэндэлзэхгүй байдаг чинь юу сэн бил ээ? гээд харсан чинь шинэ гүүр байлаа л даа! гэжээ.

	Антон Иваныч танилтайгаа уулзахдаа ямагт нэг юмны баяр хүргэдэг зантай. Мацгийн ч юм уу, хаврын юм уу, намрын ч юм уу баяр хүргэж, дулаан байснаа хүйтэрвэл хүйтэрсний баяр хүргэж, хүйтэн байснаа дулаарвал дулаарсны баяр хүргэж явдаг хүн... 

	Энэ удаа тиймэрхүү явдал огт байгаагүй боловч өөрөө нэг юм бодож олсон нь тэр. Антон Иваныч өгүүлрүүн:

	— Александра Васильевна, Матрена Михайловна, Петер Сергеич тэднүүс таны амрыг эрж байна билээ.

	— Баярлалаа. Антон Иваныч гуай! Тэднийхний хүүхэд шуухад нь сайн байна уу?

	— Яриагүй сайн. Би танайх руу бурхны ерөөл дагуулж ирлээ. Миний хойноос багш хар ламтан морилж яваа. Ингэхэд ахайтан та манай Семен Архипычийг дуулсан уу... гэхэд нь

	— Юу бол оо вэ? гэж Анна Павловна авгай хирдхийн асуув.

	— Бурхан болчихсон шүү!

	— Үгүй та минь! Хэзээ тэр вэ?

	— Өчигдөр өглөө. Орой нь жаал хүү давхиж очиж над хэл өглөө. Би тэнд очоод нойргүй хонолоо. Бүгдээрээ л уйлалдаад, тэдний чинь аргадаж тайтгаруулахаас биш яах вэ. Уйлж унжицгаагаад хөдлөх сөхөөгүй, би л ганцаараа аялууллаа гэжээ.

	Анна Павловна авгай толгойгоо сэгсрэн:

	— Тэнгэр минь! Бидний амь нас аа гэж! Яагаад тийм болчихдог бил ээ? Өнгөрсөн долоо хоногт танаар амар мэндийг маань асуулгасан шүү дээ?

	— Тийм ээ, эвий минь! Уг нь өвдөөд удаж байгаа юм. Тийм өтөлсөн хүн өдий болтол тэссэнийг нь харин гайхмаар!

	— Юу нь өтөлсөн байх вэ? Манай талийгаачаас ганцхан ах юм сан. Тэнгэрийн оронд төрөх болтугай! гэж Анна Павловна авгай залбираад, — Хөөрхий Федосья Петровна хэдэн хүүхэдтэйгээ үлдлээ. Таван хүүхэд гэдэг ч амаргүй, ядаж бараг бүгдээрээ охид! Тэгээд, хэзээ нутаглуулах гэнэ вэ?

	— Маргааш

	— Зовоогүй зовлого ч алга шив дээ, Антон Иваныч гуай. Би гэдэг амьтан хүүгээ мордуулах гэж байна.

	— Бид бүгдээрээ хүн болсон хойно яая гэх вэ?

	— «Хүлцэн тэсвэрлэгтүн» гэж ариун сударт номлосон байна газар.

	— Зовлонгоо хамт хуваалцах гэж төвөг болсонд та битгий хилэгнээрэй. Та бидэнд төрлийн хүн шиг хайртай байдаг шүү дээ.

	— Ээ хөөрхий, Анна Павловна! Би та нарыг эс хайрлаад хэнийгээ хайрлах юм бэ? Та нар шиг улс олон байх уу даа? Та нар өөрсдийнхөө сайныг мэдэхгүй юм. Ажил ч гэж үстэй толгой шиг. Өөртөө байшин бариулах бодол толгойд эргэлдээд өчигдөр өглөөний турш ахлах мужаантай хөлс үнэ хэлэлцээд, нэг л таарч өгөхгүй байна... 

	Тэгээд яаж танайд очихгүй байх вэ?.. Таныг надгүй ганцаараа юугаа хийх бол? Нас ахисан хүн самгардана байх гэж бодлоо.

	— Биднийг марталгүй санасан Антон Иваныч та тэнгэрийн өршөөлөөр эрүүл энх явах болтугай. Би гэж аль ч учраа олохгүй, толгой дүйрээд нүд харанхуйлаад уйлсаар байгаад хоолой хатчихлаа. Идээнээс зоогло, та. Ядраад бас өлссөн байлгүй.

	— Туйлаас баярлалаа. Замдаа Петр Сергеичийнд жаахан юм балгачхаад үмх юм идчихээд ирлээ шүү гээд, тэр саад болохгүй. Хар ламтан ирж, ерөөж адислаг! Шатан дээр гараад ирлээ л дээ! гэжээ.

	Хар лам ирэв. Марья Карповна ч махлаг ягаан царайтай уйлсан нүдтэй инээмсэглэсэн охиноо дагуулан ирэв. Тэр Софьягийн нүд, нүүр царайн бүхий л байдал нь: «Би илүү дутуу зангүй, жирийн нэг хайрлан дурлаж, эр нөхрөө өрлөг эх шиг нь асарч үгнээс нь огт гарахгүй, хэзээ ч нөхрөөсөө илүү ухаантай юм шиг байхгүй. Ер нь эр нөхрөөсөө яаж илүү ухаантай байх бил ээ, нүгэл шүү дээ! Гэр орны ажлаа сайхан төвхнүүлж, юм оёно. Тав зургаан хүүхэд төрүүлээд өөрөө тэжээж асарч, хувцас хунарыг нь оёж өгнө» гэж тов тодхон илтгэх мэт. Софья үнэхээр олон хүүхэд төрүүлэх байрын махлаг зузаан биетэй, бумбайсан ягаан хацартай, томбойсон мээмтэй хүүхэн ажээ. Гэтэл нүдэнд нь нулимс мэлтгэнэж, уйтгартай инээмсэглэсэн нь тэр үед Софья тийм хүүхэд шуухад бодогдуулахын аргагүй өөр байдалтай болгосон байлаа.

	Эхлээд үдийн мөргөл хийцгээж, тэгэхэд Антон Иваныч гуай зарц нарыг дуудан цуглуулж, зул өргөөд хар ламыг ном уншиж дууссаны дараа судрыг нь авч бандид өгөөд, сүүлд нь рашаанаас шил саванд юүлэн аваад халаасандаа далд хийхдээ «Агафья Никитишнад өгөх юм» гэж хэлэв. Тэгээд бүгдээрээ хооллохоор сууцгаав. Антон Иваныч гуай, ламтан хоёроос бусад нь ердийн заншлаар идэх юманд ам хүрсэнгүй. Харин Антон Иваныч гуай тэр лут цайллага дээр сайн зооглолоо. Анна Павловна авгай үргэлж уйлж, нулимсаа сэмхэн сэмхэн арчиж суув.

	Антон Иваныч хундагаа дарсаар дүүргэж,

	— Нулимс урсгахаа болиоч дээ, эвий Анна Павловна! Хүүгээ ямар яргын газар явуулж байгаа юм уу? гэж төвөгшөөсөн дүр үзүүлэн хэлээд хундага дундуур ууж, амтархан тамшаалаад,

	— Юутай сайхан дарс вэ? Ямар анхилуухан юм бэ? Ийм дарс аймаг хошуугаар эрээд олдохгүй шүү гэж ихэд таашаасан янзтай хэлэв.

	— Гур.. гу... гурван жил болсон юм, одоо танд л гэж онгойлгож өгч байгаа нь энэ гэж Анна Павловна авгай уйлагнан өгүүлэв.

	Антон Иваныч дахиад л

	— Ээ дээ, Анна Павловна таныг харахаас дургүй хүрмээр байна. Таныг зодчих хүн байхгүй юм даа даанч, зодоод баймаар л байна гэв.

	— Антон Иваныч та өөрөө бодоод үзээч. Ганц хүүтэй, энэ маань арилаад өгөх нь. Үхвэл ясыг минь барих хүн ч байхгүй.

	— Бид яагаа вэ? Бид хүний улс юм уу? За үхэх гэж юунд яараа вэ? Харин нэг мэдэхэд нөхөрт гарчихсан байв даа? Хурим дээр чинь бүжиглэх сэн. Үгүй, уйлахаа больж үзээч!

	— Болохгүй юм аа, Антон Иваныч гуай, ер болохгүй юм. Нулимс хаанаас гараад байгааг өөрөө мэдэхгүй юм.

	— Ийм шонхрыг хашаад байх гэж үү? Дураар нь явуулбал далавчаа дэлгээд гайхамшгийг бүтээж, тэнд хэргэм цолтой болохдоо л болно!

	— Та ч алтан амтай хүн юм даа. Та яасан цөөхөн хуушуур авах юм бэ? Дахиад аваач!

	— Авна авна, энэ хэсгийг идчихье. Александр Феодорыч таны эрүүл мэндийн төлөө! Аян замдаа сайн яваарай! Хурдхан эргэж ирээд, эхнэр аваарай! Тэр, Софья Васильевна та юунд улсхийгээд явчхав?

	— Би гэмгүй... зүгээр

	— Пээ, энэ залуучуул уу? хэ, хэ, хэ!

	— Антон Иваныч тантай хамт байвал зовлонгоо мартах юм. Та хүнийг тайтгаруулж чадах юм. Бурхны өршөөлөөр, эрүүл энх байх болтугай! Та дахиад дарс уугаач!

	— Ууна, ууна, салахын ёс гүйцэтгэхэд уулгүй яах вэ гэжээ.

	Цай ч дууслаа. Хөтөч хэдийн морь тэргээ хөллөөд шатны дэргэд авчирчээ. Улс амьтан хойно хойноосоо гүйлдэн гарч, нэг нь чемодан, нөгөө нь боодолтой юм, гурав дахь нь уут барьж гарч ирээд, өөр юм авчрахаар дахин буцаж орцгоож байлаа. Морин тэргийг олон хүн амттай юм үзсэн ялаа шиг шаваад, хүн болгон тийшээ гар сарвайж байлаа.

	— Чемоданыг ингэж тавивал дээр. Хүнстэй хайрцгийг тэнд тавьчих юм сан гэж нэг нь хэлэхэд,

	— Суух улс хөлөө хааш нь жийх юм бэ? Чемоданыг уртааш нь тавивал дээр, хайрцагтай юмыг хажууд нь тавьсан ч болно гэж нөгөө нь хэлэв.

	— Чемоданыг уртааш нь тавивал олбог гулсаад ойно. Хөндлөн тавьсан нь дээр, өөр юу байна? Гутлыг нь хийсэн үү?

	— Би мэдэхгүй, хэн далд хийсэн бэ?

	— Би хийгээгүй. Тэр дээр байхгүй биз, яваад үзээд ир!

	— Чи өөрөө яв. Надад зав алга!

	— Чи яагаа вэ? Надад зав алга! гэлцэнэ.

	Нэг хүүхэн хүмүүсийн толгой дээгүүр боодолтой юм барьсан гараа шургуулан:

	— За бас үүнийг бүү мартаарай гэв.

	— Аль вэ, нааш нь!

	— Үүнийг ч болсон яаж ийгээд чемоданд нь хийгээрэй. Мартаж орхижээ гэж өөр нэг хүүхэн гишгүүр дээр авирч, сойз сам сарвайхад, бадируун том биетэй нэг зарц уурлан:

	— Одоо хаана хийдэг юм бэ? Цаашаа зайл! Чемодан хамгийн доор орчихсон байхыг хараач! гэж зандрав.

	— Эзэн авгай хэлсэн юм. Хаячихсан ч над ямар хамаа байх вэ? Гайгүй золигууд гэм!

	— За нааш нь бушуухан өгөөдөх, хажуугийн нь уутанд хийчхэж болох юм байна.

	Голын морь толгойгоо хаялж, хаялах бүрийд нь хонх жингэнэж, хагацахын зовлонг бодогдуулна. Хоёр хажуугийн морьд явах замынхаа хамаг сайныг мэдсэн юм шиг толгойгоо духайлган зогсоцгоож, хааяа сүүлээ шарвах буюу голын морь өөд үүрсэнэ. Тэгсээр алс явах айхтар цаг болж, бүгд залбирцгаав.

	— Сууцгаагаарай, сууцгаагаарай! Александр Феодорыч, та сууж айлд! Евсей чи ч гэсэн суу, суу гэм суу! гэж Антон Иваныч хэлээд өөрөө агшин зуур хажуугаараа сандал дээр сандайлж, — За одоо бурханд залбираад явцгаа! гэв.

	Тэгэхтэй хамт Анна Павловна цурхиртал уйлан, Александрын хүзүүнд зүүгдээд:

	— Баяртай, хүү минь сайн яваарай! Чамтайгаа дахиад уулздаг... болов уу? гэж цурхиран уйлахын завсар хэлэв.

	Цаашаа бөөн хөл хөөрцөг болов. Энэ үеэр өөр хонхны чимээ гарч гурвалсан морьтой тэрэг хашаанд шуугин орж ирэв. Тэрэгнээс цул тоос болсон нэг залуу гарч, тасалгаанд давхин орж ирээд, Александрыг хүзүүдэж тэврэв.

	— Поспелов!.. 

	— Адуев!.. гэж хоёул зэрэг дуу алдан бие биеэ тэврэв.

	— Чи хаанаас, юу гэж яваа вэ? гэсэнд,

	— Гэрээсээ явна. Чамайг явахаас чинь өмнө уулзах гэж зориуд бүтэн хоног давхиж ирлээ.

	— Анд нөхөр! Ёстой анд нөхөр! Зуун жаран модны тэртээгээс баяртай гэж хэлэхээр давхиж ирдэг чинь! Энэ хорвоод анд нөхөд байх юм даа! Үүрдийн нөхөд, тийм ээ? гэж Александр нулимс гүйлгэнүүлэн найзынхаа гарыг чанга атган түүнийг тэвэрч ноолов.

	— Авсанд орон ортол үерхэнэ! гэж цаадах нь Александрыг бүр ч хүчтэй тэврэн ноолов.

	— Надад захиа бичээрэй! За чи ч гэсэн бичээрэй! Анна Павловна, Поспеловыг яаж энхрийлж эрхлүүлэх аргаа олж ядна. 

	Явахыгаа хагас цаг хойшлуулаад эцэс сүүлд нь хөдлөх болов.

	Төгөл мод хүртэл цөмөөрөө явган явав. Софья, Александр хоёр харанхуй пин дотуур өнгөрөхдөө бие бие өөдөө ухасхийн:

	— Саша! Хонгор минь!.. 

	— Сонечка!.. гэж шивгэнэлдээд үнсэлдэхэд яриа тасрав.

	— Тэнд очоод та намайг мартчихна биз дээ? гэж бүсгүйг уйлагнан өгүүлэхэд,

	— Өө, та намайг муухан мэддэг юм аа даа? Би эргээд ирнэ, хэзээ ч өөр хүнтэй... гэсэнд

	— Май, бушуухан аваарай энэ миний үс, бөгж гэжээ.

	Александр аль алиныг нь шалавхан далд хийв.

	Түрүүнд нь Анна Павловна авгай хүүтэйгээ, Поспеловтой гурвуул хойноос нь Марья Карповна охинтойгоо, сүүлд нь хар ламтан, Антон Иванычтай хамт явцгаав. Хөсөг нэлээд зайдуухан явлаа. Улаач морьдоо арай ядан тогтоож байв. Зарц нар хаалганы дэргэд Евсейг тойроод,

	— Баяртай, Евсей Иваныч аа, сайн яваарай, ай хө, биднийг битгий мартаарай гэж тал талаас нь дуугарав.

	— Баяртай ах дүү нар аа, муугаар бүү дурсаарай! 

	Эх нь хүүгээ тэврэн:

	— Баяртай Евсей минь, харж ханашгүй хүү минь. Май энэ сахиус. Би чамайг ерөөж өгч байгаа юм. Бурхан шашныг бодож яв хүү минь. Тэнд очоод буруу номтны мөрөөр битгий ороорой. Тэгвэл би зүхнэ шүү! Архи битгий уугаарай, хулгай бүү хийгээрэй, эзэндээ үнэнч шударга зүтгээрэй! Сайн яваарай гээд, хормогчоороо нүүрээ таглан холдлоо.

	— Сайн суугаарай ээж ээ! гэж Евсей залхуурсан янзтай бувтнав.

	Евсей дээр арван хоёр орчим насны охин гүйж очиход

	— Дүүтэйгээ салах ёс хийгээч дээ! гэж нэг авгай хэлэв.

	Евсей тэр охиныг үнсээд

	— Чи бас хүрээд ирэв үү? За баяртай! Одоо гэртээ ор, саарин хөлт минь! гэв.

	Аграфена царай нь зэвхий хөх болчхоод хамгийн сүүлд олноос онцгой зогсоно.

	— Баяртай, Аграфена Ивановна! гэж Евсей дуугаа чангаруулан сунжруулж хэлээд гараа сунгав.

	Аграфена Евсейд тэврүүлсэн боловч өөрөө тэвэрсэнгүй, харин нүүр царай нь мурилзав.

	Аграфена хормогч дороосоо нэг ууттай юм гаргаж Евсейд өгөөд,

	— Чи май чамд өгч байгаа юм. Тэнд петербургийн хүүхнүүдтэй цэнгэлдэх юм байгаа биз! гэж хэлээд, Евсейг жишүүхэн харахад тэр харцанд хамаг гуньхрал, хамаг жөтөөрхөл нь илрэв.

	Тэгэхэд Евсей:

	— Би цэнгэлдэх гэж үү, би юу даа? Би тэгдэг юм бол намайг энэ байран дээр минь тэнгэр ниргэг! Нүд минь бүлтрэг! Газрын гаваар далд орог!.. гээд ярьж эхлэхэд,

	— За, За! Өөрөө тэгээд, — Ээ мэдэхгүй! гэж Аграфена итгэлгүйхэн өгүүлэв.

	— Пээ, мартчих шахлаа! гэж Евсей хэлээд халааснаасаа тос болсон хөзөр гаргаж ирээд, — Май Аграфена Ивановна танд дурсгал болгоё. Эндээс танд олдохгүй шүү дээ гэхэд Аграфена гараа тосов.

	— Евсей Иваныч аа, над өгчих! гэж олны дундаас Прошкаг хашхирсанд,

	— Чамд уу? Чамд бэлэглэснээс түлчихсэн нь дээр гэж Евсей хэлээд хөзрөө далд хийв.

	— Чи над өгөхгүй яав аа, тэнэг минь гэж Аграфеныг хэлэхэд,

	— Үгүй, Аграфена Ивановна, яавал яа, ямар ч гэсэн өгөхгүй. Та түүнтэй тоглох гэж байгаа юм. Баяртай! гэж Евсей хэлээд, эргэж харалгүй, гараараа нэг дохиод хөсгийн хойноос алхлах нь морь тэргийг Александртай, улаачтай морьдтой нь үүрч даамаар харагдав.

	Аграфена хойноос нь ширтэн, дуслах нулимсаа алчуурын сэжүүрээр арчаад,

	— Хараал идмэр! гэв.

	Төгөл модны дэргэд зогсоцгоов. Анна Павловнаг уйлан хайлж, хүүтэйгээ салах ёс хийж байх зуур, Антон Иваныч нэг морины хүзүү алгадаж байснаа хамрын нь нүхнээс барьж хоёр тийш сэгсэрсэнд морь ер таашаасангүй бололтой шүдээ ярзайлган даруй тургив.

	— Голын морины олмыг нь чангалааг харахгүй юу, шаахай нь хэлтийчихсэн байна! гэж улаачид хэлсэнд улаач шаахайг үзвэл байрандаа байх тул суудлаасаа хөдөлсөнгүй, ташуураараа тоногийн сурыг жаахан засав.

	— За явах боллоо, бурхны аврал! Анна Павловна, та өөрийгөө зовоохоо болиоч! Александр Федорыч та суугтун. Та нар гэгээтэйд Шишков хүрэх хэрэгтэй. Баяртай, сайн яваарай. Бурхан танд аз жаргал, хэргэм зэрэг, олон сайн сайхан юм бүхэн, буян хишиг, эд хөрөнгө хайрлах болтугай!!! гэж Антон Иваныч хэлээд, улаачид хандан, — За морьдоо хөдөлгө, тэр уулын бэлээр аяар яваарай! гэв.

	Уйлж усан нүдэлсэн Александр тэргэнд сууж, Евсей эзэн авгайн дэргэд очиж, хөлд нь хүртэл мэхийн ёслоод, гарыг нь үнсэв. 

	Авгай, түүнд тавтын дэвсгэрт өгөөд,

	— Евсей чи дуулж бай. Сайн ажил хийвэл Аграфенатай суулгана, эс тэгвэл... гээд үгээ гүйцэд ярьж чадсангүй.

	Евсей улаачийн хажууд авиран гарав. Удаан хүлээж уйдсан улаач сэргэх шиг болж, малгайгаа дарж өмсөөд суудлаа засаж жолоогоо өргөсөнд морьд анхандаа аяархан хатируулан хөдөллөө. Улаач хажуугийн морьдыг нэг нэг ташуурдсанд морьд ухасхийн цогиулж, гурвалсан морьтой тэрэг замаар ой тийш давхив. Үдэж гаргасан бөөн улс улаан тоосон дунд үлдээд, тэргийг бүр далд орон ортол үг дуугүй, хөдлөлгүй зогсоцгоов. 

	Хамгийн түрүүн Антон Иваныч сэхээ авч,

	— За одоо гэр гэртээ тарцгаая! гэв.

	Александр тэргэн дотроос юм үзэгдэхгүй болтол ар тийшээ харж явснаа жинтүү дээр доошоо харан унав.

	— Антон Иваныч, та зовлонт намайг битгий орхиоч. Энд хоол идээд яваарай! гэж Анна Павловна хэлэв.

	— Тэгье, эвий минь. Оройн хоол идээд явсан ч яах вэ.

	— Та бүр хоноод яв л даа.

	— Яаж болох вэ? Нөгөөх хүнийг маргааш нутаглуулна.

	— Өө тийм л дээ! За би таныг албадахгүй миний өмнөөс Федосья Петровнын амрыг эрээд, гуниг зовлон тохиолдсонд нь сэтгэл их шаналж байна, өөрөө очмоор байна. Даанч би бас хүүгээ явуулчхаад гуниг зовлонд автаад байна гэж хэлээрэй гэсэнд,

	— Хэлнэ, хэлнэ мартахгүй гэв.

	Анна Павловна авгай эргэн эргэн хараад,

	— Хөөрхий миний хүү Сашенька! Ингээд явчихдаг байжээ! гэж шивгэнэв.

	Адуева авгай өдөржин дуугүй сууж, хоол унд ч амссангүй. Харин Антон Иваныч л юм ярьж, хоол унд идэхээрээ нэг болов.

	— Эвий хүү минь, одоо хаана яваа бол? гэж авгайг хааяа хэлэхэд,

	— Одоо ч Неплюевд хүрсэн дэг ээ. Үгүй би юу гэж худлаа яриад байна аа? Неплюевийг арай хүрээгүй, дөхөж яваа байх. Тэгээд цай ууна гэж Антон Иваныч хариулна.

	— Үгүй, хүү минь өдийд цай уудаггүй юм.

	Ийнхүү Анна Павловна сэтгэл санаагаар хүүгээ даган Петербургт хүрч байгаа гэж бодсон цагтаа нэгэнтээ залбирч, нэгэнтээ хөзрөөр мэргэлж, бас нэгэнтээ Марья Карповнад хүүгээ ярьж суулаа.

	Хүү нь яасан бол?

	Бид түүнтэй Петрбургт уулзацгаая.

	
II

	Манай баатрын авга ах Петр Ивановичийг мань хүний нэгэн адил, хорьтой байхад нь түүний ах, Александрын эцэг нь Петербургт явуулсан юм санж. Петр Иванович тэндээс гадагш явалгүй арван долоон жил суужээ. Ахыгаа нас барснаас хойш төрөл садантайгаа харилцахаа байсан болохоор Анна Павловна авгай Петр Ивановичийг тосгоны нь ойролцоо байсан бага шиг эдлэн газраа худалдсанаас хойш сургийг нь дуулаагүй байжээ.

	Петербургт Петр Ивановичийг мөнгө ихтэй хүн гэлцдэг нь бас ч учиртай биз. Петр Иванович нэг том тушаалтай хүний дэргэд түшмэлийн алба хаадаг, фрак хувцасныхаа петлиц дээр хэдэн тууз зүүдэг, өргөн том гудамжнаа тохилог байранд суудаг, гурван зарцтай, мөн төдий тооны морьтой байжээ. Тэр бол хөгшин биш гучин тав, дөчийн хооронд настай «ид насны эр» билээ. Ер нь өөрөө биеэ бодсон өчүүхэн зантайдаа ч бус, амь насаа эцээхэн үнэ хүргэж даатгах гэсэн юм уу гэмээр, нэг л нарийн ухаан гаргасны улмаас насаа хэлэх дургүй байжээ. Ямар ч атугай жинхэнэ насаа нуудаг түүний зан авирт эмс охидод тоогдох гэсэн илүү санаархал үзэгддэггүй байлаа.

	Тэр бол нуруу өндөр, хамар шулуун, нүд том, чилгэр гоолиг биетэй, боровтор царайтай, жигд сайхан алхаатай, аятайхан төлөв зантай эр билээ. Тийм хүнийг ер нь bel homme1 гэлцдэг юм.

	Царайг нь бас төлөв төвшин байдалтай, өөрөөр хэлбэл биеэ эзэмдэж чаддаг, царайгаа бодол сэтгэлийнхээ толь болгодоггүй билээ. Ингэвэл өөрт нь ч, бусдад ч эвгүй гэж боддог ихэс дээдсийн дунд иймэрхүү байдалтай биеэ авч явдаг хүн байжээ. Тэгэхдээ түүнийг шавар бурхан шиг царайтай гэж болохгүй, зүгээр л тайван царайтай хүн юм. Заримдаа царайд нь харин ядарсан шинж үзэгддэг нь ажил их хийснээс болдог биз ээ! Түүнийг ажилсаг чамбай хүн гэлцэнэ. Ямагт нямбай, бас жаахан хээнцэр хувцасладаг, гэхдээ хэтрүүлдэггүй зүгээр л зохимжийг нь тааруулдаг, сайхан дотуур хувцас өмсдөг, махлаг цагаан гартай, гялалзсан урт хумстай хүн юм.

	Нэг өглөө Петр Ивановыч сэрээд хонх цохитол зарц нь цайтай хамт гурван захиа авчирч өгөөд, нэг залуу ноён ирж өөрийгөө Александр Федорыч Адуев гэж, Петр Иванычийг авга ахаа гэж хэлээд, жин үдийн үед ирнэ гэснийг айлтгав.

	Петр Иваныч ерийн зангаар энэ мэдээг тайван сонсож, харин жаахан илүү анхааран чих тавьж, хөмсгөө өргөөд,

	— За явж бай гэж зарцдаа хэлэв.

	Тэгээд нэг захиаг авч задлах гэснээ больж, юм бодоод,

	— Хөдөөгөөс дүү хүү ирлээ гэдэг гайхалтай юм байна даа. Тэр нутагт намайг мартсан байх гэж бодсон юм сан. За ер түүнтэй ёсорхох юу байх вэ? Салж амаръя гэж үглээд дахин хонх цохив.

	— Тэр ноёны ирэхээр нь намайг боссон дороо үйлдвэр дээрээ очихоор явсан, гурван сар болоод ирнэ гэж хэлээрэй.

	— Жа мэдлээ. Бэлгийг нь яахыг айлдаж соёрхоно уу? гэж зарц хэлэв.

	— Юун бэлэг вэ?

	— Зарц нь авчраад, эзэн авгайн хөдөөгөөс явуулсан бэлэг гэж хэлсэн.

	— Бэлэг ий?

	— Жа тийм. Жижиг торхтой бал, нэг уур хатаасан бөөрцгөнө... 

	Петр Иваныч мөрөө хавчив.

	— Бас хоёр хэсэг даавуу, чанамал жимс... 

	— Бас хоёр хэсэг ий? Мундаг сайн даавуу байгаа байх даа хөөрхий

	— Даавуу нь сайн, чанамал жимс нь чихэртэй юм.

	— За явж бай, би одоо үзье.

	Петр Иваныч нэг захиаг авч задлаад, хуудас бүхэнд нь харвал, их л хуучин цагийн хэлбэртэй том үсгээр цэг тасалгаагүй бичсэн байлаа.

	Адуев нам дуугаар уншиж хэлсэн нь:

	 

	«Эрхэм хүндэт Петр Иваныч гуай!

	Таны эцэг лүгээ дотно танилцан үерхэж явсны дээр өөрийг тань бага байхад жаал эрхлүүлж явсан, бас ч танай тогооны буян хишгийг аль овоод хүртэхээрээ болж байсан, Василий Тихоныч хэмээх өвгөн намайг мартаагүй санаж явдаг буйзаа хэмээхийг лавлах юун аж, бат итгэж суувал барав. Бид ч атугай энд таныг эцэг, эхийн тань хамт элдэв сайн үгээр дурсаж, бурхандаа залбирч суунам...» 

	 

	гэж уншаад

	— Юун балай юм бэ? Хэн бичсэн юм бэ? гэж Петр Иваныч хэлээд, гарын үсгийг харж, — Василий Заезжалов! Заежалов гэнэ ээ? Ална гэсэн ч санахгүй нь. Надаар яах гэсэн юм бол! гээд цааш уншиж эхлэв.

	 

	«Танаас хичээнгүйлэн гуйж төвөг удсаныг минь болгоож хайрлаарай, та минь... танай Петербургт манай эндэхтэй адилгүй, юм болгон тодорхой, цөмөөрөө ойр дотно байдаг биз ээ. Миний бие нэг золигийн унжирсан заргад холбогдон зууралдаж, долоон жилийн турш мултарч чадахгүй явна. Манай тосгоноос хоёр мод зайтай байдаг ойг мартаагүй сэн болов уу? Танхимынхан бичиг шийтгэн олгохдоо ташаарсныг нь надтай заргалддаг Медведев далимдуулан хуурамч зүйл байна гэж зүтгээд байгаагаас өөр ч юм байхгүй. Медведев хэмээх нь танай зусланд зөвшөөрөлгүй загас барьж байсан хүн. Талийгаач эцэг тань түүнийг хөөж, шившгийг нь дуудаад, дураар загнасны нь учир губернийн захирагчид мэдүүлэх гэснээ диваажинд төрмөөр тэр хүн уужим сэтгэлээр уучилж билээ. Уг нь тийм гайхал амьтныг өрөвдөхийн хэрэггүй байсан юм. Петр Иваныч гуай минь тус болж хайрла. Уг зарга одоо засгийн сенатад очоод байгаа бөгөөд эдүгээ ямар яам тамгын газар хэн дээр байгааг би мэдэхгүй байна. Гэвч танд одоо үзүүлэх буй заа. Нарийн бичгийн дарга сенатын гишүүд дээр очиж, тэднийг миний талд хандуулж, шийтгэн олгосон бичиг алдаатай байсны харгайгаар л заргад холбогдоод байгааг минь айлтгаж өгнө үү. Таны хүссэн бүхнийг ёсоор болгох буй заа хэмээхийн ялдамд над гурван хэргэм зэргийн бичиг хөөцөлдөн олж илгээнэ үү? Петр Иваныч гуай минь бас танд туйлаас гуйх нэг хэрэг байгаа нь юу вэ хэмээвээс хилс дарлагдсан зовлонт намайг нигүүлсэн өрөвдөж, үг зааж ажил бүтээж тус болно уу? Манай губернийн захиргаанаа зөвлөх Дрожжов хэмээн үхсэн ч өөрийн талынхныг хэлэхгүй тийм алт шиг хүн байдаг бөлгөө. Хотод тэднийх шиг сайн айл байхгүй. Би хотод очих болгондоо шулуухан тэднийд бууж, долоо найм хоногоор суудаг. Өөр айлд бууна гэж санадаг ч хэрэг биш ээ. Дайлж цайлаад л үдээс хойш шөнө орой болтол хөзөр наадна. Тэгвэл тийм сайн хүнийг муучилж, огцрох хүсэлт гарга гэж албадаад байна. Эрхэм та тэндхийн бүх сайд ихэстэй уулзаж Афанасий Иваныч гэдэг юутай сайн хүн болохыг ятган сэнхрүүлээд, тэр хүний тухай мэдүүлсэн зүйлийг захирагчийн нарийн бичгийн дарга худлаар гүтгэж зохиосныг хэлж өгөөрэй. Таны хэлсэн ёсоор болгох буй заа. Тэгээд, анхны шуудангаар надад хариу өгөөрэй. Бас урьд надтай хамт алба хааж явсан Костяковтой уулзана уу? Түүнийг Пескад суудаг гэж энд ирсэн танай Петербург хотын Студенцын гэдгээс дуулсан Тэр Студенцынийг та таних байлгүй. Та Пескад очоод хүүхдүүдээс сураглавал Костяковын гэрийг заагаад өгнө. Түүний лагшин нь тунгалаг уу, юу хийж байна, намайг мартаагүй байна уу, энэ тухай мөн анхны шуудангаар төвөгшөөлгүй хариу бичээрэй. Тэр хүнтэй танилцан нөхөрлөөрэй. Цайлган сэтгэлтэй наргиантай сайхан хүн шүү. Захидлынхаа эцэст бас нэгэн жижиг зүйл гуйх нь...» 

	 

	гэснийг Адуев үзээд цааш нь уншихаа больж, захидлыг яаралгүй дөрөв хэсэгчээд, ширээн доогуур байгаа хогийн саванд хийж тэгснээ суниаж, эвшээв.

	Нөгөө нэг захиаг авч, бас аман дотроо уншиж эхэллээ.

	 

	«Зан сайт ах, эрхэм хүндэт Петр Иваныч гуай!» 

	 

	гэж уншаад

	— Юун дүүдий сэн бил ээ? дээ гээд гарын үсгийг харж, Марья Горбатова гэж байна... гээд нэг юм санаж ядан адар өөд ширтэж, — Дуулсан нэр шиг байдаг чинь... юу сан бил ээ?.. Пээ, тийм л дээ, ах маань Горбатоватай гэрлэсэн шүү дээ. Энэ чинь дүү нь байж, тэр мөн... одоо санасан... гэж хөмсөг зангидаад цааш уншсан нь

	 

	«Тавилангаар та бид хоёр аягүй бол насанд уулзахгүй хагацаж, та бид хоёрын завсар ёроолгүй нүх мэт зай гарч, он жил өнгөрсөн боловч...» 

	 

	гэж уншсанаа хэдэн мөр орхиод цааш уншсан нь:

	 

	«Та бид хоёр манай нуурын хавиар зугаалж явахын цагт та амь биеэ хайрлалгүй өвдөгцөө усанд орж, хулсан дотроос надад том шар цэцэг тастаж авчирч өгсөнд ишнээс нь нэг сонин шүүс урсаж, бидний гарыг будахаар та гараа цэвэрлэх гэж байгаа нь энэ гээд малгайгаараа ус утгаж байсныг үхэн үхтлээ мартахгүй. Бид тэгэхэд их инээлдэж билээ. Би тэр үед юутай жаргалтай байгаа вэ? Тэр цэцэг одоо болтол номын завсар хавчуулаастай бий...»

	 

	Адуев цааш уншихаа зогсов. Энэ захиа сэтгэлд нь тун тааламжгүй байгаа нь илт байлаа. Адуев итгэлгүйхэн толгой сэгсрээд цааш уншсан нь:

	 

	«Намайг хашхирч, гуйсаар байтал миний хайрцгаас булааж аваад явсан нөгөөх тууз чинь бүтэн байгаа юу...»

	 

	— Би тууз булаасан гэнэ ээ! гэж Адуев ганцаараа яриад, царайгаа барайлган хэсэг дуугүй байснаа бас хэдэн мөр орхиод уншсан нь:

	 

	«Би эр нөхөргүй амьдрахаар шийдээд, өөрийгөө их жаргалтайд бодож явдаг. Тэр жаргалтай цагийг дурсахын минь хэн ч хорихгүй...» 

	 

	гэж Петр Иваныч уншаад «Ээ, хөгшин хүүхэн! Шар цэцгийг мартаагүй нь хэр юм! Өөр юу гэсэн байна?» гэж бодоод уншвал:

	 

	«Эрхэм ах та эхнэр авсан уу? Ямар хүнтэй суусан бэ? Таны амьдралын замд чимэг болсон тэр хонгорыг тань хэн гэдэг юм бэ? Би тэр хүнийг төрсөн эгч дүү шигээ хайрлаж, мөрөөдөх сэтгэлдээ ариун дүрийг нь таныхтай холбон бодож, бурханд залбирч явъя. Эхнэр аваагүй бол ямар учраас тэр вэ, нуулгүй бичээрэй. Нууцыг чинь зүрхтэй минь сугалж авахгүй бол өөрөөр мэдэх аргагүйгээр зүрхэндээ хадгалж явна. Даруй хариу бичнэ үү, таны утга төгс захиаг унших сан гэж тэсэн ядан хүлээж байна» 

	 

	гэж Петр Иваныч уншаад «таны утга төгс захиа» гэнэ шүү! гэж бодов. Тэгээд цааш уншсан нь

	 

	«Хонгор Сашенька маань сүр жавхлант нийслэл хотноо гэнэт очихоор шийднэ гэж би мэдсэнгүй. Азтай хүү юм. Сайхан байшин барилга, дэлгүүр үзэж, тансаг жаргал эдэлж, хайрт ахаа элгэндээ тэврэх тэр үед би харин аз жаргалтай цагаа дурсан нулимс асгаруулж суух болно. Сашагийн явахыг мэдсэн бол өдөр шөнөгүй сууж байгаад танд хоёр нохойтой араб хатгамалласан жинтүү хийж явуулах байсан юм. Би энэ хээг харж хэчнээн олон уйлснаа хэлбэл та үнэмшихгүй биз ээ. Найртай үнэнч байхаас илүү ариун юм хаана байх бил ээ?.. Одоо намайг ганц энэ бодол эзэмдэж, өдрийг үүний төлөө зориулж байна. Харин энд сайн ноос байхгүй юм. Ийм учраас зан сайт ах минь та, энд хавчуулж явуулсан ноостой адил хамгийн шилдэг сайн англи ноосыг тэргүүн зэргийн дэлгүүрээс авч туйлын яаралтай илгээнэ үү гэж хичээнгүйлэн гуйя. Ингэхэд би юу яриад байна аа? Ямар муу ёртой юм бодогдож үзэг минь хөдлөхөө болив? Та намайг хэдийн мартчихаад, ертөнцөөс огоорч нулимс асгаруулж суугаа зовлонт намайг санах ч үгүй байж мэдэх билээ. Үгүй байх аа! Таныг эрчүүд болгоны адил тийм хүний үнэргүй амьтан гэж би бодож чадахгүй. Үгүй! Та сүр жавхлант нийслэл хотноо тансаг баян тавтай аж төрж суухдаа бидэнд урьдынх шигээ сэтгэлтэй хэвээр байгаа гэж зүрх минь над хэлээд байна. Энэ бодол миний шаналсан зүрхийг анагаах рашаан болдог. Уучлаарай, гар минь чичрээд цааш нь бичиж чадахгүй нь... 

	Үхэн үхтлээ танд үнэнч

	Марья Горбатова

	 

	Жич: Ах танд сайхан ном байна уу? Танд, хэрэггүй ном байвал над явуулаарай. Хуудас болгоныг нь уншихдаа таныг дурсаж уйлах сан. Эсвэл дэлгүүрээс хямд шинэ ном авч явуулна уу? Ноён Загоскин, ноён Марлинский нарын зохиолыг сайхан гэлцэх юм. Тэдний зохиол ч яах вэ. Харин сонинд ноён Пузиний «Мухар сүсгийн тухай» гэдэг ном гарсан гэж зарлал үзсэн олж явуулаарай. Би мухар сүсэгт тун дургүй хүн» 

	 

	гэжээ.

	Адуев уншиж дуусаад энэ захиаг бас хогийн саванд хийх гэснээ, «Больё, хадгалъя, ийм захианд дуртай улс байдаг. Зарим хүн өдий төдийгөөр нь цуглуулсан байх юм билээ. Нэгийг нь баярлуулах хэрэг болж юу магад» гэж бодоод, туурганд өлгөөтэй байгаа жинтүү торонд хийгээд, гурав дахь захиаг уншиж эхэлсэн нь:

	 

	«Зан сайт дүү Петр Иваныч аа!

	Арван долоон жилийн өмнө бид таныг явуулахаар хөл болж байсныг санана уу? Тэгтэл, төрсөн үрээ алсын замд адислан мордуулах болдог байна. Хүүг минь та хараад манай хөөрхий Феодор Иванычийг дурсаарай. Сашенька минь эцгийгээ өвчиж дуурайсан юм шүү. Хүүгээ хүний газар явуулж байгаа эх миний сэтгэл яаж шаналсныг бурхан л мэднэ. Хайрт хүүгээ шууд тан тийш явуулж, танайхаас өөр хаана ч бүү буугаарай гэж захисан...» 

	 

	гэж Адуев уншаад, дахин толгой сэгсэрч,

	— Тэнэг хөгшин! гэж үглээд,

	 

	«Хүү маань хашир суугаагүй болохоор буурчийн газар ч бууж магадгүй. Тэгвэл авга ахыгаа их гомдооно гэж би мэдээд шууд танайд очихыг ятгасан. Та нар уулзаад бөөн баяр болцгооно доо! 

	Зан сайт дүү минь үүнийг сургаж зөвлөж, өмөг түшигтээ аваарай. Хүүгээ өөрийн гараас таны гар дээр өглөө» 

	 

	гэж уншсанаа Петр Иваныч дахин хэсэг зогсож үргэлжлэн уншсан нь:

	 

	«Хүүд минь тэнд танаас өөр хүн байхгүй шүү. Хүүг минь харж хандаж, хэтэрхий их эрхлүүлэхгүй, бас хэтэрхий их загнахгүй байгаарай. Загнах хүн мундахгүй. Хүний хүн ч загнана. Өөрийн саднаас өөр энхрийлэх хүн ч олдохгүй. Хүү өөрөө бол их эелдэг. Та үзэхтэйгээ зэрэг салж чадахаа байна. Бас Сашенькагийн алба хаах газрын даргад нь миний хүүг хайрлаж, хэн хэнээс илүү энхрийлж байхыг хүсээрэй. Хүү минь эрх танхи юм шүү. Хүүг минь архи, мөрийтэй тоглоомоос хол байлгаарай. Шөнө та нар нэг тасалгаанд унтаж байх байлгүй. Сашенька гэдрэгээ харж унтаж сурчихсан юм. Үүнээс болоод хөөрхий минь өрөвдмөөр ёолон тийчгэнэдэг юм. Та аяархан сэрээгээд адисалж байгаарай, тэгэхээр дороо зүгээр болно. Зуны цагт амыг нь алчуураар бүрхэж байгаарай. Амаа ангайж унтдаг болоод муу сайн ялаа өглөөгүүр аманд нь орчих гээд болдоггүй юм. Бас гачигдсан цагт нь мөнгө төгрөгөөр ч туслаарай...» 

	 

	гэж уншаад Адуевын царай барайснаа цааш нь уншаад төдхөн нүүрэнд нь баярын шинж тодров.

	 

	«Би хэрэгтэйг нь өгч явуулж байна. Өөрийн нь гар дээр мянган рубль өгсөн. Харин мөнгийг нь дэмий юманд үрүүлэхгүй байлгаарай, бас зусар зальхай юмнууд мөнгийг нь залилчих вий. Танай тэр нийслэлд элдвийн луйварчин, эрээгээ барсан амьтан бишгүй байдаг гэх шив лээ. За тэгээд дүү минь уучлаарай, юм бичиж бүр чадахаа байжээ.

	Сэтгэлийн угаас хүндэтгэн ёсолсон бэргэн эгч А. Адуева чинь.

	 

	Жич: Үүнтэй хамт манай хөдөөгийн бэлэг болгож өөрийн цэцэрлэгийн бөөрөлзгөнө, тунгалаг гэгчийн цагаан бал, хорь гаруй цамцны голланд даавуу, бас чанамал жимс хүргүүлэв. Зооглож, өмсөж хайрла. Дуусвал дахиад явуулна. Евсейг бас харж байгаарай. Архи уудаггүй томоотой хүн. Нийслэлд очоод дэггүйтэж мэднэ. Тэгвэл зодсон ч яах вэ» 

	 

	гэжээ.

	Петр Иваныч захиаг ширээн дээр алгуур тавиад, бүр ч алгуур навчин тамхи гаргаж гартаа имрээд татаж эхлэв. Бэргэн эгчийнхээ өөрт нь тулгасан энэ нэг хэргийг удтал бодож, өөрийг нь яасныг, бас өөрөө яавал зохихыг нягтлан эргэцүүлэв.

	Петр Иваныч энэ бүх явдлыг эрэмбэлж үзсэнийг өгүүлбэл: Би дүү хүүг танихгүй болохоор түүнд хайргүй. Нэгэнт хайргүй юм чинь иймээ тиймээ болох ямар ч албагүй.

	Энэ хэргийг нарийн ухаан, шударга ёсыг баримталж шийдвэрлэх хэрэгтэй. Манай ах гэрлэж, гэр бүлийн жаргалыг эдэлсэн байна. Гэтэл гэр бүлийн цэнгэл жаргалыг эдлээгүй Петр Иваныч өөрөө ахынхаа хүүг харж тэтгэх гэж өөртөө төвөг удах ямар албатай бил ээ? Ямар ч албагүй шүү дээ!

	Гэтэл нөгөө талаар: бас ингэж нэг бодогдлоо. Эх нь хүүгээ Петр Иванычийг тээршээх болов уу, үгүй болов уу гэдгийг мэдээгүй, тэр ч байтугай ер үхсэн амьдыг нь мэдээгүй, дүү хүүд тус болох сөгөөтэй үгүйг нь ч мэдээгүй байж шууд өөр лүү нь явуулжээ. Энэ яриагүй балай хэрэг гээд хэрэг нэгэнт өнгөрч, туслах таних хүнгүй, ядаж танил талынхны захиа ч байхгүй, ер юм үзээгүй залуу дүү нь Петербургт хүрээд ирсэн хойно... сургамж зөвлөгөө өгөлгүй заяа нь мэдэг гээд олны дотор орхиж таарах уу даа? тэгээд тэр хүүд гай дайралдвал Петр Иваныч өөрөө гэмшихгүй гэж үү?

	Ингээд арван долоон жилийн өмнө талийгаач ах нь мөн тэр Анна Павловнатай хамт өөрийг нь явуулж байсан байдал энэхэн зуур сэтгэлд нь буув. Тэр Петр Иванычийн төлөө Петербургт юу ч хийж чадаагүй тэр өөрөө л замаа олсон билээ гэсэн ч тэр авхай үдэхдээ уйлж хайлж, эх хүний ёсоор адислан ерөөж, энхрийлж, хуушуур өгч бас хамгийн сүүлд нь тэр үед гурван настай байсан жаалаа зааж, «За Сашенькаг том болохоор дүү минь, та үүнийг энхрийлж юу магад билээ..» гэж хэлснийг нь санаад, Петр Иваныч даруй босож хурдан алхалсаар үүдний өрөөнд ороод...

	— Василий! Миний дүүг ирэхээр бүү явуулаарай. Бас энэ дээр хөлсөөр өгч байсан тасалгаа хүнтэй байна уу, үгүй юу яваад үзээд ир. Хүнгүй байвал би өөрөө хэрэглэнэ гэж хэлээрэй. Аан! Өнөөх бэлэг нь энэ! За байз, бид үүнийг чинь яадаг бил ээ?

	— Сая дээш нь зөөж явтал манай дэлгүүрийн эзэн үзээд балаа худалдахгүй биз гэж сураглаж «би сайн үнэ өгнө шүү» гэж байна. Бөөрөлзгөнийг бас авна гэнэ... 

	— Яасан сайн юм бэ? Өгчих, за нөгөөх даавууг нь хааш хийдэг бил ээ? Уут хийж болмоор юм уу?.. За давууг нь далд хий, чанамал жимсийг ч далд хийчих, идэж болмоор овоо юм шиг билээ гэжээ.

	Петр Иванычийг сахлаа хусахаар дөнгөж суутал Александр Федорыч хүрч ирэв. Александр авга ахынхаа хүзүүгээр тэврэх гэж ухасхийтэл цаадах нь бярлаг гараараа залуугийн булбарай гарыг барьж, сайн ажиглах гэсэн байртай, үнэндээ бол хөөрсөн сэтгэлийг нь намдааж, гар барилцаад өнгөрөх гэсэн бололтой, биеэсээ баахан зайтай байлгав.

	— Ээж чинь үнэн бичжээ. Чи талийгаач ахыг амьдаар нь өвччихсөн хүн байна. Би чамтай гудамжинд уулзсан ч танимаар юм байна. Харин чи ахаас дээр юм байна. За би ёсорхолгүй сахлаа хусъя. Чи энд миний урд над харагдахаар суу, тэгээд ярилцацгаая.

	Петр Иваныч ингэж хэлээд хажууд нь хүн байхгүй юм шиг ажлаа үргэлжлүүлж, хоёр хацраа хэлээрээ ээлжлэн төмбийлгөж савандаж гарлаа. Ингэж угтсанд нь Александр бантаад, хэлэх үгээ олж ядна. Ахындаа шууд буусангүйгээс ийм хүйтэн хөндий угтаж байна гэж Александр боджээ.

	— За ээж чинь яаж байна? Бие нь сайн уу? Бодвол, өтөл өө биз дээ? гэж ах нь толины өмнө нүүрээ янз янзаар үрчилзүүлэн байж асуув.

	— Ээж маань бурхны өршөөлөөр бие нь сайн. Таны амрыг асуулгасан. Марья Павловна эгч бас асуулгасан, эгч таныг тэврээрэй гэсэн.. гэж Александр Федорыч зовнисхийн хэлээд, босож ахыгаа хацар дээр нь ч юм уу, толгойг нь ч юм уу, мөрийг нь ч юм уу, ер аль хавьтсан газар нь үнсэхээр дөхөж очив.

	— Эгч чинь нас нь ахиж ухаан суух цаг болсон баймаар, гэтэл хорин жилийн өмнө ямар тэнэг байсан бол тэр хэвээр байгаа юм байна... гэхэд нь Александр гайхаж гэдрэгээ ухарсаар байрандаа буцаж суув.

	— Ах та захиаг нь авсан уу?.. гэж түүний асуусанд

	— Авсан гэж хариулав.

	— Василий Тихоныч Заезжалов гуай таныг өөрийн заргыг лавлаж, хөөцөлдөж өгөөч гэж хичээнгүйлэн гуйсан...

	— Тийм, над тэгж бичсэн байна лээ... Танай тэнд тийм илжиг арилж дуусаагүй юу? гэв.

	Ингэж муулсанд Александр мэл гайхаад учраа олж ядан:

	— Ах минь өршөөгөөрэй... гэж чичрэх шахан хэлэв.

	— Юу?

	— Шулуухан танайд ирэлгүй, өртөөний буудалд буусныг минь өршөөгөөрэй... Би танай гэрийг мэдэхгүй болоод... 

	— Юунд нь өршөөл гуйх юм бэ? Тэгсэн чинь их сайн болж. Ээж чинь юу бодсоныг чухам бүү мэд. Манайд бууж болох юм уу, үгүй юм уу гэдгийг мэдээгүй байж чи яаж манайд ирэх юм бэ? Миний байр ганц бие хүнд таарсан нэг танхим, зочлох өрөө, хоолны өөрөө, бичгийн тасалгаа бас ажлын тасалгаа, хувцасны өлгүүр, ариун цэврийн өрөөнөөс илүү тасалгаа байхгүй. Би ч чамд, чи ч надад тээртэй байх байсан... Би харин чамд энэ байшинд байр олсон...

	— Ээ, ах минь! Ингэж халамжилсны чинь ачийг би яаж хариулах бил ээ? гэж Александр дуу алдаад, талархсанаа үг үйлээрээ батлах гэж суудлаасаа дахин босон харайсанд ах нь:

	— Аяар, аяар, бүү хавьт! Тонгорог айхтар хурц, өөрийгөө эсгээд, намайг бас эсгэж орхино шүү гэв.

	Александр хэчнээн мэрийсэн ч энэ өдөр хайрт ахыгаа элгэндээ тэвэрч чадахгүйг мэдээд дараа болъё гэж боджээ.

	Петр Иваныч ярьж эхэлсэн нь:

	— Хөгжилтэйхөн тасалгаа бий. Цонх нь туурганд баахан халхлагдсан, гээд чи цаг үргэлж цонхны дэргэд суух юм биш. Гэртээ байвал нэг юм оролдож байх биз. Цонхоор гөлийх зав гарахгүй. Бас хямдхан, сард дөчин рублийн хөлстэй, зарц суулгах үүдний өрөөтэй. Чи бүр анхнаасаа аваад асрагчгүй ганцаараа аж төрж сурах хэрэгтэй. Өөрөө жаахан аж ахуйтай болох хэрэгтэй. Өөрөөр хэлбэл гэртээ цай хоолтой, товчхон хэлбэл хоргодох оронтой, францчуудын ярьдгаар un chez soi2 байх хэрэгтэй. Чи тэндээ хэн дуртайтайгаа уулзаж болно... Ер нь намайг гэртээ хоол идэх өдөр орж ирж байгаарай. Бусад өдөр бол эндхийн залуучуул голдуу гуанзанд хооллодог юм, чи харин хоолоо авчруулж байвал дээр. Гэртээ амар тайван элдвийн юмтай дайралдахын аюул байхгүй. Тийм биз дээ?

	— Ах минь би их баярлаж байна.

	— Баярлах юу вэ? Чи миний садан төрөл биз дээ? Би үүргээ биелүүлж байна. За би одоо хувцаслаад явлаа. Надад алба ажил ч байна, үйлдвэр ч байна.

	— Би таныг аминдаа үйлдвэртэй гэж мэдээгүй шүү, ах минь.

	— Шил, шаазангийн үйлдвэр бий. Тэгэхдээ... Би ганцаар биш. Бид гурвуул нийлсэн юм.

	— Ажил урагштай юу?

	— Тийм ээ, овоо, дотоодынхоо губернүүдийн яармаг дээр голдуу борлуулдаг. Сүүлийн хоёр жил бүр сүрхий! Дахиад таван жил ийм байвал ч тэгээд... нэг маань баахан найдвар муутай үрэлгэн хүн. Гэхдээ би түүнийг гарынхаа дор байлгаж чадна. За баяртай. Чи одоо хот үзэж, үүгээр түүгээр явж, нэг газар хоол идээд оройхон манайд ирж цай уугаарай. Би гэртээ байна. Тэгээд ярилцамз. Хүүе Василий! Чи эдэнд тасалгааг нь зааж өгөөд төвхнөхөд нь туслаарай гэв.

	Александр шинэ байрандаа орж суугаад «Энэ Петербургт ийм байдаг байжээ. Төрсөн авга ах ийм байгаа юм чинь бусад нь ямар байх вэ?..» гэж бодлоо.

	Залуу Адуев ихэд бодлогошрон өрөөн дотуураа хойш урагш холхиж, Евсей тасалгааг янзлах зуур: «Энд чинь ямар хаашаа газар вэ, Петр Иванычийн гал зуухыг өдөртөө ганц галладаг гэнэ. Зарц нар нь айлын хоол иддэг юм байна... Ээ тэнгэр минь, хачин улс юм даа. Хэлэх үг алга. Тэгээд бас петербургийнхэн гээд байгаа шүү! Манай нохой ч болтугай дор дороо идүүртэй байдаг» гэж ганцаараа үглэнэ.

	Александр үг эс дуугаравч Евсейн бодлыг зөвшөөрч байх төлөвтэй, цонхны дэргэд очиж, дан яндан, дээвэр, байшингийн харласан бохир туйпуу ханыг харж... хоёр долоо хоногийн өмнө хөдөө гэрийнхээ цонхоор юу харсантайгаа зүйрлүүлээд уйтгарт автав.

	Александр гадагш гарваас хүн амьтан бужигнаж, бүгдээрээ хувь хувиа хичээн, хажуугаараа өнгөрөгсдийг бие биетэй мөргөлдчихгүйн тулд л харах төдий болоод нэг нэг тийшээ яаран гүйлдэнэ. Губернийн нь хотод бол хэнтэй ч дайралдлаа гэсэн заавал нэг сонин байдгийг Александр санав. Иван Иваныч гуай Петр Петровичийнд очиж явна гэхэд зорьсон хэргийг нь хот даяар мэдэх жишээтэй. Марья Мартыновна оройн мөргөлөөс буцаж явах ч юм уу, Афанасийг Савич загасанд явж байх шиг. Тэнд ноёныхоос цагдаа гараад эмч рүү ухаан жолоогүй давхихыг хараад, уг нь авгай хүүхнүүдийн бодлоор бол тэр тухай урьдаас мэдэж зохихгүй байтал эрхэмсэг хатны нярайлах гэж байгааг хэн бүхэн мэдээд, бүгдээрээ хүү юу, хүүхэн үү? гэж асууцгаана. Авхай нар баярын оройвч бэлдэцгээнэ. Матвей Матвеич оройн зургаан цагт бүдүүн таяг тулсаар гэрээсээ гарахыг хараад салхинд гарч яваа нь тэр, эс тэгвэл хоол шингэдэггүй болсон хүн. Тэгээд мөн энэ үеэр цайгаа уудаг зантай өвгөн зөвлөхийн цонхны дэргэд заавал зогсоно гэдгийг бүгдээр мэднэ. Хэнтэй ч дайралдсан мэхэлзэн ёсолж ганц хоёр үг солино, заримтай нь эс мэндэллээ гэхэд тэр хүн хаашаа, яах гэж явааг нь мэднэ. Цаад хүний нүдэнд ч би таныг танина. Хаашаа яах гэж явааг чинь мэднэ гэж бичээстэй байх мэт. Бие биеэ урьд үзээгүй танихгүй хоёр хүн дайралдах юм бол хоёулын нь царай асуултын тэмдэг шиг болж бие биеэ хоёр гурав эргэн харж, гэртээ ирээд тэр шинэ хүний хувцас, алхааг хүртэл тодорхойлон ярьж, хэн гэгч хаанаас юу гэж ирсэн юм бол гээд хэлэлцэж тааварлацгаах нь тэр. Гэтэл энд хүн бүхэн хоорондоо дайсан юм шиг харц нь хүртэл муухай.

	Александр анхандаа хөдөөгийн хүний сониуч зангаар дайралдсан хүн болгоноо, олигтой хувцастай хүн болгоныг ажиглаж, нэг яамны сайд бол уу, элчин сайд бол уу, зохиолч бол уу? «Нөгөө хэн энэ биш байгаа? Тэр бол уу?» гэж бодож явлаа. Гэтэл тийм сайд, зохиолч, элчин сайд нар алхах бүрд дайралдаад байхаар нь удалгүй уйсав.

	Александр байшин барилга хараад улам ч уйтгарлав. Хойно хойноосоо залгасан асар том бунхан шиг нэг янзын тэр дүнсийсэн чулуун байшингууд Александрт уйтгар гуниг төрүүлэв. «За энэ гудамж дуусахаар одоо нэг нүд хөөж халхлах юмгүй болж; бяцхан гүвээ ч юм уу, зүлэг ногоо ч юм уу, нурсан хашаа харагдана даа» л гэж бодоход байдаггүй, дахиад өнөөх дөрвөн эгнээ цонхтой ижил чулуун байшингууд үргэлжлэх ажээ. Энэ нэг гудамж дуусахад түүнийг мөн адил гудамж таглаж, тэнд бас л тийм байшин эгнэсэн үзэгдэнэ. Баруун тийш, зүүн тийш, хааш ч харсан дандаа л байшин, дандаа л чулуу, үргэлж нэг янзын юм тал талаас аварга амьтад шиг таныг бүслэн хавчина... Нүдний хараа сунгах газар байхгүй, эргэн тойрноосоо хаагдаад улс амьтны сэтгэл бодол ч бас хаагдчихсан юм шиг санагдана.

	Петербургт ирсэн хөдөөгийн хүн анхандаа хүнд бодолд автагдана. Тэр хүн бишүүрхэн уйтгарлаж, түүнийг тоож харах хүнгүй, өөрөө алмайрч орхино. Элдэв янзын шинэ сонин юм, бужигнасан хүмүүс ч түүнд зугаа болохгүй. Энд үзсэн, нутагтаа үзээгүй юм болгоныг хөдөөгийн аминчхан зангаар өширхөн бодно.

	Тэр бодлогошрон, сэтгэл нь нутагтаа эргэж очно. Нүдэнд юутай дулаан бил ээ? Шовх оройтой дээвэр бүхий, хуайс модон цэцэрлэгтэй нэг байшин байна. Дээвэр дээр нь тагтаа үүрлэх газар барьжээ. Худалдаачин Изюмин тагтаатай хөөцөлдөх дуртай, тэгэх гэж дээвэр дээр өөрөө тагтааны үүр барьчхаад, өглөө орой хоёр тоорцог дээлтэйгээ, үзүүрт нь даавуу уясан саваа барьж, түүгээрээ даллан исгэрч дээвэр дээр зогсоно. Дөрвөн талдаа цонхтой, хавтгай дээвэртэй яг дэнлүү шиг өөр нэг байшин байна. Барьсаар өнө удаж, аягүйдвэл нурчих юм уу илжирч гал авалцах болов уу гэмээр, дээврийн банз нь зэвхий саарал өнгөтэй болчихжээ.

	Тийм байшинд суухад аймаар боловч хүн суудаг л юм. Эзэн нь хазайсан арыг хараад хааяа толгой сэгсрэн «Хавар болтол тэсдэг болов уу? Дажгүй» гэж хэлчхээд, амиа хайрлахгүй мөнгөө хайрлаад суугаад л байна. Түүний дэргэд манааны шовгор шиг хоёр жигүүртэй тал, дугуйрсан эмчийн чамин байшин дэгжин гэгч нь цэмцийж харагдана. Нэг жигүүр нь ногоон модонд далдлагдаж, нөгөө нь гудам тийш араараа эргэжээ. Тэнд бас хоёр мод газар үргэлжилсэн хашааны цаанаас багачуудын хорхой хүргэсэн улаан ягаан алимтай модод өлийж үзэгдэнэ. Байшингууд сүмээс зайдуухан байна. Сүмийн эргэн тойрон өтгөн өвс булшны чулуунууд үзэгдэнэ. Албаны газар нь харагдмагц албаны газар гэж мэдэгддэг болохоор хэрэггүй бол хэн ч ойртохгүй. Гэтэл нийслэлд бол албаны байшинг энгийн байшингаас ялгах аргагүй, бас тэгээд худалдааны мухлаг байшин дотроо байхыг нь яана. Хөдөө тосгонд бол хоёр гурван гудамж өнгөрөхлөөр сэлүүн агаар сэнхийж бургасан хашаа, цаана нь ногооны газар тэгээд хаврын тариа тарьсан цагаан тал үзэгдэнэ. Чимээ аниргүй, намуухан, уйтгартай нь яана, гудамж хүн амьтан цөмөөрөө мөн л налгар сайхан байдалтай. Тахиа ч атугай гудамжаар чөлөөтэй сэлгүүцэж ямаа, үхэр өвс чимхлэн, багачуул цаасан шувуу хөөргөнө.

	Тэгтэл энд хэчнээн гунигтай вэ? Хөдөөгийн эр цонхныхоо урдаас харсан хашаа, тоостой бохир гудамж, дэржгэнүүр гүүр, архины мухлагийг гуншин санаж шүүрс алдана, Исаакиевийн дуган өөрийн хотын дуганаас илүү сайхан болоод өндөр тайж нарын хурлын танхим өөрийн нь хотын танхимаас томыг мэдээд атаархан зэвүүцнэ. Ингэж зүйрлүүлээд уурсан дуугаа хурааж, заримдаа тийм даавуу, тийм нэг дарс манай тэнд илүү сайн хямд, харин далайн тэртээх ховор юмс, том хавчаахай, дун, улаан загасыг бол манай тэнд нэг нүдээр ч үзэхгүй, та нар гадаадынхаас элдвийн даавуу, хэрэгтэй хэрэггүй юм авдаг хохь чинь, тэднүүс та нарыг шулж байхад та нар маллуулсандаа баярлаж байдаг! гээд хэлж орхино. Харин хотынхоо түрс, лийр, талх илүү сайныг жишиж мэдээд гэнэт баярлахыг нь яана. «Танай энд ийм юмыг лийр гэдэг юм уу? Манай тэнд энийг чинь зарц шивэгчин ч тоож идэхгүй!..» гэж хэлнэ.

	Хөдөөгийн хүн тэр байшингийн нэгэнд нь алсаас ирсэн захиа өгөх гэж орвол бүр их гутарна. Хөдөөгийн хүн өөрийгөө орохтой зэрэг тэр айл сүйд майд болж яаж угтаж, хаана суулгах, яаж хүндэлж дайлах учраа олохгүй хөл алдаж хоолонд дуртайг нь аятайхан мэдэж авна. Тэгж сүйд болоход нь уяраад, сүүл сүүлдээ нэрэлхэхээ больж «гэрийн эзэн эзэгтэй хоёрыг үнсэж үмхлэн, хэзээ язааны танил шиг чи би гэлцэж, бүгдээрээ амтат дарс ууж, хоолой нийлүүлэн дуулцгааж ч магад... гэж бодно.

	Хол оо хэвтэнэ! Тэр хүнийг нүдний булангаар харангуут нүүрээ үрчийлгэж, завгүй гэж шалтаглан, хэрэг явдал байвал хоол ундаа идэж уудаггүй цагт уулзахаар болзоно, архи зуушаар дайлах гэж санахын ч хэрэг байхгүй. Гэрийн эзнийг тэврэх гэхээр гэдрэгээ ухарч, зочныг нэг хачин харна. Зэргэлдээ өрөөнд аяга халбага хангинаад, уг нь урьж таармаар байтал ирсэн хүнийг эвтэйхэн явуулах гэж битүү үг хаяна... Хаалга болгон хаалттай газар болгон хонхтой энэ даанч муухай биш үү? Хүн нь нэг л зожиг, хүйтэн царайтай. Хөдөө газар бол айлд ороход зовох юмгүй, хоолоо идчихсэн байвал зочинд дахиад хоол хийж өгнө, халуун тогоо өглөө орой үргэлж зэхээтэй, хонх бол дэлгүүрт ч байхгүй. Уулзсан дайралдсан болгон үнсэлцэж үмхэлцээд, айл хөрш улс бол ёстой нэг айл хөрш шиг эв түнштэй сууж төрөл садны улс бол нэг нэгийнхээ төлөө амь тавин ёстой нэг төрөл садан шиг... мөн гунигтайяа!

	Александр тэнгисийн яамны талбайд очоод зогтусав. Александр зэс морины хөшөөний дэргэд хэсэг зуур зогсохдоо харин хөөрхий Евгений3 шиг өөрийгөө гашуунаар зэмлэсэн байдалтай биш харин бахархан бодол болж зогслоо. Нева мөрөн түүнийг тойрсон байшин барилгыг хараад нүд нь сэргэв. Александр донсолгоотой гүүр, нурсан хашаа хороог сайхан гэж бодсондоо гэнэт ичингүйрэв. Тэгээд сэтгэл нь сэргэж, хөл нь хөнгөрлөө. Бужигнасан амьтан, юм болгон нүдэнд нь өөр учир утгатай болоод ирлээ. Уйтгарт бодолд нэгэн үе дарагдсан итгэл найдвар дахиад гялсхийж, шинэ амьдрал халуунаар угтаж ямар нэг үл мэдэгдэх юм руу даллах шиг болж, зүрх нь хүчтэй цохилов. Александр ариун хөдөлмөр эрхэм эрмэлзлийг мөрөөдөж, өөрийгөө шинэ ертөнцийн иргэн гэж тооцоод Нева мөрний хөвөөгөөр додигор гэгч нь алхав. Ингэж мөрөөдөл болсоор гэртээ ирлээ.

	Орой арван нэгэн цагт авга ах нь цай уу гэж дуудуулав. Диван дээр хэвтэж байсан авга ах нь,

	— Би саяхан театраас ирлээ гэв.

	— Ах та надад хэлэхгүй тоогүй дээ. Би тантай хамт явах байсан юм.

	— Би зөөлөн суудалд суусан. Чи очоод яах вэ, миний өвөр дээр суултай биш. Маргааш ганцаараа оч гэж Петр Иваныч хэллээ.

	— Ганцаараа олны дунд санаж бодсоноо ярилцах хүн олдохгүй уйтгартай юм. 

	— Яриад яах юм бэ? Бодож сэтгэж сурах хэрэгтэй, нэг үгээр хэлбэл ганцаар амьдарч сурах хэрэгтэй. Хожим хэрэг болно. Бас театрт очихдоо олигтой хувцаслах хэрэгтэй.

	Александр хувцсаа хараад, ахынхаа хэлсэн үгийг гайхаж, «намайг яагаад олиггүй хувцасласан гээ вэ? Цэнхэр сюртук, цэнхэр өмдтэй» гэж бодоод,

	— Надад хувцас их бий ах аа. Кенигштейнээр оёулсан юм. Манай губернийн захирагчийн хувцас хийдэг хүн гэв.

	— Тийм байж, гээд энэ хувцас чинь таарахгүй. Хэд хоногоос би чамайг оёдолчин дээрээ аваачна. За энэ, бага хэрэг. Өөр ярих чухал юм байна. Чи энд юу гэж ирсэн бэ, хэлээч!

	— Би... амьдрах гэж ирсэн

	— Амьдрах ий! Амьдрах гэж чи ууж идэх, унтахыг хэлж байгаа бол наашаа, ийм хол газар ирж төвөг удахын хэрэггүй байж. Чи энд гэртээ байдаг шигээ ууж идэж унтаж чадахгүй. Харин өөр юм бодсон бол хэлээд аль... гэхэд нь Александрын царай улсхийн,

	— Юм үзэж нүд тайлахаар ирсэн гэж хэлэх гэсэн юм. Би хөдөө уйдаж залхаж гүйцлээ. Юм болгон бахь байдгаараа гэв.

	— Мөөн тийм байж! Чи тэгээд Невагийн гудамжинд хоёрдугаар давхар хөлсөлж аваад, сүйх тэрэгтэй болж, олон хүнтэй танилцаж, үе үе гэртээ найрладаг болох юм биз дээ? гэхэд нь,

	— Тэр чинь их үнэтэй шүү дээ гэж Александр гэнэхэн сэтгэлээс өгүүлэв.

	— Ээж чинь чамд мянган рубль өгсөн гэж бичсэн байна. Энэ багадна. Миний нэг танил саяхан энд ирсэн. Тэр хүн бас хөдөө уйдаж залхжээ. Тэгээд юм үзэж нүд тайлах гэж тавин мянган рубльтэй ирсэн байна. Бас жил болгон төчнөөн рубль авах юм гэнэ. Тэр хүн Петербургт ёстой амьдрахын дүрстэй амьдарна! Чи бол тэгэх гэж ирээгүй.

	— Таны хэлж байгаагаар бол би яах гэж ирснээ өөрөө мэдэхгүй байгаа юм шив дээ гэсэнд

	— Бараг тийм. Арай дээр хэллээ. Үүнд үнэн юм бий. Гэхдээ л муу байна. Чи наашаа гарахдаа, би яах гэж явж байгаа билээ гэж өөрөөсөө асуусангүй юу? Тэгж асуусан бол илүүдэхгүй сэн.

	— Би урьд өөрийгөө тэгж асуухад хариулт дандаа бэлэн байдаг байсан гэж Александр бардам хэлэв.

	— Тэгвэл ярихгүй яагаа вэ? За тэгээд чи яах гэж ирсэн юм бэ?

	— Би ариун үйлс бүтээх цаглашгүй эрмэлзэл шуналд автаад сэтгэл зүрхийг минь догдлуулж байсан мөрөөдлөө... гэхэд нь Петр Иваныч диван дээрээсээ өндийсхийгээд амнаасаа тамхиа авч, чих тавив.

	Александр үргэлжлүүлэн:

	— Тэр мөрөөдлөө тодруулж, биелүүлэх хүсэл оргилоод... гэв.

	Петр Иваныч гэнэт:

	— Чи шүлэг бичдэггүй биз гэж асуув.

	— Үргэлжилсэн үгээр ч бичдэг. Аваад ирэх үү, ах аа!

	— Үгүй үгүй. Дараа боломз. Би зүгээр асуусан юм.

	— Юу гэж?

	— Чиний ярьж байгаа чинь

	— Тусгүй гэж үү?

	— Их сайхан ч байж мэднэ. Даанч эвгүй юм.

	— Манай гоо сайхны хичээлийн багш ингэж ярьдаг байсан. Хамгийн уран үгтэй багш гэж тооцогддог байсан гэж Александр зовнисхийн өгүүлэв.

	— Тэр хүн юун тухай тэгж ярьдаг байгаа вэ?

	— Хичээлээ.

	— Мөөн!

	— Би яаж яривал таарах вэ, ах аа?

	— Гоо сайхан хичээлийн багш шиг биш, хүн шиг зүгээр ярь л даа. Ер нь үүнийг нэгмөсөн тайлбарлачхаж болохгүй, хожим чи өөрөө үзэж мэднэ. Их сургуульд заалгаснаа санаад чиний үгийг орчуулбал чи алдар нэр хайж, олз омог олохоор ирсэн гэж хэлэх гэж байгаа юм шив дээ? Тийм үү?

	— Тийм ээ, ах аа, алдар нэр хайж. 

	— Бас олз олох гэж олзгүй алдар нэрээр яах вэ? Сайхан санаа санж гээд... чи дэмий ирж дээ.

	— Яагаад тэр вэ? Та өөрийнхөө туршлагаар бол ингэж хэлмээргүй юм даа гэж Александр хэлээд эргэн тойрон харав.

	— Сүрхий ажиглажээ. Үнэн шүү, манайх хогшил сайтай, ажил минь ч овоо урагштай яваа. Гэтэл хараад байхад чи бид хоёрт ялгаа их байна.

	— Би өөрийгөө тантай зүйрлүүлж хэрхэвч зүрхлэхгүй

	— Тэр хамаагүй. Чи намайг арав нугалах ухаантай надаас илүү хүн байж ч мэднэ... чи шинэ дэг журамд автмааргүй байрын хүншив. Таны тэндхийн дэг журам гэдэг чинь - пээ! Чи ээжийн эрх танхил хүү байна. Миний туулж өнгөрүүлсэн болгоныг чи яаж туулж чадах вэ? Чи хоосон мөрөөдөж суудаг хүн шиг байна. Энд мөрөөдөж суух зав олдохгүй. Энд мань мэтийн улс хэрэг бүтээх гэж ирдэг юм.

	— Та намайг орхилгүй зөвлөгөө туршлагаараа тус болбол би жаал зугаа юм хийж чадах ч юу магад.

	— Зөвлөгөө өгөхөөс айж байна. Чам шиг хөдөөгийн хүн яах ч болзошгүй. Балай юм болчихвол чи хожим надад гомдоно. Санаснаа хэлэх, гэвэл цааргалах юм алга. Чи дуулна уу, байна уу, дураараа бол. Ээ дээ? Юм болохгүй байх аа. Танай тэнд аж төрөхийн учрыг ондоогоор ойлгодог. Тэднийг яаж өөр болгох вэ? Та нар хайр сэтгэл эв түншин, баяр цэнгэл аз жаргал гэж солиороод, аж төрнө гэдэг ердөө л тэр гэж боддог. Уйлж унжих налигнахаас цааш хийж бүтээсэн юмгүй... энэ бүхнээс би чамайг яаж салгах вэ? Бэрх ээ бас!

	— Би орчин үеийн ойлголтод дасаж дадахыг хичээе, ах аа! Өнөөдөр ч гэсэн энэ мэт лут байшин барилга, алс тэртээ орноос бидэнд бэлэг хишиг авчирсан хөлөг онгоцнуудыг хараад орчин үеийн хүн төрөлхтний амжилт юутай их вэ гэж бодож, энэ ухаалаг ажилсаг олон түмний хичээл зүтгэлийг ойлгоод, тэдэнтэй нийлэхэд бэлэн байна... гэв.

	Петр Иваныч энэ хөөрүү яриаг дуулаад хөмсгөө дээш өргөж, дүүгээ нүд салгалгүй ажиглан дээш харахад цаадах нь дуугүй болов. 

	— Амархан хэрэг байх нь. Та нарын толгойд юу ордгийг бүү мэд «ухаалаг, ажилсаг олон түмэн» гэнэ шүү! Нээрээ чи нутагтаа үлдсэн нь дээр, тэгэвч чи насан туршдаа жаргах байсан юм байж. Тэндээ хүн хүнээс илүү ухаантай, юм хүм зохиодог, уран сайхан үгтэй гэгдэж хувиршгүй мөнхийн эв түнжин, хайр сэтгэл, төрлийн холбоо аз жаргал байдаг гэж итгээд, эхнэр авч, өтөлтлөө мөрөө хараад тэрхэндээ л лав жаргалтай байх сан. Эндхийнхээр бол чи жаргаж чадахгүй. Энд тэр ойлголтыг бүрмөсөн таягдах хэрэгтэй. 

	— Ах аа, тэгэхлээр тэнгэрээс энэ хорвоогийн балчигт санамсаргүй унасан эрхэм ариун сэтгэл, эв нөхөрлөл, хайр дурлал чинь... гэсэнд

	— Юу? гэхэд нь Александр дуугүй болов.

	— «Хайр дурлал, эв нөхөрлөл балчигт унаж гэнэ шүү! За чи энд ингээд л донгосож орхих юм биз дээ?

	— Хайр сэтгэл энд, манай тэндэхтэй адилгүй юм уу? гэж асуух гэсэн юм.

	— Энд ч хайр сэтгэл эв нөхөрлөл бий. Ийм юм байхгүй газар хаа байх вэ? Харин танай тэндэхтэй адилгүй. Хожим чи өөрөө үзнэ. Чи урьдаар тэр ариун, тэнгэрлэг сэтгэлийг мартаад, юмыг байгаа чигээр нь зүгээр ажигла. Тэгвэл дээр, ядаж нэмж чимэлгүй ярьж сурна. Ер тэгээд надад ямар хүртээлтэй юм биш. Чи нэгэнт энд ирсэн хойно буцалтай биш дээ. Эрсэн юмаа олохгүй бол өөртөө гомдоорой. Миний бодоход юу сайн, юу муу вэ гэдгийг би чамд хэллээ шүү. Тэгээд өөрөө мэд... Чамайг нэг юм болгож болох юу магад, оролдоод үзье. Аа тийм! Ээж чинь чамайг мөнгөөр хангаж байгаарай гэсэн байна лээ... За би чамд нэг юм хэлье. Чи надаас мөнгө бүү гуйгаарай. Энэ чинь учир мэдэх улсын эвийг эвддэг юм шүү. Гэхдээ чамаас мөнгө харамлаж байна гэж битгий бодоорой. Өөр аргагүй болбол одоо яая гэх вэ, надад хэлээрэй... Хүний хүнээс гуйсанд орвол авга ахаасаа авсан нь дээр, ядаж хүүгүй зээлнэ. Чамайг битгий царай алдаж яваасай гэж өөрөө мөнгө олох нэг ажил чамд даруйхан олж өгье. За баяртай. Өглөө ирээрэй. Ямар ажил яаж эхлэхээ ярилцамз.

	Александр Федорыч харихаар гартал Петр Иваныч хойноос нь:

	— Хүүе, чи хоол идэхгүй биз? гэв.

	— Уг нь идмээр байна гэсэнд

	— Манайд юу ч байхгүй гэжээ.

	Александр дуугүй болж, «тэгвэл яах гэж хоол ид гэсэн юм бол?» гэж бодов.

	— Би гэртээ хоол хийлгэдэггүй. Одоо гуанз хаачихсан. Чамд анхны сургамж болох нь тэр дээ. Мэдэж ав. Танай тэнд үд болтол унтаж, нар жаргамагц орондоо орж дуртай цагтаа идэж уугаад, хүйтэрвэл чихэвчтэй малгай өмсчхөөд ер нь тэгээд юм дуулья, мэдье ч гэх юм байхгүй гэгээтэй байвал өдөр, харанхуй байвал шөнө гэж суудаг хойно доо. Одоо нүд чинь анилдаад байна. Би бол одоо ажил хийнэ. Сарын эцсээр тооцоо бодох хэрэгтэй байдаг юм. Танай тэнд жил тойрон цэвэр агаар амьсгална. Энд бол цэвэр агаар амьсгалахад ч мөнгө орно! Ер нь юм болгон тийм! Шал ондоо шүү! Энд бол ялангуяа өөрийн мөнгөөр орой хоол идэхгүй. Бас минийхээр иднэ гэж бүү сана. Энэ чамд өөрт чинь тустай. Шөнө ёолж тийчгэнэхгүй. Надад чамайг адисалж байх зав алга.

	— Үүнд дасахад амархаан ах аа... 

	— Тийм бол сайн. Танай тэнд шөнө хүн ирвэл тэр дор нь хоол хийж өгдөг хэвээр үү?

	— Тийм заншлыг муулж болохгүй байх аа, ах минь. Орос хүний сайхан сэтгэл...

	— Боль доо! Юуны чинь сайхан сэтгэл тэндхийнхэн хийх юмгүй уйдахдаа элдвийн өөдгүй амьтан үзэнгүүтээ сүйд болоод л «Хэчнээн бол хэчнээн идэж уу. Харин бидний уйтгарыг гаргаж цаг нөхцөөхөд маань тус бол, чамайг харъя. Юу ч атугай шинэ сонин хүн байна. Хоолоо харамлахгүй манай энд хоолноос элбэг юмгүй» гэнэ шүү дээ. Сайхан сэтгэлээ ч алд даа! гэжээ.

	Ийнхүү Александр унтахаар хэвтээд авга ахыгаа ямаршуу хүн болохыг тааж ядав. Бүх яриагаа эргэж санаад ихэнхийн нь учрыг олсонгүй. Зарим үгийг нь огт үнэмшсэнгүй.

	«Муухай ярьж байна гэнэ? Хайр дурлал, эв нөхөрлөл мөнх биш юм уу? Ах надаар даажигнаж байгаа юм бол уу? Эндхийн ёс ийм юм гэж үү? Уран үгнээс өөр юугаараа би Софьягийн сэтгэлийг татсан бил ээ? Софьягийн дурлал мөнх биш юм гэж үү?.. Бас энд нээрээ орой хоол иддэггүй юм болов уу?» гэж Александр бодов.

	Толгойд нь түгшүүрт бодол дүүрч гэдэс нь өлсөөд Александр унтаж чадахгүй орондоо удтал урваж хөрвөв.

	Хоёр долоо хоног өнгөрөв.

	Петр Иваныч дүүгийнхээ байдлыг ажиглаад өдөр ирэх тутам урамтай байх болов.

	— Дүү маань юмны аяыг тааруулж чаддаг хүн байна. Хөдөөгийн жаалыг ийм байна гэж би огт бодоогүй. Тэгье ингэе гээд байхгүй, дуудаагүй байхад над дээр орж ирэхгүй, тээр болоод байна гэдгээ мэдмэгц дорхноо гараад явчихна. Бас мөнгө гуйгаад байхгүй. Томоотой хүү байна. Хачин зан ч бий. Үнсэх гэж давшлаад, ярьж байгаа нь сургуулийн хүүхэд шиг, яваандаа ингэхээ болино биз. Ер нь надад дараа болохгүй байгаа нь яамай гэж завод хоршиж эзэмшсэн хүндээ ярихад цаадах нь:

	— Хөрөнгө чинээтэй юм уу? гэж асуув.

	— Үгүй, зуугаад албаттай юм даг уу даа.

	— Яах вэ дээ? Чадалтай бол энд өөдөлнө. Та ч гэсэн бага юмнаас эхэлсэн шүү дээ, одоо бол тэнгэр минь... 

	— Үгүй ээ. Юу ч болохгүй. Пээ иш гэсэн ийм тэнэг хөөргөн зан ер дэмий. Эндхийн ёс журамд дасахгүй нь дээ? Яаж алдар нэр олох вэ? Дэмий ирсэн юм... за яах вэ өөрөө мэдэг гэж ярьжээ.

	Александр авга ахдаа хайртай байх ёстой гэж бодох боловч занг нь авч, санааг нь таньж ер үл чадна.

	Александр нэг өглөө Поспелов найздаа захиа бичсэн нь: «Манай авга их хаантай их сайн хүн бололтой. Харин дандаа ажил бичиг, данс гэж байдаг тун уйтгартай хүн байна. Сэтгэл нь газарт хадаастай юм шиг энэ хорвоогийн тоосноос ангижирч хүний сэтгэлийн үзэгдлийг бясалгах ариун бясалгал хүртэл хэзээ ч хөөрөхгүй юм. Ахын санаанд тэнгэр газар хоёр салшгүй холбоотой байх юм. Бид хоёр хэзээ ч сэтгэл нийлэхгүй нь бололтой. Би ийшээ ирж явахдаа ах маань намайг төрөл садны ёсоор эрхбиш бодолцож эндхийн цэвдэг улс амьтны дунд нөхрийн ёсоор халуун элгэндээ тэвэрнэ гэж бодсон юм сан. Эв нөхөрлөл гэдэг хоёр дахь сахиус гэдгийг чи мэднэ шүү дээ? Гэтэл ах маань энэ улс амьтантай эгээ адил юм. Би ахаас хоромхон зуур ч холдохгүй, хамт цаг өнгөрүүлнэ гэж бодсон юм сан. Тэгтэл яаж угтсан гээ? Халамжгүйхэн сургаж хэлээд, тэрийгээ ажил явдалд тустай гэх юм. Ажил явдалд тусгүй ч бай, элэгсэг дотно үг хэлсэн болоосой. Ах маань бардам биш нь биш юм. Харин сэтгэлээ дэлгэхийг үздэггүй хүн юм. Бид хамт хоол унд ууж иддэггүй, хаашаа ч хамт явдаггүй. Ах нэг тийшээ явж ирээд хаана очсон, юу хийснээ огт ярьдаггүй, бас хаашаа яах гэж явж байгаа, танил нь ямар улс байдаг, юу санаанд нь таардаг, таардаггүй, цагийг яаж өнгөрүүлдгээ ер ярихгүй юм. Нэг их уурлах ч үгүй энхрийлэх ч үгүй гуних ч үгүй баясах ч үгүй хүн юм. Зүрх сэтгэл нь хайр дурлал, эв нөхөрлөлийн гал цог, гоо сайхны аливаа эрмэлзлийг мэдэхгүй юм. Манай аугаа их мартагдашгүй Иван Семеныч танхим дээрээсээ ярихад нь бид түүний цогт нүдийг харж уран үгийг сонсоод бахдан биширч суудаг байснаа санана уу? Би бараг түүнтэй адил, онгод нь орсон шидтэн шиг бишгүй дээ ярих л юм, ярих л юм. Гэтэл ах хөмсгөө хөдөлгөөн чагнаж хачирхан харж байснаа нэг жигтэй инээвхийлэх юм. Тэгж инээвхийлэхэд нь цус минь царцах шиг болж урам хугараад явчих юм! Би ахыг заримдаа Пушкиний чөтгөртэй4 нэг адилтгаж бодох юм... Ах хайр сэтгэл гэх мэтийн юм байдаг гэж итгэдэггүй, аз жаргал гэж байхгүй хэн ч биднийг жаргуулна гэж амлаагүй, ард нь амьдралд сайн, муу юм тэгш сэтгэл, ханах, урагштай байх, эрүүл явах тайван байх, дараа нь сэтгэл дундуур урагшгүй, тайван биш байх өвдөх зовох гэх шиг аль аль нь тэгш байдаг гэж ярих юм. Энэ бүхнийг жирийн янзаар үзэх хэрэгтэй, хүн болж төрсний хэрэг юу билээ, бид юу эрмэлзэх вэ гэсэн ашиггүй асуудлаар (харав уу? ашиггүй гэнэ шүү!) толгойгоо эргүүлэх хэрэггүй үүний төлөө санаа зовох ёстой нь бид биш, үүрээс болж бид хамар дороо байгаа юмыг харахгүй, ажил явдлаа хийхгүй байна гэх юм. Дандаа л ажил хэрэг гээд байх нь тэр. Ахыг ямар нэг цэнгэл баясгалан буюу ерийн ажлын чухал амины нь тухай бодол болж суугааг ялгах аргагүй. Данс хартай ноцолдсон ч, театрт юм үзсэн ч нэг янзаараа байх юм. Сэтгэл хөөрөх хөгжих гэдгийг мэддэггүй, бас гоё сайхан юманд дургүй юм шиг ерөөс тийм юманд шонгүй хүн байна. Аягүй бол Пушкиний зохиолыг уншаагүй байх гэж бодох юм...»

	Петр Иваныч, дүүгээ захиа бичиж суутал тасалгаанд нь гэнэт орж ирээд,

	— Би чамайг яаж төвхнөснийг чинь үзэх, ажил явдал ярих гэж ирлээ гэв.

	Александр босон харайж гараараа нэг юм шалавхан таглав.

	— Нуух юмаа нуу, нуу, би буруу хараад байя. За нуув уу? Ээ энэ юу ойчив, юу гэгч вэ? гэж Петр Иваныч асуулаа.

	— Энэ юу ч биш ээ, ах аа... гэснээ Александр балмагдаад дуугүй болов.

	— Үс шив дээ? Нээрээ юу ч биш байна! Би нэгийг нь харчихсан хойно гартаа нуусан юмаа бас үзүүлчих гэв.

	Александр гэм хийсэн сурагч шиг өөрийн эрхгүй алгаа дэлгэж бөгж үзүүлэв.

	— Энэ хаанаас гарсан юу гэгч вэ? гэж Петр Иваныч асуув.

	— Энэ биегүй харилцааны биет тэмдэг юм аа ах аа...

	— Юу гэнэ ээ? Аль вэ, тэр тэмдгүүдээ нааш нь өгөөдөх.

	— Энэ дэнчин... 

	— Лав хөдөөгөөс авчраа биз дээ?

	— Софьягаас, наашаа гарахад минь дурсгал болгож...

	— Тэгнэ ээ тэр. Чи тэгээд үүнийг мянган бээрийн тэртээгээс тээж ир ээ юу? гээд ах нь толгой сэгсэрч, — Чи дахиад нэг уут хатаасан бөөрөлзгөнө авчирсан бол дээр сэнж. Ядаж мухлагт борлуулчихгүй юу. Гэтэл энэ дэнчин гээд үс бөгж хоёрыг ээлжлэн үзэж үсийг нь үнэрлэж бөгжийг нь гар дээрээ цэгнэв. Тэгснээ ширээн дээрээс цаас авч, хоёр тэмдгийг боож, бүгдийг нь базаж цомхон бөөн болгоод цонхоор шидэж орхиход нь Александр

	— Ах аа! гэж чарлаад, гараас нь шүүрсэн боловч хожигджээ. Боодолтой юм зэргэлдээх байшингийн дээвэр дээгүүр нисэж сувагт яваа тоосго ачсан чиргүүл завины ирмэг дээр ойчиж ойгоод усанд унав.

	Александр ахыгаа гоморхон зэмлэсэн янзтай харж байснаа

	— Ах аа! гэж дахин дуудав.

	— Юу гээ вэ?

	— Та яаж байгаа нь энэ вэ?

	— Биегүй тэмдэг, ер нь гэрт байлгаж болохгүй элдэв новш, хэрэгтэй хэрэггүй юмыг цонхоор шидэж байгаа нь энэ. 

	— Хэрэгтэй хэрэггүй юм гэнэ!

	— Чи юу гэж бод оо вэ? Чиний зүрхний хэлтэрхий юм уу... Би ажил явдал ярих гэж ирж байхад энэ хүний хийж байгаа юмыг, новшийн юм бодож суудаг байна шүү!

	— Ажил явдалд энэ саад болох юм уу?

	— Саад болохоор барах уу, цаг өнгөрөөд л байдаг чи алба хаах гэж байгаа юм уу, аль өөр ажил шилж сонго оо юу, яах санаатай байгаагаа одоо болтол хэлээгүй байна! Софья хүүхэн, тэмдэг мэмдэг л толгойноос чинь гардаггүй болоод тэр байж. Чи сая тэр хүүхэндээ захиа бичиж байсан юм шив дээ? Тийм үү?

	— Тийм... эхэлж байтал...

	— Ээждээ бичсэн үү?

	— Амжаагүй... маргааш бичье гэсэн юм.

	— Яагаад маргааш гэж? Ээждээ болохоор маргааш, Софьяд болохоор өнөөдөр... сарын дараа л чи тэр хүүхнээ мартана шүү дээ.

	— Софьяаг уу? Даанч дээ, мартаж болох уу даа?

	— Мартах ёстой. Би чиний дэнчинг хаяагүй бол дахиад хэдэн сар чи тэр хүүхнийг дурсах байсан даг аа. Би чамд давхар тус боллоо. Хэдэн жил өнгөрөхөд энэ тэмдгүүд тэнэглэж явсныг чинь санагдуулж чамайг улайлгах байсан юм.

	— Ийм ариун нандин дурсгалаас болж царай улайх гэж үү? Энэ чинь яруу сайхныг огоорсонтой адил...

	— Тэр балай юмны юу нь сайхан байгаа юм? Ухаандаа нагац эгчийн чинь захианд яруу сайхан юм байна уу? Шар цэцэг, нуур ус, нууц мууц ч гэх шиг... Уншингуут дотор минь эвгүй болоод, хэлэх үг ч алга! Золтой л ичиж үхсэнгүй, гэтэл би чинь ичнэ зовно гэдгийг мартсан хүн шүү дээ?

	— Аймаар юм байна, ах минь! Тэгэхлээр та ер сэтгэлтэй болж яваагүй байх нь ээ?

	— Дурсгал мурсгалд үнэн голоосоо дургүй,

	— Хачин жигтэй үхээнц амьдрал байна даа! Амьдрал биш, алмайрал байна! Зориг ч үгүй, зовлон ч үгүй, амьдрал ч үгүй амраг ч үгүй алмайрч5 гиюүрч явах ч гэж дээ.

	— Бас дэнчингүй гэж ах нь нэмж хэлэв.

	— Ах та, хорвоогийн хамгийн нандин юмыг ийм хүйтэн цэвдгээр доромжилж болох уу даа? Энэ чинь гэмт хэрэг шүү... Дурлал, ариун догдлол!

	— Тэр ариун дурлалыг чинь би мэднэ ээ. Чиний насан дээр гэзэг, үс, шаахай, оймсны татуургаас өөр юм харах биш. Гар хуруунд хүрмэгц хамаг биеэр ариун нандин дурлал тарж, за дураар нь тавьчихвал тэгээд... Харамсалтай нь дурлах цаг чинь болоогүй байна. Тэр хождохгүй. Харин ажил үйлс хийхгүй бол ажил чамайг хүлээхгүй.

	— Дурлал чинь хэрэгтэй юм биш гэж үү?

	— Биш, зугаа цэнгэл. Тэр цэнгэлд дэндүү автаж болохгүй, тэгвэл балай юм болно. Би чамайг тэгэх болов уу гэж айж байна гэж ах нь хэлээд толгой сэгсэрч, — Би чамд ажил бараг олсон. Чи алба хаах дуртай биз дээ? гэхэд Александр

	— Ээ гялай, ах минь! гээд ухасхийн ахынхаа хацрыг үнсэв.

	Ах нь хацраа арчаад, 

	— Нэг самбаа олж дээ! Би яаж анзаарсангүй вэ? За чагнаж бай. Чи юу мэдэхээ, өөрийгөө юу хийж чадна гэж бодож байна гэв.

	— Би шашны ном, иргэний, эрүүгийн, түмэн бодисын, ардын эрх, гадаад харилцааны ёс, улс төрийн эдийн засгийн ухаан, гүн ухаан, гоо сайхны ухаан, эртний судлал мэднэ... 

	— Байз байз! Чи оросоор олигтойхон бичиж чадах уу? Одоохондоо энэ хамгийн хэрэгтэй.

	— Оросоор бичиж чадах уу гэж үү? Асуух юу байх вэ? гэж Александр хэлээд, шүүгээ уудалж янз янзын бичиг цаас гаргаж байх зуур ах нь ширээн дээрээс нэг захиа аваад уншиж эхлэв.

	Александр бичиг цаас барьсаар ширээ рүү дөхөж ирснээ ахыгаа захиа уншиж байхыг хараад барьсан бичиг цаасаа алдаж,

	— Ах та юу уншаад байна? гэж хирдхийн асуулаа.

	— Энд нэг захиа хэвтэж байна. Найздаа бичсэн юм байлгүй. Уучлаарай, би чамайг хэр бичдэгийг чинь үзэх гэсэн юм.

	— Та тэгээд уншчихав уу?

	— Бараг тэглээ. Хоёрхон мөр үлдээд байна. Одоо дуусгаадахъя. Юу гэж? Энд нууц юм алга шив дээ. Нууц сан бол ингэж задгай хэвтэхгүй сэн... 

	— Та одоо намайг юу гэж бодож байна?

	— Чамайг овоо зөв жигд бичдэг юм байна гэж бодож байна. 

	— Тэгэхлээр та наанаа бичсэн юмыг уншаагүй шив дээ? гэж Александр баярлан асуув.

	Петр Иваныч захиаг эргүүлж үзээд,

	— Бүгдийг нь уншчих шиг боллоо, чи эхлээд Петербургийн тухай, өөрийн сэтгэгдлийн тухай бичээд, дараа нь миний тухай бичсэн байна.

	— Тэнгэр минь! гэж Александр дуу алдаад, нүүрээ алгаараа таглав.

	— Хүүе чи яав! Юу болов?

	— Та тэгээд ийм тайван байх гэж үү? Надад уурлахгүй, намайг жигшихгүй байна уу?

	— Үгүй. Би юу боллоо гэж сүйд майд болох юм бэ?

	— Дахиад хэлээч, намайг тайвшруулаад өгөөч.

	— Уурлаагүй гэм.

	— Би нэг л үнэмшихгүй байна. Та батлаадах... тах...

	— Яаж батлах вэ?

	— Намайг тэвэр.

	— Уучлаарай, чадахгүй.

	— Яагаад?

	— Яагаад вэ гэхэд энэ ямар ч ухваргүй утга учиргүй хэрэг. Манай багшийн хэлдгээр бол ухамсар минь ингэх хүсэл төрүүлэхгүй байна. Чи эмэгтэй хүн байсан бол жич хэрэг. Эмэгтэй хүнийг утга учиргүй ч гэсэн өөр учиртай тэвэрдэг юм.

	— Сэтгэл гэдэг, ах минь багтаж ядан оволзож уудлан гаргахаас өөр аргагүй болдог... 

	— Минийх тэгж багтаж ядан оволздоггүй, оволзлоо ч гэсэн би биеэ барих сан. Чи бас тэгж бай.

	— Яах гэж?

	— Яах вэ, тэвэрсэн хүнээ ойроос харсан хойноо ичиж улайхгүй байхын тулд хүнийг түлхэж орхиход сүүлд нь гэмших явдал байдаггүй гэж үү?

	— Байдаг. Тийм дээрээс би хүнийг ер түлхдэггүй.

	— Тэгвэл та намайг муу авирлалаа гэж түлхэхгүй, булай амьтан гэхгүй юм биз дээ?

	— Чиний бодлоор балай юм бичсэн хүн болгон булай амьтан болох нь. Тэгэх юм бол булай амьтан тоо томшгүй байх сан.

	— Өөрийнхөө тухай гашуун үнэн үг уншина гэдэг, бас тэгээд очиж очиж дүү нь бичсэн байдаг!

	— Чи үнэн юм бичсэн гэж санаж байна уу?

	— Ээ, ах минь... Би эндүүрсэн байлгүй... би засъя... уучлаарай...

	— Би чамд үнэнийг нь хэлээд бичүүлэх үү?

	— Тэгж хайрла.

	— Суугаад бич.

	Александр хуудас цаас гаргаж, үзэг барихад, Петр Иваныч уншсан захиагаа харж байгаад хэлж бичүүлсэн нь:

	— «Туйлын дотно найз минь ээ?» Бичив үү?

	— Бичлээ.

	«Петербургийн тухай, өөрийн сэтгэгдлийн тухай бичихээ байя»

	Александр бичиж гүйцээд

	— «Байя» гэлээ гэв.

	— Петербургийн тухай аль хэдийнээ бичигдсэн, бичигдээгүй зүйлийг нь биеэр үзэх хэрэгтэй. Миний сэтгэгдэл чамд огт хэрэг байхгүй. Цаг цаас дэмий гарздах хэрэг алга. Над шууд хамаатайгаар нь авга ахынхаа тухай бичье.

	— «Бичье» гэжээ.

	— За чи намайг их сайн, ухаантай хүн гэж бичсэн байна. Үнэн ч байж магад, худал ч байж магад. Дундыг баримталъя бичээрэй, «— Ах маань мунхаг биш, хэрцгий ч биш. Над сайн санаж явдаг...»

	— Ах аа! Би хүний сайныг үнэлэн, ойлгож чадна гэж Александр хэлээд, ахыгаа үнсэх гэж өлийсөн боловч Петр Иванычийг цааш хэлж бичүүлсэн учир тэвэрч чадалгүй даруй суув.

	«Миний хүзүүгээр тэврээд суудаггүй ч гэсэн муу санах учир шалтгаан байхгүй болохоор сайн санаж явдаг юм байна. Бас ахад өөрт нь дээр үед тус болсон ээж минь ахыг надад тус болоорой гэж гуйсан юм байна. Ах надад хайргүй гэх юм. Хоёрхон долоо хоногт хайртай болчхож болохгүй болохоор энэ туйлын үндэстэй юм. Би ч гэсэн ахад хайртай гэж ам алддаг боловч одоохондоо хайргүй»

	— Яаж болох вэ? гэж Александр хэлэв.

	— Бич бич.

	— «Гэсэн ч бид бие биетэйгээ дасаж эхэлж байна. Ерөөс хайр халамжгүй байхад ч болно гэж хүртэл ах ярих юм. Ах өглөөнөөс орой болтол надтай нялуураад суудаггүй, яагаад гэвэл тэгж суухын хэрэг ер нь байхгүй, бас өөрт нь зав ч олдохгүй юм»

	«Сэтгэлээ дэлгэхийг үзэж чаддаггүй» гэсэн нь сайн байна. Үүнийг хэвээр үлдээ. Бичив үү?

	— Бичлээ.

	— За чи өөр юу гэсэн байв? «— Цог хийморь нь унтарсан чөтгөр» Бичээрэй.

	Александрыг бичиж байх зуур Петр Иваныч ширээн дээрээс нэг цаас авч хуйлаад гал, авч тамхи асаагаад цаасыг хаяж дэвслэв. Тэгээд цааш хэлж бичүүлсэн нь:

	— «Манай ах чөтгөр ч биш, бурхан ч биш, хүнтэй л адилхан хүн байна. Харин чи бидэнтэй арай адилгүй юм. Ах юмыг хорвоогийн жам дагуу бодож сэтгэдэг, бид энэ хорвоод аж төрж байгаа хойно одоохондоо биднээр дутаагүй байгаа тэнгэр өөд хөөрөхийн хэрэггүй, хүний хийх учиртай ажил үйлийг хийх ёстой гэж үздэг юм байна. Ийм учраас ах хорвоогийн явдал болгоны учрыг тунгааж бас амьдралыг тийм байгаасай гэж бидний хүсдэгээр биш, байгаа чигээр нь танихыг хичээдэг байна. Сайн муу, сайхан муухай юмны аль алинд итгэдэг, бас хайр сэтгэл, эв нөхөрлөл байж болно гэж итгэдэг боловч тэр бүгд тэнгэрээс унаж хорвоогийн тортог тоостой хутгалдаагүй, харин хүнтэй хамт, хүний тулд буй болсон гэж үүнийг чухам ингэж ойлгох ёстой, ер нь юмыг зөв талаас нь хянуур ажиглах хэрэгтэй, хамаагүй хадуурч болохгүй гэж боддог байна. Шударга журамт улс хоорондоо найрсаг байж болно, тэгээд олон уулзаж дасалцаад ирэхээрээ найз нөхөд болдог гэж ах үздэг байна. Гэсэн ч бас салж холдохын цагт дассан сэтгэл хөндийрч хүмүүс бие биеэ мартана, энэ бол ер нь гэмт хэрэг биш гэж боддог байна. Тийм учраас чи бид хоёрыг бие биеэ мартах нь лав гэж хэлж байна. Энэ нь надад хачин аягүй санагдах юм. Чамд ч гэсэн бас аягүй санагдах биз. Гэвч энэ бодолд дасах хэрэгтэй, тэгвэл бид хоёрыг тэнэглэхгүй гэж ах зөвлөж байна. Хайр сэтгэлийн талаар мөн иймэрхүү бодолтой боловч жаахан учир ялгаатай нь буг байдаг гэж итгэдэггүй шигээ хувиршгүй мөнхийн хайр байдаг гэж итгэдэггүй, биднийг ч итгэхийн хэрэггүй гэж байна. Ер нь энэ тухай намайг аль болох бага бодож бай гэдэг, би бас чамд бага бодож бай гэж зөвлөе. Хайр сэтгэл урьж дуудалтгүй аяндаа ирэн, амьдрал гэдэг ганц үгээр дуусах биш, цагийн юм цагтаа байдаг болохоор хайр сэтгэлийг мөрөөдөөд байх нь мунхаг хэрэг гэж ах ярих юм. Хайр сэтгэл эрж, хоромхон зуур ч тэсэж сууж чаддаггүй хүн бол юм эргэцүүлэн бодохгүй дан ганц тогтоол хүслийн боол болж байдаг юм. Ах ажил хийх дуртай, намайг бас тийм байх хэрэгтэй гэдэг, чи бас тийм ажилч болоорой. Бид улс нийгэмдээ хэрэгтэй улс гэж ярих юм. Ах ажил хийхийн хамт өөрийгөө ч мартдаггүй байна. Ажил хийгээд мөнгө олно, олсон мөнгөөрөө хөрөнгө хогшил хураана. Ах тохилог сайхан суух их дуртай. Тэгээд өөрт нь нэг санаа бий бололтой. Тэрнээс болоод би өвийг нь залгамжилж чадахгүй дэг ээ. Ах дандаа алба ажил үйлдвэрээ бодоод байдаггүй. Пушкин зэрэг олон зохиолчийн бичсэнийг цээжээр мэддэг юм байна...» гэж хэлж бичүүлэхэд нь,

	— Та юу? гэж Александр гайхан асуув.

	— Тийм, сүүлд чи үзнэ? Бич.

	— Ах, хүний мэдлэгийн салбар бүхний талаар гарсан гойд сайхан юмыг бүгдийг нь хоёр хэл дээр уншдаг, урлагт дуртай, фламанд зураачдын зурсан уран зургийн сайхан цуглуулгатай юм. Өөрөө тийм зурагт дуртай гэнэ. Театрт үргэлж очдог боловч сүйд майд болж шагшиж гайхаад байдаггүй юм байна. Хүүхэд шиг хөөрч онгиролгүй биеэ барих хэрэгтэй, сэтгэгдлийг хүнд нялзаах явдалгүй, яагаад гэвэл тэр хэнд ч хэрэггүй гэж боддог байна. Ах бас, чамирхаж ярих гэдэггүй, намайг битгий тэгж ярьж бай гэж зөвлөдөг, би чамд бас тэгж зөвлөе. 

	Баяртай. Над захиа цөөн бичиж байгаарай. Цаг дэмий бүү үрээрэй. Чиний найз тэр. 

	За сар өдрөө тавина биз ээ гэжээ.

	— Ийм захиа яаж явуулж болох вэ? Зуун жаран мод газрын тэртээгээс сүүлчийн удаа баяртай гэж хэлэхээр зориуд давхиж ирсэн хүнд «захиа цөөн бичиж байгаарай гэнэ гэдэг! «Чи тэгж бай ингэж бай!..» Тэрүүнд надаас дордох юм байхгүй. Нэр дэвшсэн хоёр дахь хүн нь тэр байсан юм гэсэнд,

	— Тэр яах вэ. Чи юу ч гэсэн явуулчих цаадах чинь илүү ухаан сууж магадгүй. Олон янзын шинэ юм бодог. Та нар түр сургууль төгссөн ч гэсэн жинхэнэ сургууль чинь одоо л дөнгөж эхэлж байна.

	— Би зүрх хүрэхгүй байна, ах аа. 

	— Би хүний хэрэгт хөндлөнгөөс оролцож яваагүй. Чи өөрөө тус болооч гэж гуйхаар чинь чамайг зөв замд оруулж, анхны алхмыг чинь зүгшрүүлж өгье гэж хичээгээд байхад чи бүдүүн хүзүү заагаад байдаг. За өөрөө мэд. Би саналаа хэллээ, чамайг албадахгүй. Би ямар чиний асрагч биш.

	— Өршөөгөөрэй, ах аа! Би таны үгэнд ороход бэлэн байна гэж Александр хэлээд захиаг даруй дугтуйлав.

	Дугтуйлчхаад, Софьяд бичсэн нөгөө захиагаа эрлээ. Ширээн дээр үзээд байхгүй, ширээн дор бас байхгүй, шургуулгад нь алга байв.

	— Чи юм эр ээ юу? гэж ах нь асуухад

	— Софьяд бичсэн... өөр захиа эрсэн юм гэв.

	Ах нь бас эрэлцэж,

	— Тэр минь хаачдаг юм бэ? Би цонхоор шидээгүй юм сан... гэв.

	— Ах аа! Та яаж байгаа хүн бэ? Захиагаар минь тамхи асаагаад татчихсан байна шүү! гэж Александр харамсан хэлээд түлэгдэж хоцорсон захианыхаа тамтгийг авав.

	— Тийм гэж үү? гэж ах нь дуу алдаад, — Би яах нь энэ вэ? Огт анзаарсангүй шүү. Ийм үнэтэй цайтай юмыг түлчих гэж... За ер нь байна шүү... энэ нэг талаар сайн хэрэг болжээ ... гэхэд

	— Ээ ах минь, аль ч талаар сайн юм байхгүй... гэж Александр цөхрөн хэллээ.

	— Нээрээ сайн болж. Одоогийн шуудангаар чи наадахдаа захиа бичиж амжихгүй. Дараачийнхаар лав бичихээ болино биз. Алба хааж, зав чөлөөгүй болно. Тэгээд нэг мунхаг явдлаас мултрах нь тэр.

	— Намайг Софья юу гэж бодох бол?

	— Юу дуртайгаа бодог. Ер нь энэ өөрт нь ч тустай байх. Чи түүнтэй суухгүй юм байгаа биз дээ? Цаадах чинь чамайг мартаж гэж бодоод, өөрөө чамайг мартана. Тэгээд хожим нөхөр болох хүндээ өөрөөс нь өөр хэнд ч сэтгэлтэй байгаагүй гэж ам алдахын цагт нүүр халах нь арай гайгүй байх болно.

	— Ах та, гайхалтай хүн ээ? Танд хувиршгүй сэтгэл, ариун тангараг гэж байдаггүй байж... Амьдрал юутай сайхан, юутай жаргал, цэнгэлээр бялхам, ёстой л толигор тунгалаг нуур шиг... 

	— Шар цэцэг ургадаг нуур уу, тийм биз? гэж ах нь үгийг нь таслав.

	Александр үргэлжлүүлэн:

	— Нуур шиг амьдралд нууцлаг, сэтгэл булаам юм дүүрэн, гүнд нь зөндөө... 

	— Замагтай, эрхэм ээ,

	— Ах та юунд замаг шүүж, хамаг баяр баясгалан, итгэл найдвар, сайн сайхныг ингэж эвдэж баллаж... юмыг сүүдэртэй талаас нь харна вэ?

	— Би зөв талаас нь хардаг. Чи ч тэгж харж бай, тэнэг болохгүй вий. Чам шиг ойлголттой хүнд амьдралыг мэддэггүй хөдөө газар сайхан байх. Тэндхийн улс нь бурхад. За тэр Заезжанов ариун хүн, нагац эгч чинь эрхэмсэг уярамтгай хүн байж, Софья бодвол нагац эгчтэй чинь адил тэнэг амьтан байгаа биз. За бас... 

	— За больж үз, ах аа! гэж Александр унтууцан хэлэв.

	— За бас хаанаас хувиршгүй нөхөрлөл, хайр дурлал ханхлах нь вэ гэж салхи шиншиж явдаг чам шиг мөрөөдөгчид байдаг... хэчнээн хэлэх вэ, чи дэмий ирж!

	— Софья, суух хүндээ хэнд ч сэтгэлтэй яваагүй гэж хэлэх юм гэнэ! гэж Александр бараг ганцаараа ярив.

	— Өнөөхөө яриад ойчлоо.

	— Үгүй. Софья тэр хүндээ миний захиануудыг шууд, уужим цагаан сэтгэлээр өгөх нь лав... 

	— Бас дэнчинг чинь

	— Тийм ээ, бидний харилцааны дэнчинг өгөөд... «Энэ хүн л миний зүрхний чавхдасыг хөдөлгөж, энэ хүний нэрийг дуулаад анх эгшиглэсэн юм...» гэж хэлнэ.

	Ах нь хөмсгөө өргөн нүдээ том болгоод, Александр дуугүй болов.

	— Чи чавхдасаараа хөгжимдөхийг юунд больчихов? За хүү минь, тэр Софья чинь тэгдэг юм бол нээрээ тэнэглэх нь тэр. Тэгүүлэхгүй байх эх юм уу, өөр хүн бий биз.

	— Ах та энэ сэтгэлийн нандин тэмүүлэл, зүрхний ариун нээлтийг тэнэг хэрэг гэж байна. Таныг юу гэж бодвол таарах вэ?

	— Толгойдоо орсныг бод. Тэр хүүхэн нөхөр болох хүндээ шальгүй юмаар сэжиг төрүүлэх юм гэнэ, аягүйтвэл хурим хийхээ больчихно, юунаас болов гэхээр та нар тэнд хамт шар цэцэг зулгаан явснаас ... Үгүй, хэргийг тэгж бүтээдэггүй юм. За ингээд чи оросоор бичиж чаддаг юм байна. Маргааш яаман дээр очъё. Би, урьд хамт алба хааж байсан хэлтсийн даргад чамайг ярьсан. Сул орон тоо бий гэж байна билээ. Цаг алдах явдалгүй... Чи юун бөөн юм чирээд ирэв ээ?

	— Энэ миний их сургуулийн хичээлийн тэмдэглэл. Грекийн урлагийн тухай Иван Семенычийн лекцээс хэдэн хуудас унших уу? гээд Александр тэмдэглэлийнхээ хуудсыг шаламгайлан эргүүлж эхэлтэл Петр Иваныч ярвайгаад,

	— Иш больж хайрла! Энэ бас юу вэ? гэв.

	— Энэ миний судалж бичсэн зүйл. Би үүнийг даргадаа үзүүлэх юм сан. Ялангуяа энд миний боловсруулсан нэг төсөл бий... 

	— Мөн мянган жилийн урьд гүйцэтгэчихсэн, эсвэл биелүүлэх хэрэггүй, биелүүлж болохгүй төслийн нэг байгаа биз.

	— Хаанаас даа, ах аа! Энэ төслийг гэгээрэл эрхэмлэдэг нэг том хүнд үзүүлэхэд намайг захиралтай хамт хоол зоогло гэж нэг удаа урьсан юм шүү. Энэ бас өөр нэг төсөл зохиомж эхэлж байна.

	— Манайд хоёр дахиад хоол идээрэй, харин нөгөө төслөө битгий л гүйцээж үз.

	— Яагаад тэр вэ?

	— Яах юу байх вэ, чи одоо олигтой юм бичихээс өнгөрсөн, цаг алдахын нэмэр.

	— Уухай, хэчнээн заалгаж заалгаад уу?

	— Тэр чинь чамд хожим хэрэг болно. Одоо юм үзэж, уншиж сурч хийх гэснийг нь хийж бай.

	— Нөгөө дарга миний чадварыг яаж мэдэх юм бэ?

	— Доор нь мэднэ, мэдэхдээ гарамгай хүн. За чи ямар ажил хиймээр байна?

	— Ямар ажил хийлтэй юм бэ дээ, мэдэхгүй л байна шүү, ах аа 

	— Сайд, тэдний нөхөд, захирал, дэд захирал, хэлтсийн дарга, бүртгэгч түшмэл, түүний туслах онцгой даалгавар гүйцэтгэгч түшмэл гэх шиг мундахгүй олон ажил байдаг гэж Петр Иваныч ярив.

	Александр бодлогоширч, алийг нь шилэхээ мэдэхгүй тэвдэж байснаа,

	— Эхлээд бүртгэгч түшмэл болбол зүгээр сэн гэв.

	— Нээрээ зүгээр сэн гэж Петр Иваныч ёгтлон хэлэв.

	— Би ажлыг нь харзнаж байгаад, хоёр сарын дараа сайд, хэлтсийн дарга болсон ч болох сон... гэсэнд нь чихээ сэртийлгэж:

	— Тэгэлгүй яах вэ! Гурван сарын дараа захирал, за тэгээд нэг жилийн дараа сайд болно тийм үү?

	Александр царай нь улайж дуугүй болов. Сүүлд нь

	— Хэлтсийн дарга ямар сул орон тоо байгааг танд хэл ээ биз дээ? гэж асуув.

	— Үгүй юм хэлээгүй. Ер нь түүнд найдсан нь дээр. Бид өөрснөө шилж чадахгүй байна шүү дээ. Тэр хүн хаана томилохоо лав мэднэ ээ. Чи харин ажил шилэхэд хэцүү байгаагаа бүү яриарай. Бас төслийн тухай ч цухуйлгасны хэрэггүй. Тэр хүн өөртөө итгэсэнгүй гэж гомдоно, ер нь яггүй үргээж орхино, тэр огцом зантай хүн байгаа юм. Бас чамайг эндхийн дэгжин хүүхнүүдэд биет тэмдгийн тухай бүү яриарай гэж хэлмээр байна. Тэднүүс үүнийг ойлгохгүй. Энэ тэднүүст дэндүү дээгүүрдэнэ. Би арай гэж учрыг нь мэдсэн. Тэднүүс ярвайцгаана.

	Ахыгаа ярьж байх зуур Александр нэг хуйлаастай цаас гартаа оролдож байв.

	— Наадах чинь бас юу вэ?

	Александр ингэж асуухыг тэсэж ядан хүлээж байжээ.

	— Үүнийг... би танд аль хэдийнээс үзүүлэх гэсэн юм. Шүлэг. Та эртүүр сонирхож байсан...

	— Санаанд орохгүй байна. Сонирхоогүй байх аа...

	— Ингэхэд албан ажил хийхэд зүрх сэтгэл оролцохгүй уйтгартай байх. Гэтэл сэтгэл гэдэг ил гарах гэж тэмүүлээд, цээжинд багтаж ядсан бодол санаагаа ойр дотнын хүнтэйгээ хуваалцмаар байдаг... 

	— За тэгээд юу гэж? гэж ах нь дурамжхан хэлэв.

	— Би уран бүтээлийн ажилд дуртай

	— Ухаан нь чи албан ажлаас гадна өөр юм оролдох санаатай юм уу? Чиний үгийг орчуулахад тийм шив? Яах вэ, тун магтууштай хэрэг байна. Юу вэ? Утга зохиол уу?

	— Тийм ээ, ах аа. Би таныг ганц хоёр юм нийтлүүлж өгөөч гэж гуйх гэсэн юм.

	— Чи өөрийгөө авьяастай гэж итгэж байна уу? Авьяасгүй бол чи урлагийн хар ажилчин болно шүү. Ямар олиг байх вэ? Авьяас байвал жич хэрэг, ажиллахад болно. Сайн юм их хийнэ. Бас энэ чинь танай зуун албатыг дагуулахгүй хөрөнгө дөө.

	— Та үүнийг бас мөнгөөр хэмждэг юм уу?

	— Өөр юугаар хэмжиж таарах вэ? Зохиолыг чинь хэчнээн олон хүн уншиж байвал, төдий чинээ их мөнгө өгнө.

	— Алдар нэр яагаа вэ? Энэ бол дуучийн ёстой шан.

	— Алдар авгайд санаатай хүн дэндүү олдчихоод, тэр авгай тэдэнтэй ноололдсоор ядарчихжээ. Урьдын цагт л алдар авгай хүн болгоны хойноос хөөж явсан байх. Одоо бол ажиглаа биз дээ? Бүр байхгүй болчих сон юм уу, нуугдчихсан юм шиг. Нэртэй хүн байхаас алдартай хүн дуулдахыг байжээ. Эсвэл алдар өөр янзаар илэрдэг бол оо юу? Сайн бичдэг нь их мөнгө олж, муу бичдэг нь гонсойж суух болсон юм байлгүй. Гээд одоо олигтой зохиолч хүн даарч хөрөлгүй, байшингийн дээвэр дээр турж үхэлгүй олигтой амьдрах болжээ. Харин зохиолчийн хойноос гудамжаар дагаж гүйлдэн алиа салбадай үзсэн юм шиг хуруугаар чичилж сүйд болоод байхаа больжээ. Зохиолч гэдэг бурхан биш бусад хүнтэй л адил харж, явж, бодож, тэнэглэж байдаг гэж мэдэцгээсэн юм байж. Тэгэхлээр юуг нь харах вэ дээ?..

	— Бусад хүнтэй адил ий, юу гэсэн үг вэ, ах аа! Яаж тэгж хэлж болох вэ? Яруу найрагч гэдэг биед нь онгод хүчин шүглэсэн олноос онцгой хүн ... 

	— Тоо бодлогочин, цагчин, мань мэтийн үйлдвэрийн эзэд хааяа бас онгодтой байдаг юм. Ньютон, Гутенберг, Ватт нар Шекспир, Данте зэргийн хүнтэй адил заяаны онгод хүчинтэй улс байсан. Манай парголовын шаврыг ямар нэг аргаар саксоны юм уу севрийнхээс илүү шаазан хийж болдог болголоо гэж бодъё. Тэгвэл үүнд онгод хүчин орохгүй гэж бодно уу, чи?

	— Та урлагийг гар үйлдвэртэй хутгаж байна.

	— Бурхан өршөө! Урлаг тусгайдаа, гар үйлдвэр тусгайдаа, уран чадвар бол аль алинд нь байж ч болно, байхгүй ч байж болно. Уран чадвар байхгүй бол гар үйлдвэрчин хүн гар үйлдвэрчин хэвээрээ үлдэхээс уран бүтээлч болохгүй. Уран чадваргүй яруу найрагч бол яруу найрагч биш үг холбоочин, та нар энэ тухай их сургуульд үзээгүй юм уу? Та нарт юу зааж байсан юм бэ? гэв.

	Ах нь хэн бүхний мэдээжийн илт гэж үздэг зүйлээ ингэж тайлбарласандаа эгдүүцэв.

	«Энэ чинь чин сэтгэлээ дэлгэсэнтэй адил юм болж байна» гэж бодоод 

	— Наана чинь юу байгаа юм бэ, үзүүлээч шүлэг гээд байгаа бил үү гэв.

	Ах нь хуйлмал бичгийг авахад, эхний нүүрийг уншиж эхэлсэн нь:

	 

	Гиюүрэл гуниг бараан үүл мэт 

	Гэв гэнэт сэтгэлийг бүрхвэл 

	Түгших зүрх амьдралтай марган...

	Түмэн хүслийг орлож чадах уу? 

	 

	— Аль вэ, Александр аа, гал!

	Петр Иваныч ороомол навчин янжуур асааж татаад, цааш уншсан нь:

	 

	Агаар тэнгэр гэнэт муудах мэт 

	Аймшигт зүүд юунд түгшээнэ вэ? 

	Үл ухагдах ямар гайгаар

	Тэр зүүд сэтгэлийг шаналаана вэ?

	 

	— Эхний хоёр бадагт нэг л юмны тухай хэлсэн нь ус болсон байна гэж Петр Иваныч хэлээд,

	 

	Гэнэт зэвхийрсэн магнайд 

	Хүйтэн нулимс бурзайсны учрыг 

	Хэн тааж чадах вэ?

	 

	— Яагаад тэр билээ. Магнайд хөлс бурзайхаас нулимс бурзайхыг үзээгүй.

	 

	Тэгэхэд бид яадаг бил ээ?

	Аниргүй алсын тэнгэр 

	Аймшигтай бөгөөд аймаар 

	Тэнгэр өөд харвал...

	Тэнд сар гийж байна.

	 

	— Сар заавал орно. Саргүйгээр болох биш. За "мөрөөдөл, дагина" гэж бичсэн бол чи дүүрчээ. Би чамаас огоорно.

	 

	Тэнгэр өөд харвал:

	Тэнд сар гийж байна.

	Аниргүй гялалзан хөвөх

	Аюултай нууцыг далдалсан мэт,

	 

	— Овоо болж. Аль вэ дахиад гал... тамхи унтарчихлаа. Хаана зогслоо доо,.. аа энд

	 

	Агаар тэнгэрт одод анивалзаж

	Аниргүйхэн гялтганан сүүмэлзэх нь 

	Өөр хооронд үгсэн тохироод 

	Өөдгүй санаагаа нуун хадгалах мэт 

	Үүнтэй адил энэ хорвоод 

	Үйл гай дандаа заналхийлж 

	Үргэлж ёрыг бидэнд зөгнөнө 

	Амар жимэр юм шиг байгаа нь 

	Аргагүй л хуурамч даа... 

	 

	Ах нь учиргүй эвшээлгээд, цааш уншсан нь:

	 

	Атар хээрийн нүүдэлч салхи

	Араатны мөрийг элснээс арчих мэт 

	Уйтгар гуниг арилан одож 

	Ул мөргүй алга болно.

	 

	— Энд ан амьтан дуулсан нь бүр дэмий болжээ. Энд юуны чөтгөр хэрэгтэй юм бэ? За энэ гунигийн тухай дууслаа, одоо баяр баясгалангийн тухай...

	Тэгээд бараг аман дотроо хурдан хурдан уншсан нь:

	 

	Бас тэгтэл зарим үед

	Буг чөтгөр бидэнд шүглэхэд 

	Баяраар бялхан сэтгэл хөгжөөд 

	Баясал цэнгэл цээжээр дүүрнэ...

	 

	гэх мэт уншиж дуусаад:

	— Муу ч биш, сайн ч биш болжээ гээд, — Үүнээс доор анх эхэлсэн хүн байдаг л юм. Дуртай бол бичээд, оролдоод бай. Авьяас тодорч магад, тэгвэл жич хэрэг гэжээ.

	Александр гуниглав. Үүнээс огт өөр үг дуулна гэж найдсан байжээ. Ахыгаа бараг сэтгэлгүй, хүйтэн цэвдэг хүн гэж үздэгтээ бага зэрэг тайвширч байлаа.

	— Энэ Шиллерээс орчуулсан шүлэг гэж Александр хэлэв.

	— За боллоо. Ингэхэд чи бас хэл мэддэг юм шив дээ.

	— Би франц, герман хэл мэднэ, англи хэл бага зэрэг мэднэ.

	— Баяр хүргэе. Эрт хэлэхгүй дээ. Чи их юм бүтээж чадна. Сая надад улс төрийн ухаан, эдийн засгийн ухаан, гүн ухаан, эртний судлал, өөр юу юу билээ, бүү мэд, элдвийн юм ярьсан мөртөө голыг нь дурссангүй. Даруу зан гаргах учраа олохгүй байна. Би чамд даруйхан бичгийн ажил олоод өгнө.

	— Нээрээ юу, ах аа? Гялайлгах нь тэр. Таныг тэвэрье.

	— Хүлээ, ажил олохоор болоорой.

	— Та миний зохиолоос манай даргад ганц хоёр юм үзүүлж намайг танилцуулахгүй юу?

	— Үгүй, хэрэггүй. Хэрэг болбол чи өөрөө үзүүлээрэй. Хэрэг болохгүй ч байж мэднэ. Чи надад төсөл, зохиолуудаа бэлэглэчихгүй юу?

	Ахынхаа ингэж нэхсэнд Александрын сэтгэл хөөрөөд

	— Бэлэглэх ий? Тэгэлгүй яах вэ. Би танд өгүүлэл болгоныг он сарын дарааллаар товьёглоод өгөх үү?

	— Үгүй хэрэггүй... Бэлэглэсэнд баярлалаа. Хөөш Евсей энэ цаасыг Василийд аваачаад өг.

	— Василийд өгч яах юм бэ? Таны тасагт хүргүүлье.

	— Василий надаас нэг юм наах цаас гуйж байсан юм сан.

	— Юу гэнэ ээ, ах аа? гэж Александр хирдхийн асуугаад, бөөн цаасаа шүүрэн буцааж авав.

	— Чи надад бэлэглэсэн биз дээ? Чиний бэлгийг яаж хэрэглэх нь чамд ямар хамаа байна?

	— Юу ч ... юу ч хайрлахгүй хүн юм даа... гэж Александр цөхрөн гаслаад бичиг цаасаа хоёр гараараа элгэндээ тэврэхэд

	Ах нь цаасыг нь булааж аваад,

	— Александр аа, миний үгэнд ор. Хожим нүүр чинь улайхгүй, ачийг минь санана, чи! гэв.

	Александр цаасаа унагалаа.

	— Май Евсей, аваачаад өг! За одоо танай тасалгаанд новш байхгүй цэвэрхэн сайхан боллоо. Дахиад хог тарих уу, хэрэгтэй юмаар дүүргэх үү гэдгийг чи л мэднэ. Явъя, завод орж зугаалж сэтгэлээ сэргээж салхинд явж улсын ажил хийж байгааг үзье гэж Петр Иваныч хэллээ.

	Өглөө нь Петр Иваныч дүүгээ яаман дээр дагуулж очоод хэлтсийн дарга найзтайгаа ярилцаж байх зуур Александр тэр огт танихгүй мэдэхгүй газартай танилцаж байлаа. Александр төсөл төлөвлөгөөг мөрөөдсөөр бөгөөд төрийн ямар асуудал шийдвэрлэ гэх юм бол гэж толгойгоо эргэтэл бодох зуур энэ тэрийг харж зогсов.

	«Яг манай авга ахын завод шиг юм! Тэнд нэг мастер хэсэг бөөн юм аваад, машинд шидэж, хоёр гурав эргүүлэхээр харсаар байтал, шөвгөр зууван буюу тал дугуй юм болгоод, өөр нэг хүнд өгөхөд тэр хүн түүнийг гойд хатааж, гурав дахь нь алтдаж, дөрөв дэх нь зурж чимэглээд аяга юм уу, ваар юм уу, дийз болно. Түүн шиг өргөдөл бичгээ барьж ирсэн хүн мэхийсхийгээд инээмэр болж, түүнийгээ өгөхөд мастер нь авч үзэг дөнгөж хүргээд нөгөөдөө өгөхөд цаадах нь олон мянган бичиг дотор хаячихлаа. Гэсэн ч тэр бичиг алга болохгүй, тоо дугаартай болоод арав хорин гараар гэмтэлгүй дамжихдаа өөртэйгөө адил бичиг бий болгон үржиж төлжинө. Гурав дахь нь тэр бичгийг авч ямар нэг хэргээр шүүгээ уудалж, нэг дэвтэр ч юм уу, өөр нэг бичиг үзэж, дөрөв дэх хүндээ шийдтэй хэдэн үг хэлэхэд цаадах нь үзэг шаржигнуулаад гарна. Тэгээд шинэ үртэй болсон бичиг авгайг цааш нь тав дахь хүнд өгөхөд тэр хүн бас өөрийн ээлжид үзэг шаржигнуулж, нөгөө бичиг, бас нэг төлжинө. Тав дахь хүн тэр бичгийг засаж янзлаад цааш нь өгнө. Ингээд тэр бичиг хэзээ ч алга болохгүй яваад байх нь тэр. Цохолт хийсэн улс нь үхчихсэн хойно ч тэр бичиг бүхэл зуун жил оршсоор байна. Яван явсаар өнө удаж тоосонд дарагдсан хойно нь ч гэсэн бас тэр бичгийг зүгээр байлгахгүй, эргэн үзэж лавлана. Ингээд хүнд суртлын машин өдөр болгон, цаг болгон, өнөөдөр ч, маргааш ч, бүхэл зуун жилээр хүн гэж байхгүй, дандаа хүрд пүрш байдаг юм шиг сэхээгүй, амралтгүй ажиллана... 

	Энэ бичиг цаасны үйлдвэрийг амьдруулж хөдөлгөж байдаг оюун ухаан хаана байдаг юм бол? Дэвтэр хавтсанд уу? Бичиг цаасанд уу? Эсвэл энэ улсын тархинд уу? гэж Александр элдвийг бодов.

	Ямаршуу царайтай улс үзэгдсэн гээч. Гудамжинд ч дайралддаггүй, гэрэл гэгээ ч үздэггүй бол уу гэмээр. Энэ тасалгаандаа төрж, өсөж бойжиж суудалтайгаа нийлж ургасан, эндээ л нас барах болов уу гэмээр улс харагджээ. Адуев хэлтсийн даргыг сайтар ажиглавал ниргэдэг Юпитер6 тэнгэр шиг ам ангаймагц нь цээжиндээ зэс тольтой Меркурий7 гүйж очоод бичиг сарваймагц нь арваад хүн тосож авна. 

	Тэр дарга,

	— Иван Иваныч гэж дуудахад Иван Иваныч суудлаасаа босон харайж, Юпитер тэнгэрийн урд очоод өвсний өмнөх навч шиг навтайлаа. 

	Тэгэхэд нь Александр ичингүйрэн зовов. Яагаад тэгж зовсныхоо учрыг өөрөө ч мэдсэнгүй.

	— Тамхи өгөөдөх гэхэд Иван Иваныч тамхины хайрцаг нээж хоёр гараараа өргөж зусардав.

	Дарга нь Адуевыг заагаад:

	— Үүнийг шалгаадах гэв.

	Адуев тохой нь элэгдсэн хувцастай шар царайтай Иван Иванычийг хараад «ийм хүн намайг шалгах нь. Энэ хүн бас төрийн хэрэг шийтгэдэг байж дээ?» гэж бодов.

	— Та гар сайтай юу? гэж Иван Иваныч асуув.

	— Гар ий?

	— Тийм ээ, бичгийн хэв, та энэ бичгийг хуулж үз. 

	Ингэж шаардахад нь Александр гайхсан боловч гүйцэтгэлээ. Хийсний нь Иван Иваныч үзээд ярвайв. 

	Хэлтсийн даргад,

	— Тийм байна. Цэвэрхэн бичиж чадахгүй юм байна. За одоохондоо үлдэх хувь хуулж байг. Жаахан дасаад ирэхлээр нь явуулах бичиг хийлгээрэй. Их сургуульд сурч байсан хүн чадаж магадгүй гэжээ.

	Адуев удалгүй өнөөх машины нэг пүрш нь боллоо. Зах хязгааргүй юм бичсээр, бичсээр байгаад, өглөөгүүр өөр юм хийж болно гэхэд гайхах болов. Бодол төлөвлөж байснаа санахдаа нүүр нь халуу оргидог болжээ.

	«Ах минь энэ нэг зүйл дээр таны зөв, яах ч аргагүй зөв боллоо. Юм болгон тийм гэж үү? Үлэмжийн нандин өрнүүн бодол, итгэлт халуун хайр дурлал, эв нөхөрлөл байдаг гэж итгэж... хүнд ч... өөртөө ч... итгэж явдаг минь эндүүрэл гэж үү?.. Амьдрал гэдэг юу юм бэ»... гэж Александр бодно. Тэгээд бичиж байгаа юм руугаа тонгойж, үзгээ хүчтэй шаржигнуулахад сормуусны нь дор нулимс гүйлгэнэлээ.

	Петр Иваныч, дүүдээ,

	— Чи тун азтай байна. Би анхандаа бүтэн жил цалингүй алба хаасан. Гэтэл чи шууд ахлах ажилтны цалин дээр буулаа. Энэ чинь долоон зуун тавин рубль, шагналтайгаа бол мянга болно шүү дээ. Эхний үед сайхан хэрэг. Хэлтсийн дарга чинь чамайг магтаж байна лээ. Харин чамайг заримдаа цэг таслалаа тавихаа мартчихдаг, заримдаа бичгийн агуулга бичихээ мартчихдаг, хайнга хүн гэж байна лээ. Тэр зангаа орхиж үз. Гол нь тийшээ (гэж гараараа дээш нь заагаад) дэгдээд байлгүй нүднийхээ өмнө байгаа юмыг анхаарч бай гэж ярив.

	Түүнээс хойш ах нь Александрт урьдынхаас зөөлөн байх болжээ.

	Александр нэг өдөр ахдаа,

	— Манай бүртгэгч түшмэл ямар сайн хүн бэ? гэв.

	— Чи яаж мэд ээ вэ? гэсэнд

	— Бид сайн танилцсан. Юутай эрхэмсэг сэтгэлтэй, юутай шударга ариун бодолтой хүн бэ? Туслагч нь ч гэсэн төмөр мэт хатуу, зоригтой, шулуун зантай хүн шиг байна.

	— Чи тэдэнтэй нөхцөж амж аа юу?

	— Тэгэлгүй яах вэ!

	— Ширээний түшмэл, чамайг пүрэв гарагт гэртээ очиж бай гэж уриагүй биз.

	— Жигтэйхэн, дөрөв дэх өдөр болгон урьдаг. Намайг гойд тоодог бололтой... 

	— Туслагч нь мөнгө зээлүүлээч гэж гуйв уу?

	— Тийм ээ, шальгүй цөөн юм гуйсан ... би биедээ байсан хорин таван рублийг өгсөн, дахиад тавийг гуйж байна лээ.

	— Өгчхөж! Харла! Чамд эрт хэлээгүй миний буруу бас байна. Би чамайг хүнтэй танилцаад хоёрхон долоо хоносны дараа мөнгө зээлүүлэх гүдэс эр гэж бодсонгүй. Яая гэх вэ? Нүглээ хуваая. Арван хоёр рубль тавин мөнгийг нь надаас аваарай.

	— Тэр хүн буцааж өгнө шүү дээ, ах аа!

	— Алгаа тосоод бай! Би түүнийг мэднэ. Намайг тэнд алба хааж байхад зуун рублийг минь аваад шингээчихсэн. Хүн болгоноос авч байдаг юм. Одоо дахиад гуйвал намайг авлагаа нэхэж байна гээрэй. Тэгвэл чамаас сална. Ширээний түшмэлийнд битгий оч.

	— Яагаад тэр вэ, ах аа?

	— Тэр чинь хөзөрчин. Чамайг өөр шигээ хоёр гайхалтай суулгаад, цаадуултайгаа хавсайдаж чамайг сохор зоосгүй үлдээх вий гэв.

	Александр мэл гайхаж:

	— Хөзөрчин гэнэ! Байж болох уу даа? Чин сэтгэлээ дэлгэх дуртай байрын хүн бил ээ... 

	— Чи нэг ярианы далимаар, мөнгийг минь намайг хадгалахаар авсан гэж хэлээрэй. Тэгээд түүнийг чин сэтгэлээ дэлгэх дуртай хүн үү, пүрэв гарагт гэртээ урих нь уу, үгүй юу гэдгийг нь үзээрэй гэжээ.

	Александр бодлогошров. Ах нь толгой сэгсрээд:

	— Чи дэргэдээ дан бурхан шиг улс суугаа гэж бодов уу? Чин сэтгэлээ дэлгэдэг, гойд тоодог гэнэ шүү! Урьдаар дэргэд маань өөдгүй улс байна уу даа? гэж бодож үзмээр. Чи энд дэмий ирсэн юм, нээрээ дэмий ирж! гэв

	Александр нэг өдөр дөнгөж сэрээд байтал Евсей ахын нь илгээсэн зурвас бүхий том дугтуй өгөв. Тэр зурваст

	 

	«Ашгүй чамд бичгийн ажил олов. Би өчигдөр танил сэтгүүлчтэй дайралдлаа. Тэр чамайг туршихаар ажил явуулжээ» 

	 

	гэж бичсэн байлаа.

	Александр дугтуйг задлах үед баярласандаа гар нь чичрэв. Дотор нь герман бичиг байлаа.

	«Өгүүлэлт зохиол юм байх даа? Юун тухай бол» гэж бодоод дээд талаар нь харандаагаар бичсэнийг үзвэл: 

	 

	«Өтөг шивхийн тухай, хөдөө аж ахуйн хэсэгт зориулсан өгүүлэл. 

	Хурдхан орчуулахыг хүсье» 

	 

	гэсэн байлаа.

	Александр тэр өгүүллийг харж удтал бодлогошрон сууж байснаа санаа алдаад, яаралгүй үзэг авч орчуулж эхлэв. Хоёр өдрийн дараа өгүүллийг орчуулж бэлэн болгоод явууллаа.

	Хэдэн өдрийн хойно Петр Иваныч, 

	— Александр, тун сайн байна. Эрхлэгч нь сэтгэл дүүрэн байна лээ. Харин найруулга нь гойд жигд биш байна гэнэ. Тэр ч яах вэ, анх эхэлж байгаа хүнээс юм болгон шаардаж болохгүй. Тэр хүн чамтай танилцъя гэсэн. Маргааш орой долоон цагт очоорой. Чамд бас нэг өгүүлэл зэхсэн байна билээ.

	— Бас л түрүүчийнхтэй адил юм уу?

	— Үгүй, өөр юм билээ. Над хэлж байсан юм сан, би мартчихжээ... аа тийм, төмсний зуурмагийн тухай гэсэн. Александр чи амны хишигтэй төрсөн хүн байна. Би саянаас л чамайг хүний зэрэгтэй болно гэж горьдох боллоо. Удалгүй "яах гэж ирэв" гэж хэлэхээ болих байх. Сар болоогүй байхад тал талаас чам руу цутгаад байна. Тэндээс мянган рубль, бас сэтгүүлийн эрхлэгч сард дөрвөн хэвлэлийн хуудас хийлгээд зуун рубль өгнө гэж байна лээ. Энэ чинь нийлээд хоёр мянга хоёр зуун рубль шүү! Үгүй? Би ингэж эхлээгүй! гэж ах нь хөмсгөө жаахан хөдөлгөөд, — Энд яаж, ямаршуу янзтай төвхнөснөө ээждээ бич. Би ч бас ээжид чинь ачийг нь санаж, чиний төлөө чадах бүхнээ хийсэн гэж хариу бичнэ.

	— Ээж танд... их баярлана даа. Ах минь би ч бас... гэж Александр санаа алдан өгүүлсэн боловч ахыгаа тэврэх гэж ухасхийсэнгүй.

	
III

	Хоёр жил гаруй өнгөрлөө. Эрхэмсэг байдалтай дэгжин хувцастай энэ залууг нөгөө хөдөөгийн хархүү гэж хэн таних бил ээ? Александр их хувирч эршүүд болжээ. Залуу хөвүүний зөөлөн царай, булбарай нимгэхэн арьс нь ондоо болж эрүүний жижиг сахал нь алга болжээ. Ичимтгий бишүүрхэг зан, эв дүйгүй намбалзсан хөдөлгөөн нь бас байхгүй болжээ. Нүүр нь төрхөө олж царай нь тогтсон байх бөгөөд тэр царай зан байдлыг нь харуулна. Нүүрний улбар ягаан өнгө нь алга болж яльгүй борлосон юм шиг болсон байлаа. Эрүүний сахлын оронд жижиг хууз сахал тавьжээ. Сулхан гишгэлттэй хөнгөн алхалт нь тэв тавхийсэн жигд алхаа болжээ. Хоолой нь нэлээд бүдүүрчээ. Дутуу нялсан зураг байснаа гүйцэд хөрөг болж, жаал хүү эр хүн болжээ. Нүд нь биедээ итгэсэн, зоримог байдлыг илтгэнэ. Тэгэхдээ барааны газраас нь харагддаг юм болгонд дээрэнгүй, уулзсан болгонтойгоо аяглах, харах нь «Мэдээтэй байгаарай. Над гар хүрэх юм уу, хөл дээр минь гишгэвэл олон таван үг ярихгүй шүү!» гэх байдалтай зоримог зан биш байлаа. Энд ярьж байгаа зоримог зан бол хүнийг жигшээхгүй, харин биедээ татна. Тийм занг сайн юм, амжилт өөд тэмүүлж, түүнд хүрэхэд саад болж байгаа юмыг арилгах хүслээр нь мэдэж болно... Александрын царайны урьдын хөөрүү байдал яльгүй бодлогоширсон өнгөөр зөөлөрсөн нь сэтгэлд үл итгэхийн сэв орсны анхны шинж тэмдэг буюу эсвэл Александрын үзсэн, сэтгэсэн болгоныг нь хайр найргүй зад цохидог ахын нь сургамжийн ганц ул мөр байж ч мэднэ.

	Александр сүүлдээ юмны аяыг олж, өөрөөр хэлбэл хүнтэй харилцаж сурчээ. Ялангуяа чин сэтгэлээ дэлгэх дуртай гэсэн хүнд ахыгаа хэлсээр байтал хоёр дахин мөрий алдаж, хатуу зантай, төмөр мэт зоригтой гэсэн хүн нь багагүй мөнгө зээлж шингээснээс хойш Александр хавьтсан болгоныхоо хүзүүнд асаад байхыг больжээ. Өөр бусад хүн, үйл явдал ч үүнд их тус болов. Нэг газар өөрийн нь бага залуугийн цайлган хөгжүүн занг далдуур шоолж, хөөрүү амьтан гэж хочилж байхыг ажиглажээ. Өөр нэг газар түүнийг арай гэж анхаарч хардаг байлаа. Учир нь Александраас болж хэнд ч ni chaud, ni froid8 байжээ. Александр зоог барьдаггүй, сүйх тэрэг байхгүй, мөрийтэй тоглодоггүй байлаа. Александр урьд сайхан мөрөөдлөө бодит байдалтай ингэж мөргөлдөхөөр зүрх нь шимшрэн өвддөг байв. Би өөрөө гойд юу хийв? Түмэн олноос юугаараа ялгарав? Миний гавьяа хаана байна, намайг юу боллоо гэж тоох ёстой юм бэ? гэж өөрөөсөө асуух бодол толгойд нь ордоггүй байлаа. Гэтэл биеэ өргөсөн санаа нь шаналсаар байлаа.

	Александр сүүлдээ амьдралд дандаа цэцэг навч байдаггүй, бас хааяа хатгах боловч ахын нь ярьдаг шиг биш зөөлөн хатгадаг өргөс байдаг юм байна гэж эргэцүүлэн бодох болов. Тэгээд биеэ эзэмдэж сурч тэмүүлэл догдлолоо төдий олон гаргахаа больж, ядаж гаднын хүний дэргэд этгээд хачин хэлээр ярих нь цөөрчээ.

	Гэсэн ч хүний сэтгэлийг догдлуулж донсолгодог юм болгоныг энгийн нэг зүйлс болгон уужуухан задалж сурах өдий байгаад нь Петр Иваныч багагүй гуньхардаг байлаа. Зүрхний нууц далд увдис болгоныг тодорхой мэдэж болох тухайд гэвэл Александр дуулах ч дургүй байлаа.

	Петр Иваныч өглөө нь эцээхэн сургаж сургаж орхиход Александр чагнаж, ичингүйрэх буюу бодлогоширч байгаад тэгснээ нэг үдэшлэгт очоод ирэхдээ биеэ мэдэхээ больж, гурав дөрвөн өдөр мангуурсан юм шиг болж, ахын нь онол тэр чигээрээ замхран арилна. Найр наадмын толгой мансуурам тансаг сайхан байдал, хөгжмийн нижигнээн, нүцгэн мөр, гал бадарсан нүд, ягаан уруулын инээмсэглэлийг бодон бодон шөнөжингөө унтаж үл чадна. Заримдаа өөрийг нь тэврэнхэн бүжсэн эмэгтэйн бэлхүүс, заримдаа гарч явахдаа удтал ширтсэн бүсгүй хүний уяруун харц, заримдаа вальс бүжиг хийж явахад өөрийг нь хайлуулан уяраасан халуун амьсгал, эсвэл мазурк бүжгийн хөгжим нижигнэж байхад цонхны дэргэд нүдний харц оч мэт гялалзан чухам юу хэлснээ мэдэхгүй шивгэнэнхэн ярьсан яриа толгойд нь жирэлзэнэ. Тэгээд зүрх нь булгилж, чичгэнэсэн гараар дэрээ тэврэн орондоо удтал урваж хөрвөдөг байв.

	«Хайр дурлал хаана байдаг бол? Аяа би, хайр дурлалыг тэсгэлгүй мөрөөднөм! Удахгүй ирдэг болов уу? Тэр гайхамшигт мөч, таатай шаналгаа, тэсэж ядам цэнгэл, нулимс... хэзээ ирдэг бол» гэх мэтийн юм ганцаар ярина.

	Дараа өдөр нь ахындаа ирэв

	— Зарайскийнд өчигдөр мөн ч сайхан үдэшлэг боллоо! гэж найрыг дурсан өгүүлэв.

	— Сайхан болов уу?

	— Гайхамшигтай сайхан!

	— Олигтой хоол идэв үү?

	— Би хоол идээгүй.

	— Яагаад? Чиний насан дээр бололцоо байхад орой хоол идэхгүй гэдэг чинь! Чи чинь нээрээ тоглоомгүй эндхийн ёсонд дасаж байгаа юм байна. Бүр хэтэрхий дасаж байгаа юм байна. За тэгээд тэндхийн юм болгон аятайхан байв уу? Хувцас хунар гэрэл гэгээ... 

	— Тийм ээ.

	— Аятай улс цуглаж уу?

	— Яриагүй аятайхан улс. Ямар сайхан нүд, мөр вэ?

	— Мөр ий? Хэнийх вэ?

	— Та тэднийг асууж байгаа биз дээ?

	— Хэнийг гэж?

	— Бүсгүйчүүлийг

	— Үгүй, би тэр тухай асуугаагүй гэсэн ч ялгаагүй хөөрхөн бүсгүй олон байв уу?

	— Жигтэйхэн... даанч бүгдээрээ нэг янзын улс юм. Нэг зүйл дээр нэг нь юу хэлсэн, яасан, яаж харсан бол нөгөө нь түүнийг цээжилсэн хичээл шиг яг давтах юм. Бусадтай огт адилгүй... нэг хүүхэн байсан... өөр ер нь биеэ даасан байдал, зан авиртай хүн үзэгдсэнгүй. Хөдлөх нь ч, харах нь ч бүгд адилхан юм. Төрөлхийн саруул оюун, ариун сэтгэл аль аль нь үзэгдэхгүй, бүгдийг нь нэг янзын паалангаар бүрэн будсан юм шиг. Тэрийг нь юугаар ч ил гаргаж болохгүй болов уу гэмээр. Тэр тэгээд хэний ч өмнө хэзээ ч ил гарахгүй юм гэж үү? Хайр сэтгэлийн шүүрс алдалт, шимширсэн зүрхний ёрыг цээживч нь дандаа дарж байх юм гэж үү? Сэтгэлд нь зай чөлөө өгөхгүй юм гэж үү?

	— Эр нөхрийнхөө өмнө бүгдийг нь ил гаргана. Харин чам шиг аманд орсноо яриад байх юм, бол олон хүүхэн нөхөрт гарч чадалгүй хөгширнө. Нууж, дарж байвал таарах юмыг цагаас нь өмнө ил гаргадаг тэнэг хүүхнүүд байдаг. Харин сүүлд нь тооцоолж баршгүй нулимс асгаруулдаг юм даа.

	— Үүнд бас тооцоо байх хэрэг үү? 

	— Юм болгонтой адил, хонгор минь тооцоолж боддоггүй хүнийг оросоор салан, тэнэг гэдэг юм. Гэвч, тодорхой биш үү?

	— Сэтгэлийн ариун тэмүүллийг цээжиндээ барьж байна гэдэг!..

	— Өө би мэдэж байна, чи бол барьж чадахгүй. Чи гэрт гадаа хаа ч хамаагүй, үзвэрийн газар найзынхаа хүзүүнд асаад орилох хүн.

	— Тэгээд яана гэж? Ийм хүн цаглашгүй их сэтгэлэгтэй тийм сэтгэлтэй хүн гоо сайхан, ариун үйлс бүхнийг бүтээж чадна, харин... 

	— Харин тооцоолж, өөрөөр хэлбэл эргэцүүлэн бодож чадахгүй. Цаглашгүй сэтгэлтэй, туйлын их шунал хүслэнтэй хүн гэж сүйдтэй амьтан байх нь! Элдвийн авир араншин байдаг л биз, хүн ухаан алдталаа баярлаж хөөрөхөөрөө хүн дүрээ алддаг. Түүнд гайхуулаад байх юм алга. Тэр хүн сэтгэлээ жолоодож байна уу, үгүй юу гэж асуух хэрэгтэй. Чадаж л байвал хүн мөн... 

	— Таны хэлж байгаагаар бол усны уурыг тохируулдаг шиг сэтгэлээ бас жолоодож, заримдаа жаахан гаргаад, заримдаа зогсоож, хавхалгыг нь нээж хааж байх хэрэг шив... 

	— Тийм ээ, байгалиас хүнд тийм хавхалга заяасан нь учиртай, хавхалга гэж эрүүл ухааныг хэлж байна. Тэгтэл чи энэ хавхалгыг тэр болгон хэрэглэдэггүй нь даанч тоогүй! Уг нь чи овоо жаал санж!

	— Үгүй, ах аа, таны үгийг дуулахад уйтгартай байна! Түүнд орвол намайг тэр ирсэн авхайтай танилцуулаад өгөөч... 

	— Хэнтэй? Любецкаятай юу? Өчигдөр тэнд оч оо юу?

	— Очсон надтай таныг их ярьсан өнөө ажлаа юу бол оо бол гэж байна лээ.

	— Тийм тийм! Ингэхэд... гээд ах нь шургуулгаас бичиг гаргаж ирээд,

	— Энэ бичгийг түүнд аваачиж өгөөд дөнгөж өчигдөр арай чамай танхимаас өгсөн гэж хэлээрэй. Учрыг нь сайн хэлээд өгөөрэй. Намайг түшмэлтэй ярьж байхыг чи дуулсан биз дээ?

	— Тийм ээ, мэднэ, мэднэ, би хэлээд өгнө гэж Александр хэлээд бичгийг хоёр гараараа шүүрэн авч кармандаа хийв. 

	Петр Иваныч, Александрыг хараад:

	— Чи юунд тэр хүүхэнтэй танилцах гээд байгаа юм бэ? Тэр чинь царай муутай, хамрынхаа тэнд үүтэй хүүхэн байх аа.

	— Үүтэй гэнэ ий? Мэдэхгүй. Та яаж ажсан юм бэ, ах аа?

	— Хамрын нь тэнд байгаа юмыг харахгүй яах вэ? Чи түүний юунд нь болоод байна?

	— Их намбатай, сайхан зантай хүүхэн байна бил ээ?.. 

	— Чи хамрын нь дэргэдэх үүг хараагүй байж намбатай сайхан зантайг нь яаж мэд ээ вэ? Хаxин юм даа. Үгүй байз... тэр чинь нэг охинтой шүү дээ. Хар үстэй жаал хүүхэн бий. Аа одоо мэдлээ. Чи түүнээс болоод хамрын нь дэргэдэх үүг хараагүй юм байна? гэхэд хоёул хөхрөлдөв.

	— Та охиныг нь ажихаас урьд хамрын нь дэргэдэх үүг харсныг би их гайхаж байна гэж Александр хэлэв.

	— Наад бичгээ буцааж өг. Чи тэнд очоод, хамаг сэтгэлээ дэлгэж, хавхалгаа хаахыг таг мартаж орхиод холион бантан хутгаж, юу ч гэж ярих юм билээ.

	— Үгүй, ах аа, хутгахгүй. Бичгийг чинь ч өгөхгүй, яавал яа. Би одоохон гээд Александр ухасхийн гарч одов.

	Тэр завсар хэрэг явдал зүй ёсоороо үргэлжилсээр байв. Албан ажил дээр нь Александрын ажилч хичээнгүйг мэдээд, овоо аятай ажил өгөв. Иван Иваныч ч гэсэн өөрийн нь хэлдгээр Александрыг бусад олон хүний адил, хэдхэн хоног алба хаагаад өөрийг нь гүйцэж, хүзүүн дээр нь сууна. Хэлтсийн дарга болчихно, тэгж байснаа аягүй бол энэ шиг дэд захирал юм уу, тэрүүн шиг жинхэнэ захирал болчихно, гэтэл энэ, тэр хоёр хоёул алба хаах сургуулиа өөрийн нь удирдлагын дор эхэлсэн билээ гэж бодоод Александрт хайрцагтай тамхиа хүндэтгэн барьдаг болов. «Би л эдний төлөө ажиллаж суух болдог!» гэж Иван Иваныч нэмж хэлнэ. Сэтгүүлийн газар Александр бусдын бичсэн өгүүллийг шилэх, орчуулах, засах ажил хийж, өөрөө ч хөдөө аж ахуйн тухай янз бүрийн онол үзэл бичдэг байв. Өөрөө хэрэгцээнээс илүү мөнгө олж байна гэж Александр боддог байхад ах нь бол бас л чамлана гээд Александр дандаа мөнгөний төлөө ажил хийдэггүй, өөр эрхэм дээд үйл бүтээх баярт бодлоо орхидоггүй, идэр насны хүн нь юм бүхэнд хүрэлцдэг байлаа. Александр нойроо хасаж, албаны цагаас хумслан, шүлэг, тууж, түүхэн найруулал, намтар, аль алиныг нь бичдэг боллоо. Ах нь түүний зохиолоор туурга наахаа болиод, дуугүй уншиж үзээд, исгэрэх буюу эсвэл: «Яах вэ! Урьдынхаасаа дээр болж» гэж хэлдэг байв. Хэдэн өгүүллээ өөр хүний нэрээр гаргав. Албан ажил дээр ч, чихэр боовны дэлгүүрт ч, айл хунараар ч олон нөхдийнхөө сайшаан хэлэлцэхийг Александр сэтгэл догдлон чагнана. Дурлалын дараа орох эрхэм нандин мөрөөдөл нь биелж, ирээдүйд их гялалзаж мандах төлөвтэй, өөрийгөө ер бусын тавилантай хүн шиг санаж байтал гэнэт... 

	 

	 

	Хэдэн сар жирэлзэж өнгөрөв. Александр бүр алга болчихсон юм шиг бараг хаана ч үзэгдэхээ больжээ. Ахындаа хааяа нэг очдог болж. Ах нь Александрыг ажилтай болоод тэр биз гэж бодоод, саад хийдэггүй байлаа.

	Гэтэл сэтгүүлийн эрхлэгч нэг өдөр Петр Иванычтай дайралдаад Александрыг өгүүлэл саатуулж байна гэж гомдол мэдүүлжээ. Ах нь дүүтэйгээ уулзмагц учрыг ярилцъя гэж хэлжээ. Тэгээд гурван хоногийн дараа уулзав. Александр тэр өглөө ахындаа солиотой юм шиг гүйж оров. Түүний алхах, хөдлөхийг харвал баясаж хөөрсөн байдал илэрхий.

	— Сайн байна уу, ах аа. Тантай уулзсандаа хэчнээн баяртай байна гэх вэ? гэж хэлээд, ахыгаа тэврэх гэтэл цаадах нь ширээний цаагуур орж амжив.

	— Сайн байна уу, Александр аа? Чи өдий удтал үзэгдэхгүй яагаа вэ?

	— Би... ажилтай байлаа, ах минь, германы эдийн засагчдын зохиолоос товчлол хийгээд... 

	— Мөн! Сэтгүүлийн эрхлэгч худал хэл ээ юү? Урждарын цаад өдөр дайралдаад чамайг юу ч хийж өгөхгүй байна гэсэн. Ёстой сэтгүүлч юм! Гайгүй, би одоо дайралдахдаа, түүнийг нэг дөнгөе гэхэд Александр үгийг нь тасалж,

	— Үгүй, та түүнд юм битгий хэлээрэй. Би хийснээ явуулаагүй байгаа юм. Тэгээд тэгж хэлж... 

	— Үгүй чи юу бол оо вэ? Нэг их баярласан царайтай байх чив? Зөвлөх ноён бол оо юу, эсвэл загалмай одонгоор шагнуул аа юу? гэхэд нь Александр толгой сэгсрэв.

	— Тэгвэл мөнгө үү?

	— Үгүй.

	— Тийм бол чи юунд ийм жанжин шиг дүр гаргаад байгаа юм. Үгүй юм бол надад битгий саад хий. Харин наашаа суугаад Москвагийн худалдаачин Дубасовт үлдсэн мөнгийг даруй явуул гэж захиа бичээдэх. Захиаг нь унш. Хаа байна даа? Энэ байна.

	Хоёул дуугүй болж бичиж эхэллээ. Александр төдхөн

	— Дууслаа! гэв.

	— Шалмаг сайн хүү байна? Аль вэ, үзье. Энэ чинь юу вэ? Хөөе! «Эрхэм Петр Иваныч гуай!» гэж, чи надад бичсэн байна шүү дээ. Тэр хүнийг Тимофей Никоныч гэдэг юм. Юуны чинь 520 рубль вэ? 5200 байхгүй юу? Александр чи юу болов оо? гэж Петр Иваныч хэлээд үзгээ тавьж, Александрыг харсанд, цаадхын нь царай улайв.

	— Царай минь ямаршуу байгааг та ажсангүй юу?

	— Нэг л биш байна... Байз... Чи сэтгэлтэй бол оо юу? гэж Петр Иваныч асуусанд Александр дуугарсангүй.

	— Тийм биз? Таах шив? гэхэд нь Александр хөөрөн инээмсэглэж нүдээ гялалзуулан толгой дохилоо.

	— Тийм байж шүү! Би яагаад дор нь мэдсэнгүй вэ? Чи тийм болоод л залхуурч, гадуур ер үзэгдэхээ больсон байж. Зарайскийнхан, Скачиныхан надаас Александр Федорыч хаачаа вэ? гэж шалгаагаад байдаг, тэгтэл мань хүн тэнгэрт заларч явсан байж! гээд Петр Иваныч бичгээ дахин бичиж эхлэв.

	— Наденька Любецкаяд дурлаад! гэж Александр хэлэв.

	— Би асуугаагүй, хэнд ч бай, ялгаагүй цөм л тэнэг юмнууд... Ямар Любецкая вэ? Өнөөх үүтэй юу?

	— Ээ, ах минь! Юун үү вэ?

	— Яг хамрын нь дэргэд. Чи одоо болтол хараагүй юу? 

	— Та дандаа андуураад байх юм. Ээж нь хамрынхаа дэргэд үүтэй юм шиг билээ.

	— За тэгсэн ч ялгаагүй.

	— Ялгаагүй гэнэ! Наденька бол тэнгэрийн дагина! Та түүнийг ажаагүй гэж үү? Нэг харсан мөртөө ажиглахгүй байна гэдэг!

	— Түүний чинь юу нь гойд юм бэ? Юуг нь ажиглах юм бэ? Үү байхгүй гэж чи өөрөө хэлсэн биз дээ?.. 

	— Үү, үү л гэх юм? Ах та бүү нүгэл хураа. Тэр хүүхнийг ноёд баядын цэмцгэр хүүхэлдэйнүүдтэй адил гэж хэлж болох уу даа? Та царайг нь сайн хараарай. Юутай дөлгөөн, гүн бодол царайд нь тодорно вэ? Наденька бол сэтгэж мэдэрдгээр барахгүй, юмыг эргэцүүлэн боддог бүсгүй... ухаантай хүн.

	Ах нь цаасан дээгүүр үзгээ шаржигнуулж эхлэхэд Александр үргэлжлүүлэн,

	— Надягийн ярианд улиг болсон ерөнхий юм байхгүй. Юутай сайхан ухаантай юм ярьдаг бүсгүй вэ? Сэтгэл нь гал цог шиг амьдралыг хэчнээн гүн ойлгодог гээ! Та үзэл бодлоороо амьдралыг хордуулдаг байхад Наденька намайг амьдралтай эвлүүлж байна гэв.

	Александр хэсэг зуур дуугүй болж Наденькаг мөрөөдөх сэтгэлд бүрмөсөн автав. 

	Тэгснээ дахиад:

	— Та тормолзсон нүдийг нь харвал юутай энхрий халуун зүрх сэтгэлтэйг нь таньж мэднэ. Дууг нь яана! Ямар гэгчийн уянгатай, ямар гэгчийн жавхаатай вэ? Тэр дуугаараа хайртай гэж хэлэхийг нь чагнахад... энэ хорвоо дээр түүнээс илүү жаргал байхгүй. Ах минь амьдрал гэдэг юутай, сайхан бэ? Би хэчнээн азтай вэ? гээд нүдний нь нулимс гүйлгэнэн, ухасхийж очоод ахыгаа тэврэв.

	Петр Иваныч суудлаасаа босон харайж,

	— Хүүе Александр! Хавхалгаа хаа, хамаг уураа тавьж орхилоо! Чи солиорчээ! Юу хийснээ хар! Нэг агшин зуур хоёр хэрэг тарьчихлаа! Үсийг минь үнгэж, захиа дээр бэх асгаж орхилоо. Би чамайг илүү зангаа бүр орхисон гэж бодсон юм. Чи чинь ингэхээ больсоор удсан биш бил үү. Бурхан минь өөрийгөө толинд харчих даа. Чинийхээс мунхаг зүс царай гэж байх уу? Уг нь тэнэг хүн биш сэн!

	— Ха, ха ха! Би азтай хүн ах аа!

	— Аргагүй ил байна!

	— Нээрээ тийм биз? Миний харц омог бардам гялалзаж байгааг өөрөө мэдэж байна. Би бужигнасан олныг баатар эр, яруу найрагч, сэтгэлтэй болсон хоёр биеэ хайрлалцсан азтай хүний ёсоор харж байна... 

	— Солиотой хүн шиг юм уу, түүнээс доор ч байж мэднэ... За би одоо энэ захиаг яана даа?

	— Аль вэ, би хусаж цэвэрлээд өгье, мэдэгдэхээргүй болно гэж Александр хэлээд ширээн тийш ухасхийж, мөн л байж ядан чичгэнэж, хусаж зүлгэж цэвэрлэсээр байгаад захиаг нь цоолж орхив. Зүлгэхэд нь ширээ ганхаж, номын тавиурыг түлхлээ. Тавиур дээр итали алебастраар хийсэн Софокл юм уу, Эсхилийн баримал байв. Эмгэнэлт жүжгийн эрхэм зохиолчийн баримал дүр тогтворгүй суурь дээрээ хойш, урагш хоёр гурав ганхалдаж байснаа тавиураас унаад бут үсэрлээ.

	— Гурав дахиа хэрэг тарилаа, Александр аа! Энэ чинь тавин рублийн үнэтэй юм шүү гэж Петр Иваныч хэлээд, хэлтэрхийг нь түүв.

	— Би төлөөд өгнө, төлөөд өгнө, ах аа! Миний тэмүүллийг л битгий зүхээрэй. Цэвэр ариун тэмүүлэл юм шүү. Би мөн азтай яа! Тэнгэр минь! Амьдрал гэдэг юутай сайхан бэ? гэжээ.

	Ах нь ярвайж толгой сэгсрээд:

	— Александр чи хэзээ ухаан суух хүн бэ? Юу ярьж байгаа юм бэ? Бүү мэд! гэх зуур хэмхэрсэн баримлыг харамсан хараад, — «Төлөөд өгнө! Төлөөд өгнө» гэнэ. Тэгвэл дөрөв дэх тэнэг хэрэг болно. Чи аз жаргалаа ярих гээд байх шив, янз нь яая гэх вэ. Ах улс дүү нарынхаа элдэв балай хэрэгт оролцох тийм лайтай байдаг юм бол би чамд нэг мөч хугацаа өгье. Томоотой суугаад тав дахь хэргээ тарьчихалгүй ярьж үз. Тэгээд энэ муухай яриагаа дуусгаад явж үз. Би завгүй байна. За... чи азтай байж.. Тэгээд хурдхан яриарай.

	— Тийм ч гэсэн, ийм юмыг ярьдаггүй юм даа ах минь гэж Александр даруухан инээмсэглэж хэлэв.

	— Би чамд хэлж өгсөөр байтал чи ерийн нэг эхэлдгээр эхлэх гээд байх шив. Тэгэхлээр чи бүтэн цаг ярина гэсэн үг. Над зав алга, шуудан намайг хүлээхгүй. Байз,.. тэгснээс би өөрөө яриад өгвөл дээр.

	— Та юу? Инээдтэй еэ!

	— За чагнаж бай, тун инээдтэй! Чи өчигдөр гоо бүсгүйтэйгээ хоёулхнаа уулзжээ... 

	— Та яаж мэд ээ вэ? Та миний хойноос сэм хүн явуулдаг юм уу? гэж Александр сэтгэл догдлон өгүүлэв.

	— Тэгэлгүй яах вэ, би чамайг тагнуулах гэж хөлсний тагнуулчинтай байдаг юм. Чи юун дээрээс намайг чиний төлөө тэгж санаа тавьдаг гэж бодов? Надад ямар хамаатай юм бэ? гээд муухай харав.

	— Тэгвэл та яаж мэд ээ вэ? гэж Александр асуугаад ах тийшээ дөхсөнд,

	— Суу, суу тогтож хайрла, наашаа бүү ойрт, юм хум хэмхэлж орхино. Чиний нүүрэн дээр бичээстэй юм шиг ил байна. За та хоёр өчигдөр сэтгэлээ нээж ярилцаж дээ гэжээ.

	Ах нь бас л онож хэлсэн бололтой. Александрын царай улайгаад дуугаа хураав.

	Та хоёр хоёул мансуурчихсан байгаа биз, тэгдэг юм хойно доо гэж Петр Иванычийг ярихад дүү нь тэсэж ядан хавьчив. Ах нь үргэлжлүүлэн:

	— Та хоёр хоёулхнаа үлдсэн хойно яль шальгүй юман дээрээс, аль нэг хатгамлаас ч юм уу, эхлэ ээ биз. Хэнд оёж байгаа юм бэ? гэж чиний асуухад цаадах чинь «ээжид», эсвэл «эгчид» гэх ч юм уу, тиймэрхүү нэг юм хэл ээ биз. Та хоёрын хамаг бие халуу оргин чичирч байсан биз... гэхэд нь:

	— За үгүй дээ, ах минь, таасангүй. Хатгамлаас эхлээгүй, бид цэцэрлэгт байсан юм... гэж Александр ам алдчихаад дуугүй боллоо.

	— За тэгвэл цэцгээс эхэлсэн юм байлгүй, шар цэцгээс эхэлсэн ч байж мэднэ, ер ялгаагүй, яриа эхлэх гэж нүдэнд юу торсноо л ярина. Эс тэгвэл хэл нэг л эргэлдэж өгөхгүй. Чи энэ цэцэг аятайхан байна уу? гэж асуухад цаадах чинь тийм ээ гээ биз. Яагаад аятайхан бэ? гэхээр «Зүгээр» гээ биз. Уг нь шал ондоо юм хэлэх гэж байсан болохоор та хоёул дуугүй болж, үг яриа нэг л нийлж өгөхгүй байгаа биз. Тэгснээ бие биеэ харж инээмсэглээд, улайцгаагаа биз гэсэнд

	— Пээ, ах та юу хэлнэ вэ?.. гэж Александр ихэд ичингүйрэн өгүүлэв.

	Ах нь хэнэггүй үргэлжлүүлэн:

	— Тэгснээ чи өөрийн өмнө одоо л шинэ ертөнц нээгдлээ гэж тойруухан цухуйлгаж эхлээ биз. Цаадах чинь санаанд ороогүй сонин юм дуулсан юм шиг гэнэт чам өөд харахад чи, бодвол мухардаж, тэвдсэнээ сүүлд нь одоо л амьдралын үнэ цэнг мэдэж авлаа. Өөрийг нь урьд ч үзсэн юм шиг санагдаж байна гэж дуулдах төдий хэл ээ биз. Цаадах чинь хэн гэл ээ? Марья гэл үү?

	— Наденька

	— Тэгэхдээ зүүдэндээ үзсэн шиг өөртэй нь уулзахаа зөгнөж байсан, бие биеэ тоож харлаа. Чи үүнээс хойш хамаг шүлэг зохиолоо өөрт нь зориулна гэж яриа биз... Чи тэр завсар бодоожоор, гараараа юм оролдож байгаад ямар нэг юм унагаж хэмхэлсэн ч байж мэднэ гэхэд нь

	— Бидний яриаг та сэм чагначихжээ! гэж Александр ухаан жолоогүй хашхирав.

	— Тийм, би бутны цаана сууж байсан. Чиний хойноос гүйж, элдвийн балай яриа чагнахаас өөр ажил надад байх биш дээ.

	— Тэгвэл та яаж бүгдийг нь мэдэв? гэж Александр гайхан асуулаа. 

	— Цөхөх юу байх вэ? Адам, Ева хоёроос эхлээд хүн болгон жаал жаал ялгаатайгаас биш нэг л янзын түүх намтартай явсаар ирсэн юм. Уг хүний нь зан байдлыг мэдвэл ялгаатай нь бас гадарлаж болно. Чи үүнийг гайхаж байдаг, тэгээд бас зохиолч гээд байгаа шүү! Чи одоо хоёр гурван хоног галзуу юм шиг дэвхцэж цовхчиж, хавьтсан болгоныхоо хүзүүнд асна даа. Миний хүзүүнд л битгий асаж үз. Би чамайг энэ зуур гэртээ хаалга үүдээ түгжиж суугаад, тэндээ хөвсөлзсөн сэтгэлээ дарж энэ бүх балай хэргээ хүнд үзүүлэхгүй Евсейтэй л хий гэж хэлмээр байна. Сүүлд нь тэнэгэрхэж явснаа ойлгоод өөр юм, ухаан нь, үнсэхийг хичээх болно... 

	— Наденькаг үнсвэл аяа юутай эрхэм дээд, тэнгэрлэг шан болох бил ээ? гэж Александр бараг орилов.

	— Тэнгэрлэг гэнэ ээ!

	— Танай бодоход тоост хорвоогийн биет шан байх хэрэг үү?

	— Яах аргагүй цахилгааны үйлдэл. Сэтгэлтэй болсон хоёр хүн хоёул хүчтэй цэнэглэгдсэн Лейденний хоёр лаазнаас ялгаагүй үнсэлтээр цахилгаан нь дуусна. За тэгээд, бүрмөсөн дуусахаар хөрж эхэлнэ... Дурлал ч талийна... 

	— Ах аа...

	— Тийм шүү! Чи юу гэж бод оо вэ?

	— Хаашаа үзэл, хаашаа ойлголт вэ?

	— Өө би мартчихаж. Чи бас «дэнчин тэмдэгтүүд» хадгалах болно. Дахиад элдвийн новш авчирч, тэрийгээ мэлэрч харж суусаар ажил хийхээ болино доо гэхэд, Александр карманаасаа цочмог шүүрэхэд

	— Өө хэдийн авчаа юу? Ертөнцийг бүтээснээс хойш хүний хийсээр ирснийг хийх нь ээ дээ.

	— Тэгэхлээр бас таны хийснийг л хийх юм шив дээ? Ах аа!

	— Тийм, тэгэхдээ чи надаас илүү тэнэглэнэ!

	— Илүү тэнэглэнэ ээ! Би танаас гүн, танаас хүчтэй дурлана. Тантай адил, хүний сэтгэлийг доромжлохгүй сэтгэлээр тоглоом тохуу хийхгүй... бас ариун нууцын бүрхүүлийг хуу татахгүй үүнийг минь та тэнэг хэрэг гэж байгаа юм биш биз... 

	— Чи хүнээс илүү гүнзгий ч биш, хүчтэй ч биш, хүнтэй л адилхан дурлаж, бас л нууцуудын бүрхүүлийг хуу татна. Харин чи дурлалыг хувиршгүй мөнх гэж итгэж, ганц үүнийг бодоод байх болно. Энэ чинь л мунхаг хэрэг дээ. Чи өөрөө өөртөө илүү зовлон хурааж байна.

	— Ш-ш, таны яриаг сонсоод айдас хүрч байна. Зүрх сэтгэлдээ болж байгааг танаас нууна гэж өөртөө хэчнээн ам алдсан билээ, би.

	— Амандаа хүрэх чинь яагаа вэ? Орж ирээд надад саад болж орхилоо... 

	— Үгүй, ойр дотнын хүн гэвэл ганц та шүү дээ, ах аа! Би багтаж ядсан сэтгэлээ хэнтэй хуваалцах юм бэ? Гэтэл та миний зүрхний хамгийн нууцгай нугалаасанд хайр найргүй мэс шаасантай адил үг хэлэх юм.

	— Би бахаа хангах гэж ингэж байгаа юм биш. Чи өөрөө надаас зөвлөж сургахыг гуйсан. Би чамайг хэчнээн олон мунхаг явдлаас сэргийлсэн бил ээ?.. 

	— Үгүй, ах аа, би таны нүдэнд үргэлжид мунхаг хэвээрээ үлдье. Би амьдрал, хүний тухай ийм ойлголттой явж чадахгүй. Энэ чинь гол харламаар гунигтай юм! Би иймэрхүү янзтай амьд явахыг хүсэхгүй. Та дуулж байна уу? Би хүсэхгүй.

	— Дуулж байна. Би одоо яая гэх вэ дээ? Би чиний аминд хүрэлтэй биш.

	— Та юу ч гэж хэллээ гэсэн би аз жаргалтай явна. Ганц удаа үүрд дурлана.

	— Ээ, үгүй! Чи дахиад миний олон юмыг хэмхэлнэ дэг ээ.

	Энэ ч бас яах вэ дурлал дурлалаараа. Чамайг байг гэх хүн байхгүй. Чиний насан дээр дурлалаар гойд хичээнгүй хөөцөлддөг нь мань мэтийнхний тогтоосон жам биш. Харин дэндээд ажлаа орхивол таарахгүй. Дурлал нэг жичдээ, ажил явдал бас жичдээ... 

	— Би германы эдийн засагчдын зохиолоос товчлол... 

	— Боль доо, чи ямар ч товчлол хийгээгүй, жаргал цэнгэлд л мансуурч яваа. Сэтгүүлийн эрхлэгч чамд юм өгөхөө болино доо.

	— Боливол болиг! Хэрэггүй. Би одоо хаагуураа шившгийн ашиг олз бодож суух вэ... 

	— Шившгийн ашиг олз гэнэ! Шившгийн гээд байгаа шүү! Чи зүгээр ууланд овоохой барьчхаад талх, ус хоёроор хүнс хийж:

	 

	Хамт чамтайгаа байвал

	Хариугүй муу овоохой ч 

	Жаргалын минь орон болно

	 

	гэж дуулж суу. Харин «ёрын цагаан төмөр» байхгүй болохоороо надаас бүү гуйгаарай. Өгөхгүй шүү.

	— Би танд төвөг их удаагүй байх аа.

	— Одоо болтол төвөг удаагүй байгаа чинь яамай. Ажлаа орхивол юу ч болж мэднэ. Дурлахад бас мөнгө хэрэгтэй. Гоёж гангалах энэ тэр гээд элдвийн зардал хэрэгтэй. Аяа хорин настайдаа дурлана гэдэг үү? Шившгийн гэхэд ёстой шившгийн,ямар ч хэрэггүй юм чинь тэр дээ!

	— Хэдийд дурлавал таарах вэ? Дөчтэйд үү?

	— Дөчин настайд дурлал ямар байдгийг би мэдэхгүй, гучин естэйд бол... 

	— Таных шиг үү?

	— Тийм шүү

	— Ямар ч дурлал байхгүй гэсэн үг шив дээ.

	— Чи яаж мэдсэн юм бэ?

	— Та дурлаж чадах юм гэж үү?

	— Яагаад үгүй бил ээ? Би хүн биш гэж үү? Эсвэл би ная хүрсэн юм уу? Харин би дурлахдаа биеэ мэдэж, ухаантай дурлана. Юм хум эвдэж хэмхлэхгүй.

	— Ухаантай дурлана гэнэ! Биеэ ганц минут ч марталгүй манаж дурладаг ч сайхан дурлал байна даа? гэж Александр дооглонгуй өгүүлэхэд Петр Иваныч үгийг нь таслан,

	— Адгуусан амьтан л биеэ мэддэггүй юм. Ухаант хүн бол мэдэх ёстой. Эс тэгвэл дурлал биш... 

	— Юу байх вэ?

	— Чиний хэлдэг шившиг болно.

	— Та... дурлах юм гэнэ! гэж Александр ахыгаа үл итгэсэн байдалтай харж хэлээд, — Ха, ха ха! гэж хөхрөв.

	Петр Иваныч үг дуугаралгүй юмаа бичиж суутал

	— Ах та хэнд дурла аа вэ? гэж Александр асуулаа.

	— Чи мэдэж авмаар байна уу?

	— Тэгмээр байна.

	— Бэрийгээ

	— Бэ... Бэрийгээ! гэж Александр арай ядан хэлээд босон харайж, ах тийшээ дөхөв. 

	Дүү хүү нь нүдээ бүлтийлгэснийг Петр Иваныч хараад,

	— Битгий ойрт, битгий ойрт, хавхалгаа тагла! гэж хэлээд жижиг сажиг юм, баримал, цаг, бэхийн сав тэргүүтнээ шалавхан хураав.

	— Та эхнэр авах гэж байгаа байх нь ээ? гэж Александр мөн л гайхан асуув.

	— Тийм байх нь

	— Та тэгээд ийм тайван, Москвад захиа бичиж, өөр юм ярьж, үйлдвэр дээрээ очиж, бас дурлалын тухай там шиг хүйтэн үг ярьж суудаг!

	— Там шиг хүйтэн гэдэг чинь сонин үг байна. Тамд халуун байдаг гэнэ лээ. Чи намайг юунд ингэж хачин хараад байна аа?

	— Та эхнэр авах нь!

	— Юуг нь гайхаав? гэж асуугаад Петр Иваныч үзгээ тавив.

	— Даанч дээ? Эхнэр авах гэж байж надад ганц ч үг дурсахгүй!

	— Өршөөгөөрэй. Би чамаас зөвшөөрөл авахаа мартчихсан.

	— Зөвшөөрөл авах нь ч юу юм, ах минь. Надад хэлмээр юм. Төрсөн авга ах маань гэрлэх гэж байхад би юу ч мэдээгүй, надад хэлээгүй байдаг!.. 

	— Одоо хэллээ шүү дээ

	— Ая нь таарахаар хэллээ л дээ.

	— Би болбол юм болгоны аяыг нь тааруулах гэж хичээдэг.

	— Үгүй, баяр баясгалангаа хамгийн түрүүн надад дуулгамаар юм. Би танд хэчнээн хайртайг та мэднэ. Би тантай юу байгаагаа хуваалцдаг... 

	— Би ер нь хуваалцах дургүй. Гэрлэх суух талаар бол бүр ч..,

	— Ингэхэд байна аа, ах аа... үгүй, би танаас нууж чадахгүй... Би тийм хүн биш, бүгдийг нь хэлье... 

	— Ш-ш Александр минь, надад зав алга. Өөр шинэ юм бол маргааш болохгүй юу?

	— Би... би ч бас тийм жаргал эдлэх цаг ойртсон байж мэднэ гэж хэлэх гэсэн юм аа.

	— Юу, энэ чинь сонин хэрэг байна... гээд Петр Иваныч чих тавин сонсов.

	— Уухай! Сонин байна уу? Тэгвэл би хэлэхгүй, таныг зовооё доо гэсэнд Петр Иваныч тоомсоргүй, дугтуй авч захиагаа хийгээд нааж эхлэв.

	— Би бас гэрлэж магадгүй гэж Александр ахынхаа чихэнд хэллээ.

	Петр Иваныч захиагаа битүүмжилж дуусалгүй Александрыг тун сүрхий хараад,

	— Хавхалгаа тагла! гэв.

	— Та тоглоом тохуу хийж л бай. Би үнэнээсээ хэлж байна. Ээжээсээ зөвшөөрөл гуйна.

	— Чи гэрлэх гэнэ? 

	— Юу гэж?

	— Ийм бага залуу байж уу?

	— Би хорин гурван настай

	— Цаг нь болж! Хөдөөгийн харчуул л гэрийн ажил хийлгэх хүн хэрэгтэй болохоор тийм залуудаа гэрлэдэг юм.

	— Би нэг бүсгүйд дурлаад, гэрлэх боломж байсаар байхад та бол хэрэггүй гэж бодож байх шив... 

	— Би чамайг дурласан хүүхэнтэйгээ суу гэж яасан ч хэлэхгүй.

	— Юу гэнэ ээ, ах аа? Энэ чинь би ер дуулаагүй үг байна.

	— Чиний дуулаагүй юмны алийг тэр гэх вэ?

	— Би хайр сэтгэлгүй гэр бүл байх ёсгүй гэж боддог шүү.

	— Гэрлэлт жичдээ, дурлал бас жичдээ гэж Петр Иваныч хэлэв.

	— Яаж гэрлэх вэ... тооцоогоор уу?

	— Тооцоогоор биш учиртай гэрлэх хэрэгтэй. Тэгэхдээ ганц хөрөнгө мөнгө бодох хэрэг биш. Эр хүн эмэгтэй хүнтэй суух учиртай. Тэгэхлээр чи яаж гэрлэхээ бодож, эмэгтэйчүүдийн дотроос эрж шилэх хэрэгтэй... 

	— Эрнэ, шилнэ гэнэ ээ! гэж Александр гайхан өгүүлэв.

	— Тийм, шилэх хэрэгтэй. Тэгэхлээр би чамайг дурласан цагтаа бүү гэрлээрэй гэж байгаа юм. Дурлал сүүлдээ замхарна. Энэ бол булай үнэн үг.

	— Энэ чинь хамгийн булай худал гүтгэлэг.

	— За, одоо чамд юу гэж хэлсэн ч нэмэргүй. Өөрөө чи хожим үзэж мэднэ. Одоо миний үгийг тогтоож ав. Дурлал сүүлдээ замхарна, дахиад хэлье. Тэгэхийн цагт чамд анх арван хуруу тэгш юм шиг санагдаж байсан хүүхэн чинь ер тийм тэгш биш санагдаж мэднэ. Тэгээд яахын ч аргагүй болно. Чи дурласан сэтгэлдээ болоод эхнэр хүнд байвал зохих чанар дутагдаж байгааг ажиглахгүй өнгөрнө. Харин зүгээр шилж сонгох юм бол эхнэртэй байгаасай гэж хүссэн чанар тэр хүүхэнд байна уу, үгүй юу гэдгийг айвуу тайвуухан эргэцүүлж үзнэ. Үүнд л хамаг учир байгаа юм. За тэгээд тийм хүүхэн олж чадвал нэгэнт санаанд чинь таарсан болохоор тэр чинь цаг үргэлж чамд сайхан харагдана. Тэгсээр та хоёр ойр дотно харилцаатай болж, сүүлдээ...

	— Дурлалцах уу? гэж Александр асуув.

	— Тийм ээ, дасалцана.

	— Хайр дурлалын яруу сайхангүй, халуун сэтгэлгүй гэрлэх гэнэ, яаж? яах гэж? гэрлэлээ гэж бодож суух юм гэнэ!

	— Чи бол яах гэж гэрлэж байгаагаа бодолгүй гэрлэх юм биз дээ? Наашаа ирэхдээ яах гэж ирснээ мэдээгүйтэйгээ адил уу?

	— Та тэгээд тооцоогоор гэрлэж байгаа юм уу! гэж Александр асуув.

	— Учиртай гэрлэнэ гэж Петр Иваныч хариуллаа.

	— Ялгаа юу байх вэ?

	— Үгүй, ялгаатай. Тооцоогоор гэдэг чинь мөнгөний төлөө гэрлэнэ гэсэн үг. Энэ чинь муухай хэрэг, гээд, — Учир бодолгүй гэрлэнэ гэдэг бүр тэнэг хэрэг!.. Чи бол одоо ерөөс гэрлэсний хэрэггүй.

	— Хэдийд гэрлэх вэ? Хөгширсөн хойноо юу? Шал дэмий улсыг би дуурайгаад яах юм бэ?

	— Бас намайг ч дуурайгаад яах вэ? гэж үү? Баярлалаа.

	— Би таныг хэлээгүй байна аа, ах минь. Ер нь тийм улсыг хэлж байна. Хурим болно гэж дуулаад очиход юу байдаг гээч! Үзэсгэлэн төгс цэцэг болж дэлгэрэх гээд хайр дурлалын увдисыг дөнгөж хүлээж байсан нялхаараа шахуу танхил сайхан амьтан байдаг. Гэтэл түүнийг гэнэт өрлөг эх, тоглоом наадам, бүжгээс нь салгадаг. Ганц үүнээс салгаад зогсдог бол ч бас яах вэ. Өөр хүнд өгсөн байж ч мэдэх зүрх сэтгэлийг нь голдуу ойшоож хардаггүй шүү дээ. Түүнд хуримын хувцас өмсгөж, цэцэг навчаар чимээд, царай нь зэвхийрээд уйлж унжихыг нь ч хайхралгүй, золиосны юм шиг чирч аваачаад, хэнтэй суулгадаг гээч!? Залуу насны жавхаа нь буурсан голдуу муухай царайтай хижээл эртэй суулгах юм. Тэр эр эхнэр болох гэж байгаа хүнээ эгдүүтэй харах юм уу, эсвэл толгойноос хөлийг нь хүртэл шинжээд, дотроо «чи сайхан амьтан байна. Толгойд чинь дурлал, цэцэг гээд элдвийн бодол байдаг биз. Тэр дэмий! Би тэнэг чамайг номхотгоно. Надтай суугаад элдвийг бодож шүүрс алдалгүй томоотой байгаарай хө» гэсэн байртай, эсвэл бүр тэр хүүхний эд хөрөнгийг нь бодож суудаг бололтой. Хамгийн залуу гэсэн нь дор хаяад гучин настай байх юм. Загалмай одон тэмдэгтэй ч гэсэн халзан толгойтой байх шиг. Тэгээд тэр хүүхэнд: Энэ хүнд л залуу насныхаа хамаг нууц, зүрхнийхээ анхны догдлол, харц, үг яриагаа хүртэл зориулж, хүүхэн хонгор сэтгэлээр түүнийг энхрийлж, насан туршид амьдрах тавилантай гэх юм. Эргэн тойронд нь нас залуу, гоо сайхнаараа уг нь тэр бэрийн ижил хань байж таармаар олон хүү бөөгнөрөөд, хөөрхий бүсгүйг шунан ширтэх нь «Бид бас аагаа барж тэнхээ муудаж үс халцраад ирэхийн цагт мөн ийм нэг тансаг цэцэг шиг амьтныг эхнэр болгож авна даа» гэсэн байртай байх юм. Муухай яа!..

	— Этгээд эвгүй үг байна, Александр минь. Чи одоо шивхийн тухай, төмсний тухай, ер нь товч нарийн бичихийг шаарддаг өөр бусад хэрэгтэй юмны тухай хоёр жил бичиж байгаа хүн гэхэд этгээд яриатай хэвээрээ байна. Чи бүү ингэж хийрхэж байгаач. Ядаж догдолж хийрхсэн цагтаа дуугүй өнгөрүүлчхэж бай. Тийм цагт хэрэгтэй юм хэлж хийж огт чадахгүй, заавал балай юм болно.

	— Яалаа гэнэ ий! Яруу найрагчийн бодол сэтгэл догдлон хөөрөх үед төрдөггүй гэж үү?

	— Яаж төрдгийг нь бүү мэд, харин бэлэн болоод, урьдаар бодож боловсруулсан хойноо толгойноос гардгийг нь мэднэ. Тийм байж гэмээ нь сайн болдог гээд Петр Иваныч хэсэг дуугүй байснаа, — За чи бол тэр сайхан амьтдыг хэнтэй суулгах вэ? гэв.

	— Дур сэтгэлтэй хүнтэй нь, идэр залуугийн гоо сайхнаа алдаагүй, толгойд нь ч, зүрхэнд нь ч ер хаана нь ч амьдрал харагдсан, нүдний нь гал буураагүй, хацрын нь ягаан бүдгэрээгүй, эрүүл чийрэг гоо үзэсгэлэнтэй хүнтэй нь, эмэгтэй нөхрөө тамир алдаагүй гараар амьдралын замаар хөтөлж, түүнийхээ санааг таньж хуваалцаж чадах хайр дурлал бяцхан зүрхээ бэлэглэх тийм хүнтэй нь суулгаж, байгалийн жамаар... 

	— Боллоо! Ухаан нь, чам шиг гайхалтай суулгах юм биз дээ. Бид хээр тал, аглаг тайгад сууж байгаа бол тийм байх. Харин чам шиг гайхлыг гэрлүүлчихвэл тун их тустай даг аа! Анхны жилдээ ухаангүй байснаа далдуур илүү харах болж, эсвэл эхнэрийнхээ шивэгчинтэй нь нөхөцнө, яагаад вэ гэхлээр чиний яриад байгаа байгалийн жам гэдэг чинь хувьсгалт шинэ сонин юм шаарддаг юм шүү. Сайхан журам бол! Тэгтэл эхнэр нь нөхрийнхөө төрхгүйтэж байгааг мэдээд, гэнэт гоёж гангалах, найр наадамд очих дуртай болж, нэг мэдэхэд чамайг... Хөрөнгө бэлгүй бол бүр долоон дор! Идэх юм юу ч үгүй яана! гэнэ... гээд, Петр Иваныч ярвайгаад, цааш нь үргэлжлүүлэн: — «Би эхнэртэй, гурван хүүхэдтэй ядуу хүн. Амиа тэжээж чадахгүй нь, тус болооч...» гэнэ шүү дээ. Ядуу гэгч ямар булай вэ? Үгүй, чамайг энэ хоёр зиндааны алинд нь ч орчихгүй байгаа гэж горьдож байна.

	— Би аз жаргалтай эр нөхрийн зиндаанд, Наденька маань аз жаргалтай эхнэрийн зиндаанд орно доо, ах аа. Ихэнх хүнийг дуурайх дур алга. Бүгдээрээ л «залуу нас өнгөрлөө, гон бие гозон толгой явж ханалаа, эхнэр авах хэрэгтэй боллоо» гэцгээх юм. Би тийм хүн биш!

	— Дэмийрч байна даа, хонгор минь.

	— Та яаж мэд ээ вэ?

	— Чи хүнтэй л адил хүн. Бусад хүнийг би хэдийн мэднэ. За чи юунд эхнэр авах гэж байна? хэлээдхээч.

	— Юу «юунд» гэж! Наденька миний эхнэр! гэж Александр дуу алдаад нүүрээ гараараа таглав.

	— Тэгээд харав уу, өөрөө ч мэдэхгүй явааг нь.

	— Ой ёо! Бодохоос амьсгаа давхцах юм. Би Надяд хэчнээн хайртайг ах та мэдэхгүй байна. Хэн ч, хэзээ ч над шиг хамаг сэтгэлийнхээ хүчээр дурлаж байгаагүй. Түүнд хамгийгаа... гэсэнд

	— Александр минь, чи ийм тэнэг үг хэлэхийн оронд намайг хараасан болоосой, эсвэл яая гэх вэ, тэвэрсэн болоосой. «Хэн ч хэзээ ч над шиг дурлаж байгаагүй» гэнэ шүү! Хэл чинь яаж эргэлдэв дээ? гээд Петр Иваныч мөрөө хавчив.

	— Ийм юм байж болохгүй гэж үү?

	— Ер нь чамайг хараад байвал болмоор ч юм шиг. Үүнээс илүү мунхаглаж дурлах гэж байж болшгүй!

	— Гээд Наденька нэг жил хүлээх хэрэгтэй, бид залуу байна, биеэ турших хэрэгтэй гэсэн юм шүү... бүтэн жил... тэгээд... гэхэд Петр Иваныч үгийг нь таслаад,

	— Нэг жил! Мөн! Түрүүний хэлэхгүй дээ. Цаадах чинь тэгж хэл ээ юү? Яасан ухаантай хүүхэн бэ? Хэдэн настай юм бэ? гэв.

	— Арван наймтай.

	— Чи хорин гуравтай. За дүү минь, цаадах чинь чамайг хорин гурав нугалах ухаантай, юмны учир ухдаг хүүхэн байна. Чамтай төрхгүйтэж аальгүйтэж, зугаатай сайхан цаг нөхцөөж байгаад, сүүлдээ... Ай, энэ бүсгүйчүүлийн дотор гоц ухаантай хүн байх юм гээч! За чи эхнэр авахгүй шив дээ! Би чамайг удаж түдэлгүй нууцгайхан амжуулчих юм байх гэж бодсон. Чиний насан дээр энэ тэнэг ажлыг саатуулахын завдгүй шалмаг хийчихдэг юм. Харин жилийн дараа гэдэг! Тэр болтол цаадах чинь чамайг мэхэлж амжихдаа л амжина.

	— Наденька хуурч, аальгүйтэж байгаа юм гэнэ! Тэр охин! Түй! Иш, ах та хэнтэй амьдарч, хэнтэй уулзаж, хэнд дурлаж явсан болоод ийм хар муухай санаатай байна вэ?.. 

	— Хүнтэй амьдарч, хүүхэнд дурлаж явлаа.

	— Наденька мэхлэх юм гэнэ! Голч шударгын бэлгэ тэмдэг болсон тэнгэрийн дагина шиг бурхан анх л бүтээсэн болов уу гэмээр цэвэр нандин, гоо үзэсгэлэн төгс тэр эмэгтэй... 

	— Ямар ч гэсэн эмэгтэй хүн, тэгэхлээр лав л мэхэлнэ.

	— Тэгвэл би бас хуурна гэх нь үү?

	— Сүүлдээ чи ч хуурна даа,

	— Би юу?! Та танихгүй хүнийг юу гэж хэлбэл хэл. Намайг бол ийм бузар хүн гэж сэжиглэх нь нүгэл биш үү? Таны нүдэнд би юу шиг харагдаад байна?

	— Хүн шиг.

	— Хүн болгон адилгүй. Би Наденькаг насан турш хайрлаж дурлана гэж тоглоомгүй үнэн голоосоо ам алдсан юм шүү. Тангарагласан ч болно...

	— Мэднэ, мэднэ! Учир мэдэх хүн эмэгтэй хүнд тангараг өргөхдөө эргэлзээгүй үнэн гэж боддог юм. Сүүлдээ өөрөө мэдэлгүй зан нь хувирч, хөндийрдөг. Санаатайгаар тэгдэг юм биш, үүнд бузар юм байхгүй, хэнийг ч буруушааж болохгүй. Үүрд дурлаж болохгүй жамтай юм. Хувиршгүй мөнхийн дурлал байдаг гэж итгэдэг улс ч гэсэн итгэдэггүйтэйгээ адил хэрэг хийдэг. Харин тэрийгээ ажигладаггүй, эсвэл хүлээх дургүй байдаг, бид дээгүүр улс, хүн биш бурхан гэдэг. Шал дэмий хэрэг!

	— Бие биедээ үүрд дурлаж, насан турш хамт амьдардаг дурлалцсан хосууд байдаг шүү дээ?

	— Үүрд гэнэ! Хоёрхон долоо хоног дурладаг хүнийг завхай гэдэг. Хоёр, гурван жил бол үүрд болох нь ээ? Дурлал ямаршуу байдгийг тунгааж бодоод үз. Тэгвэл үүрдийн дурлал байхгүйг чи өөрөө мэдэж авна! Хайр дурлалын сэтгэл гэдэг хэтэрхий хөгжүүн хөөрүү байдаг болохоор удаан үргэлжилдэггүй юм. Дурлалцсан эр эм хоёр насан турш хамт амьдардаг. Тэр үнэн! Гэхдээ бие биедээ насан турш янаг хайртай байдаг уу? Анхныхаа дурлалаар л холбоотой байдаг гэх нь үү? Цаг үргэлж бие биеэ үгүйлж, бие биеэ харж ханахгүй байдаг гэх нь үү? Сүйд майд болж үргэлж анхаарч хамт байх сан гэж хүсэж уйлж, бахдаж байдаг, энэ бүх балай юм нь ер хаачдаг байна? Эр нөхрүүдийн хүйтэн хөндий, хөшүүн хайраар нь зүйр үгэнд орсон юм. «Дурлал нь нөхөрлөл болдог» гэж бүгдээрээ ихэмсэг хэлдэг. Тэгээд дурлал биш болох нь тэр нөхөрлөл гэнэ! Ямаршуу нөхөрлөл байдаг байх нь вэ? Нөхөр эхнэр хоёр адилхан ашиг сонирхолтой, адилхан байдалтай, нэг хувь заяатай байдаг болохоор хамт суудаг юм. Тийм юм байхгүй бол салж хөндийрөөд, зарим нь эрт, зарим нь орой өөр хүнд дурладаг. Үүнийг сэтгэл хувирлаа гэдэг... Хамт суусаар сүүлдээ дасаж орхиод, чамд аминчилж хэлэхэд, дассан зан гэдэг ямар ч дурлалаас хүчтэй байдаг юм. Дасна гэдэг яв явсаар гэм биш зан болж гэж ярилцдаг нь талаар үг биш. Тийм биш сэн бол улс амьтан хайрт хүнээсээ холдохдоо юм уу, эсвэл үхсэнээс нь хойш насан турш тарчлах сан. Гэтэл тайвширч тайтгардаг шүү дээ. Учрыг нь олоогүй байж "үүрд, үүрд!" гэж үглэж хашхичаад байх юм.

	— Ах та өөрөө яагаад айдаггүй юм бэ? Ингэхэд таны суух хүүхэн... уучлаарай, таныг бас мэхлэх үү?

	— Үгүй биз дээ?

	— Биеэ тоосны нь!

	— Биеэ тоосон биш, тооцоолсон юм.

	— Бас тооцоо гэнэ!

	— За тэгвэл эргэцүүлэн бодсон болог.

	— Тэр чинь өөр хүнд дурлачихвал яана!?

	— Тэгүүлэхгүй байх хэрэгтэй. Тийм нүгэл гардаг юм гэхэд эвтэйхэн хөндийрүүлчхэж болно.

	— Болдог юм уу? Таны дураар уу..? 

	— Яриагүй.

	— Хууртсан эр болгон тэгдэг, тийм арга байдаг сан бол... гэж Александр хэлэв.

	— Эр нөхөр болгон адилгүй, хонгор минь. Зарим нь эхнэрээ ер хайхардаггүй, эргэн тойрон юу болж байна гэж анхаардаггүй, ажиглах ч дургүй байдаг, зарим нь нэрээ бодоод санаа байвч сачий нь гүйцэхгүй, юмны ая олж чаддаггүй юм.

	— Та бол яах вэ?

	— Энэ миний нууц. Чи хөөрчхөөд байгаа болохоор учрыг нь олох ч үгүй.

	— Би одоо жаргалтай байгаа болохоор бурханд залбиръя. Харин хожим юу болохыг мэдэх хүсэл ер алга.

	— Чиний хэлсний эхний хэсэг нь сэтгэлтэй болоогүй хүнд хэлсэн ч болохоор цэцэн үг байна. Энэ бол одоо байгаа юмыг ашиглаж чаддагийг харуулж байна. Хоёр дахь хэсэг нь, уучлаарай, шал дэмий үг. «Хожим юу болохыг мэдэх хүсэл алга» гэдэг чинь өчигдөр юу боллоо, өнөөдөр юу боллоо гэдгийг бодохгүй, ер юмыг эргэцүүлж санахгүй, ямар ч бэлтгэлгүй болгоомжгүй, салхины аясаар хийснэ гэсэн үг! Энэ чинь юу гэсэн үг вэ, та минь!

	— Таны бодоход яавал таарах вэ, ах аа? Жаргаж цэнгэх цаг ирэхэд өсгөдөг шил бариад харах уу... 

	— Үгүй, баярласандаа мангуурч, хавьтсан болгоныхоо хүзүүнд асаад байхгүйн тулд багасгадаг шилээр харна.

	Тэгвэл гуниглахын цагт таны багасгадаг шилээр харах уу! гэж Александр шалгаасаар байлаа.

	— Үгүй, гунигийг өсгөдгөөр нь харна. Зовлонгоо жинхэнэ байгаагаас нь хувь илүү байна гэж бодохлоор давахад амар.

	— Би аливаа баяр цэнгэлийг амсаж эдлэлгүй, цэвдэг бодол санаагаар дарж, хувираад өнгөрчихнө дөө гэж бодож суугаад яах юм бэ? Гаслан зовлон болоогүй байхад урьдаар тарчлаад яах юм бэ? гэж Александр унтууцан хэлэхэд, ах нь түүний үгийг тасалж:

	— Гэхдээ зовлон тохиолдохын цагт ингэж бодох юм бол тэр зовлон нэгэн цагт би өөрөө өөр бусад улс дааж өнгөрүүлсэн шиг өнгөрнө. Энэ анхаарч мэдвэл таарах юм байгаа байх аа. Амьдралын жаргал зовлон хувьсгалтайг таниад ирэхлээр тарчлах ч үгүй, хүн хэдий чинээ амарлингуй тайван байж чаддаг бол төдий чинээ тайван байх болно гэв.

	— Уухай, таны тайван байдгийн нууц энэ байж! гэж Александр бодлогошрон өгүүлэхэд Петр Иваныч үг дуугарсангүй юмаа бичсээр суув. 

	Александр дахиад:

	— Цаг ямагт юм бодоод сууна гэдэг ямар амьдрал байх вэ? Үгүй, тийм биш гэж би бодож байна. Би хожим гай зовлон аюул гамшиг тохиолдох болов уу, үгүй болов уу гэж огт бодолгүй тан шиг юм болгоныг ухаж төнхөж бодолгүй амьдрах хүсэлтэй, юмыг угтан бодож, сэтгэлээ хордуулаад яах билээ.

	— Яахыг хэлсээр байхад чи чинь өөрийнхөөрөө зүтгээд байдаг! Ингээд байхаар чинь чамайг нэг гомдмоор юмтай зүйрлэчихмээр байна. Аюул, саад тотгор гай зовлонг урьдаас мэдвэл тэмцэх юм уу, туулж давахад амархан байдаг юм. Тэгвэл солиорох ч үгүй, үхэх ч үгүй. Баярлах юм боллоо гэхэд дэвхцэж цовхчоод, юм хум унагааж эвдэхгүй. Мэдэв үү? Чамд, эх нь энэ байна адаг нь ямар болохыг эргэцүүлээд үз гэж байхад харин мануухайнаас цочсон юм шиг нүдээ аниад толгой сэгсрээд хүүхэд шиг аяглаж байдаг. Чиний бодлоор бол бахь байдгаараа өдөр хоног өнгөрүүлж, гэрийнхээ үүдэнд суугаад, хоол унд, бүжиг, дурлал, хувиршгүй нөхөрлөлөөр амьдралыг хэмжиж суух нь. Хүн болгон энхжиний үед дуртай! Чам шиг үзэлтэй хүн хөдөө тосгонд авгай авч олон цурав хүүхэдтэй болоод сууж байвал дээр гэж би хэлдгээ хэлсэн. Энд бол ажил хийх хэрэгтэй. Ажил хийхэд цаг үргэлж бодож, маргааш юу хийхээ мэдэхийн төлөө өчигдөр юу хийсэн билээ, өнөөдөр юу хийж байна гэдгээ санаж, өөрөөр хэлэхэд биеэ ажил явдлаа цаг ямагт цагдаж шалгах хэрэгтэй. Ингэвэл нэг хэрэгтэй юм бүтээнэ. Эс тэгвэл... За чамтай яриад ч яах вэ, чи одоо дэмийрээд байна. Ш-ш, цаг шахуу болчхож Александр чи ганц ч үг бүү дуугар, явж үз... би чагнах ч үгүй. Маргааш манайд хоол идээрэй. Ганц хоёр хүн ирнэ.

	— Таны найзууд уу?

	— Тийм... Конев, Смирнов, Федоров гурав. Чи танина. Бас өөр хүн ч ирнэ... 

	— Конев, Смирнов, Федоров гурав аа! Тантай ажил хийдэг улс шив дээ.

	— Тийм л дээ. Бүгд хэрэгтэй улс.

	— Таны найзууд юм бий? Үнэндээ хүнийг гойд халуун дотно угтаж байхыг чинь би үзээгүй юм байна.

	— Би олон уулздаг, надад ашиг тустай, эсвэл намайг хөгжөөж цэнгүүлдэг улсыг найз гэдэг гэж чамд хэлсэн шүү дээ. Яалаа гэж хүнд хоолоо зүгээр өгөх бил ээ?

	— Би таныг хурим хийхээсээ наана сэтгэлийн угаас хайртай үнэн анд нөхөдтэйгөө салах ёс гүйцэтгэж, хамт аяга дарс ууж, хөгжилтэй залуу цагаа эцсийн удаа дурсан ярилцаж, элгэндээ чанга тэврээд салах юм байх гэж бодсон.

	— Амьдралд байдаггүй, байх ёсгүй юм болгон чиний энэ хэдэн үгэнд байна. Эгч чинь бол яасан их хөөрч хүзүүнд чинь асах бол! Нээрээ зүгээр найз нөхөд гэж байдаг байхад үнэн анд ч гэх шиг, архи дарсыг хундагаар уудаг байхад аяга ч гэх шиг, хагацаж салсан юмгүй байхад хагацахдаа ч гэх шиг. Ээ дээ, Александр чи!

	— Тэр найз нараасаа салах ч юм уу, адаглаад цөөн уулздаг болбол танд харамсалтай биш үү?

	— Үгүй. Би хүнтэй хэзээ ч тэгж харамсах болтол ойр дотно болдоггүй, чи ч бүү тэгээрэй.

	— Цаадуул чинь тантай адилгүй, тэгээд тан шиг сайн нөхрөө алдах нь харамсалтай байж болох биш үү?

	— Тэр надад падгүй. Би ч гэсэн тийм сайн нөхдөө бишгүй алдаж байсан, тэглээ гээд үхчхээгүй л байна. Чи маргааш ирэх үү?

	— Ах аа, намайг маргааш... 

	— Юу гэнэ ээ?

	— Зусланд урьсан.

	— Любецкийнхэн биз дээ?

	— Тийм

	— Тэгнэ тэр! За дураараа бол. Ажлаа бодоорой, Александр аа. Би чамайг иймэрхүү ажилтай байна гэж сэтгүүлийн эрхлэгчид хэлнэ... 

	— Хүүе яаж болох вэ? Ах минь, би германы эдийн засагчдын зохиолоос товчлол хийж дуусгана... 

	— Чи урьдаар тэрийгээ эхэлчих. Харин удалгүй цэнгэл жаргалд автаад ирэхээр ёрын зоос битгий гуйгаарай гэжээ.

	
IV

	Александрын амьдрал хоёр хэсэг хуваагдаж, өглөө нь алба ажилдаа дарагдаж, тоос болсон бичиг цаас онгичиж, өөртөө огт хамаагүй хэрэг юмны учрыг эргэцүүлж, хүний мөнгийг сая саяар нь тоолж суудаг байв. Гэтэл хүний юм хийх гэхээс хааяа толгой нь ядарч, үзгээ алдаж орхиод, Петр Иванычийн уурыг хүргэдэг өнөөх цэнгэл жаргалд автдаг байжээ.

	Тэгэхэд нь Александр сандлынхаа түшлэг налаад, сэтгэл нь бэлчиж, зугаа цэнгэлтэй, амгалан тайван, цаас бэх, түшмэл хувцастай хачин янзын улс аль аль нь байхгүй, тансаг сайхан танхимд цэцгийн үнэр анхилж, төгөлдөр баян хуур эгшиглэж, тор дотор тоть шувуу цовхчиж, цэцэрлэгт хусын мөчир, цэцгийн бут найгасан тийм газар очно. Эд бүхний охь манлай нь нөгөө хүүхэн... 

	Өглөөгүүр Александрын бие нь албан газраа байвч сэтгэл нь нэг арал дээр Любецкийнхний зусланд бэлчиж орой болохоор гэгээн дүрээрээ тэнд морилон саатна. Александрын жаргалыг сэмээрхэн хараадахъя.

	Петербургт цөөн тохиолддог халуун өдөр болж, нарны туяа хөдөө талыг ивээн ээвч Петербургийн гудамжийг цоргин туйлдуулж боржин чулууг улайсган, улайссан чулууны халуун илч улс амьтныг төөнөнө. Хүн толгойгоо гудайлган аяархан алхалж, нохой хэлээ унжуулан аахилна. Петербург хот ид шидтэй увдисаар гэв гэнэт чулуу болж хувирсан үлгэрийн хот шиг харагдана. Морин тэрэг чулуу тачигнуулан давхих нь үзэгдэхгүй болж, цонхны хаалтыг хаасан нь зовхио буулгасан нүд мэт үзэгдэж, модон гүүр зүймэл шал шиг толийж, явган зам хөл дороос төөнөөд, хааяагүй нозоорсон байдалтай уйтгарлан бухимдмаар ажээ.

	Явган хүн хөлсөө арчин сүүдэр эрнэ. Зургаан хүн суулгасан өртөөний сүйх тэрэг үл мэдэг тоос бужигнуулан хотоос гадагш яаралгүй алхална. Дөрвөн цагт түшмэд алба тараад гэр гэр лүүгээ сажилна.

	Александр байшингийн адар нурахаас зугтсан юм шиг гүйн гарч ирээд цагаа харвал хоолноос өмнө хүрч амжихгүй оройтсон тул гуанзанд очоод:

	— Танайд юу байна, бушуулаарай! гэсэнд julienne шөл, a la reine; a la provengale, a la maitre d'hotell9 жан, хойлгийн халуун мах, шувууны мах, хөвсгөр бялуу байна гэж гуанзны хүн хэлэхэд

	— За a la provengale, шөл, julienne, жан халуун бялуу аваад ир. Шалавлаарай гэхэд нь зарц хүн Александрыг гайхан харахад Александр:

	— За яав? гэж тэсэж ядан асуужээ.

	Өнөөх зарц яваад, гар дор дайралдсанаа авчирч өгөхөд Адуев санаа амарч, дөрөв дэх хоолоо гүйцэд идэлгүй. Нева мөрний хөвөөн дээр гүйж очиход хоёр сэлүүрчин завьтайгаа хүлээж байв. Александр нэг цагийн дараа хүслэнт газрынхаа барааг харж, завь дээр босоод алсыг ширтэн, анхандаа айж түгшин нүд нь эрээлжилж эргэлдэх сэтгэл төрж байснаа царайнд нь баярын тэмдэг тодорч нар нь гарчээ. Цэцэрлэгийн хайсны дэргэд танил бошинз үзэгдэж, Александрыг танив бололтой алчуураар даллахад, царайнд нь баярын тэмдэг тодорч нар нь гарчээ. Түүнийг хүлээжээ, удаан ч хүлээсэн байж болзошгүй. Александр халуун нурам дээр гишгэсэн юм шиг тэсэж ядна.

	«Ээ бас! усан дээгүүр явган явж болдог болоосой! Элдэв шалдав юм зохиочихсон байдаг мөртөө ийм юм хийчихэд яана даа!» гэж Александр бодов.

	Сэлүүрчид сэлүүрээ яаралгүй нэг жигд хөдөлгөж, гандсан нүүрээр нь хөлс дааварлан урсана. Александрын зүрх нь булгилж, нэг газраа нүд салгалгүй ширтэн, өөрөө мэдэлгүй хоёр дахиж хөлөө ээлжлэн завь дээгүүр давуулсан боловч тэднээс хэнэг ч үгүй сэлүүрдэж, үе үе ханцуйгаар нүүрээ арчина.

	— Шалавлаарай! Архины мөнгө өгнө шүү гэж Александрыг хэлсэнд тэднүүс суудал дээрээ өндөс өндөсхийж хүчлэн сэлүүрдлээ. Цуцаж ядарсан нь яачхав. Яагаад тэнхээтэй болчхов гэмээр сэлүүр усан дээгүүр доёлзон, нэг урагшлахдаа гурван сажин аваад хаячих нь тэр. Арван хэд сэлүүрдтэл завины сүүл дугуйрч эргийн дэргэд эвтэйхэн хүрч ирээд дайвалзав. Александр, Наденька хоёр алсаас бие биесээ нүд салгалгүй ширтэлцэн мишээж Александрыг эрэг дээр гарах гээд, өрөөсөн хөлөөрөө усан дотор гишгэсэнд Наденька инээд алдав.

	Александрыг эрэг дээр гарчихсан хойно нэг сэлүүрчин:

	— Эзэнтэн, аяархан хөдөл, байзнаарай, би таныг татаад авъя гэж дуугарсанд Адуев:

	— Намайг энд хүлээж байгаарай гэж хэлчхээд, Наденька тийш гүйж очиход, Александр өөд алсаас аальхан инээмсэглэж, завь эрэг тийш ойртох тусам цээж нь улам их оволзож байжээ.

	— Надежда Александровна!.. гэж Адуевыг баярласандаа багтран өгүүлэхэд

	— Александр Федорыч!.. гэж бүсгүй хариулаад, хоёул өөрийн эрхгүй нэг нэг рүүгээ ухасхийснээ зогтусаж бие биеэ усданги зөөлөн нүдээр инээмсэглэн ширтэж, хэлэх үгээ олохгүй хэсэг дуугүй зогсоцгоов.

	Наденька харангуут нүд булаам гоо үзэсгэлэнтэй хүүхэн биш болохоор анх үзээд анзааралгүй өнгөрсөн Петр Иванычийг буруушааж болохгүй билээ.

	Гэвч Наденькийн царайг сайн ажигласан хүн удтал нүд салгалгүй ширтэнэ. Нүүр царай нь тайван байх үе цөөн, зүрх сэтгэл нь туйлын уян цочимтгой тэр бүсгүйн бодол сэрэл байн байн солигдоход царай нь үргэлж хувьсан өөрчлөгдөнө. Нүд нь гэнэт цахилгаан цахилах мэт гялалзсанаа урт сормуусны цаагуур далд орж, нүүр нь гантиг хөшөө шиг хөдөлгөөнгүй болж, дахиад нүд далдирам туяарах байх даа гэтэл, үгүй шүү! Зовхи нь аажим удаан өргөгдөж, үүлний цаанаас аажуухан бултайх саран мэт ялдамхан харцаар хүний өмнөөс ширтэхэд зүрх өөрийн эрхгүй булгилан догдолмоор. Хөдлөх аяглах нь мөн адил уяхан намбалаг мөртөө Сильфидийн намба арай л биш ээ.

	Надягийн намба байдалд цочмог эршүүд хөдөлгөөн их буй. Хүн уулаасаа тийм ая байдалтай байдаг боловч хожим ёс горим түүнийг нь зөөлрүүлэхийн оронд ул мөргүй болгодог билээ. Харин Надягийн хөдөлгөөнд чухам тийм ул мөр байн байн үзэгдэнэ. Заримдаа жигтэйхэн эрхэмсэг байдалтай сууж байснаа гэв гэнэт сэтгэл дотор нь яадаг юм бэ, бүү мэд, тэр намбалаг байдал нь огт санамсаргүй агшин зуур өөр болж, ондоо нэг аятайхан хөдөлгөөнөөр солигдоно. Ярихдаа ч гэсэн гэнэт гэнэт хувьсаж, заримдаа зөв зүйтэй юм ярьж байснаа заримдаа санаашран, заримдаа ширүүн хатуу үг хэлж, тэгж байснаа хүүхэд шиг аашилж аяглана. Ухаан хурц, сэтгэл тогтворгүй гэдэг нь үзтэл илэрхий.

	Тэр бүсгүйг хараад Александр шиг ухаан алдах хүн бишгүй л байх биз. Ганц Петр Иваныч л тэсэж үлдэх байх. Тийм хүн төдий л олон гэж үү дээ?

	— Та намайг хүлээж байж! Тэнгэр минь, би яасан азтай хүн бэ? гэж Александрыг хэлэхэд Наденька толгой сэгсрээд,

	— Би юу? Үгүй чиш! Би дандаа цэцэрлэгт байдаг шүү дээ, та эс мэдэх биш гэхэд нь:

	— Та уурлачхав уу? гэж зовнисхийн асуухад,

	— Юунд уурлах юм бэ? Хаанаас даа? гэв.

	— Тэгвэл гараа нааш нь гэж Александрыг хэлэхэд Наденька гараа сарвайснаа гарт нь хүрмэгц цочмог буцааж татаад царай нь гэнэт хувьсхийж инээмсэглэхээ болиод унтууцах мэт болов.

	Наденька аягатай сүү, хатаасан талх барьсныг Александр хараад,

	— Та сүү ууж байгаа юм уу даа? гэж асуусанд,

	— Хоолоо идэж байна гэв.

	— Энэ орой болсон хойно, бас тэгээд сүүгээр хооллож байгаа хэрэг үү? гэхэд нь:

	— Ахындаа амттай сайхан хоол идсэн танд сүүгээр өл залгана гэхэд хачин санагдаж байгаа биз дээ? Бид энэ хөдөө газар бор баазхан байдаг шүү гээд үүдэн шүдээрээ жаахан талх үлтэлж, сүү оочоод, уруулаа хөөрхөн нь аргагүй жомбойлгов.

	— Би ахынд хоол идээгүй, очиж чадахгүй гэдгээ бүр өчигдөр хэлчихсэн гэж Адуевыг хариулахад

	— Та яасан ичдэггүй хүн бэ? Ингэж худал хэлж болдог юм уу? Та одоо болтол хаагуур яваа вэ? гэхэд нь:

	— Өнөөдөр ажил дээрээ дөрвөн цаг хүртэл суусан... 

	— Одоо зургаа болж байна. Бүү худал хэл. Сайхан хоол, аятайхан улсад хоргодоо юу? Тэнд тун их нарги аа биз? гэж Наденькаг хэлэхэд нь

	— Нээрээ би ахынхаар шагайгаагүй юм чинь... очсон бол өдийд энд ирж амжих уу даа? гэж Александр биеэ цагаатгахыг хичээсэнд

	— Уухай! Эртэдсэн шиг санагдаад байна уу? Та бүүр хоёр цагийн дараа ирэхгүй дээ? гэж Наденька туниад огцомхон эргэж зөрөг замаар байшин тийш алхлав. 

	Александрыг хойноосоо дагахлаар,

	— Над бүү ойрт, бүү ойрт. Таныг харахаас дургүй хүрч байна гэхэд нь

	— Надежда Александровна, дүрсгүйтэхээ болиоч дээ? гэхэд,

	— Би дүрсгүйтээгүй байна. За та өдий болтол хаачаа вэ? гэхэд нь:

	— Дөрвөн цагт ажил дээрээс гараад наашаа нэг цаг явж... гэж Адуевыг ярьж эхлэхэд

	— Тэгвэл одоо таван цаг болж байх ёстой байтал зургаа болж байна. Үлдсэн нэг цагт нь та хаагуур явсан юм бэ? Худлаа хэлж байгааг нь хараач хөөе! гэв.

	— Гуанзанд яаруухан хооллосон... 

	— Яаруухан хооллохдоо бүтэн цаг болж гэнэ! Хөөрхий, та өлсөж байгаа байлгүй. Сүү уухгүй юу гэхэд нь:

	— Ээ гялай, наад аягаа өгөөдөх... гэж Александрыг хэлээд гараа сарвайхлаар Наденька гэнэт зогсож Александрыг үл ойшоон аягаа хөмрөөд сүүлчийн дусал нь элсэн дээр дуслахыг шохоорхон ажиглав.

	— Та өрөвдөх сэтгэлгүй юм! Намайг ингэж зовоогоод яах нь вэ? гэхэд, Наденька үгийг нь таслаад,

	— Александр Федорыч та хараач, би энэ замаар явж байгаа хорхойг онож дусаах нь уу, үгүй юу? ... Пээ, оночихлоо! Хөөрхий минь үхэх нь гэж хэлээд, нөгөө хорхойг эвтэйхэн өргөж, алган дээрээ тавиад үлээхэд нь:

	— Та энэ хорхойг яасан их сонирхох юм бэ? гэж Александр эгдүүцэн хэлэв.

	— Хөөрхий минь, үхлээ, хараач. Би л алчихлаа гэж Наденька гунигтай хэлээд, хорхойг хэсэг зуур алган дээрээ авч явснаа хорхой гар дээгүүр нь хөдөлж ирвэгэнүүлмэгц цочиж, бушуухан хаяад дээрээс нь дэвсэж, «муухай хорхой!» гэж хэлснээ, — Та хаачаа вэ? гэж дахин асуув.

	— Би хэлсэн шүү дээ... гэхэд нь:

	— Өө тийм, ахындаа очсон гэсэн. Гийчин олон байв уу? Шампан дарс уув уу? Үнэр нь бүр эндээс хүртэл ханхлаад байна гэв.

	— Ахынд очоогүй гэм! Танд хэн хэл ээ вэ? гэж Александрыг цөхрөн хэлэхэд

	— Та өөрөө хэлсэн гэхэд нь,

	— Ахынхан өдийд хоолоо зооглож байгаа байх. Тийм хоол нэг цагт дуусах биш, та юу эс андах вэ гэв.

	— Та хоёр цаг хоол идсэн болж таарах нь гэхэд нь

	— Тэгээд би хэдий завдаа нааш ирэх вэ? гэж асуухад Наденька юм хэлсэнгүй, өөдөө цовхорч, хуайс модны мөчир хугалж бариад замаар цааш гүйхэд, Адуев хойноос нь дагаж,

	— Та хаачих нь вэ? гэж асуусанд

	— Юу хаачих нь вэ? гэж, ээж дээр очихгүй юу гэв.

	— Яах юм бэ? Бид ээжид чинь саад болуузай гэхэд

	— Үгүй, зүгээр гэжээ.

	Надежда Александровнын ээж Марья Михайловна бол хүүхдээ юу ч хийсэн сайн сайхан гэж өхөөрдөж байдаг тийм нэг цагаан сэтгэлтэй, санаа амархан авгай билээ. Ухаан нь Марья Михайловна тэрэг хөллө гэж тушаахад,

	— Хаачих гээ вэ ээж ээ? гэж Наденька асуугаад,

	— Тэнгэр их сайхан байна, салхинд гаръя гэж эхийгээ хэлэхлээр

	— Яаж болох вэ, Александр Федорыч ирнэ гэсэн шүү гэвэл явахаа болино.

	Эсвэл Марья Михайловна хийж дуусдаггүй ороолт барьж, сүүрс алдан, хамрын тамхи татаж, ясан зүүгээр юм нэхэх ч юм уу, франц ном уншиж суухад нь Наденька:

	— Maman10 хувцаслахгүй яав аа, та? гэхэд,

	— Хаачих юм бэ? гэвэл

	— Явж зугаалцгаана.

	— Зугаална аа?

	— Тийм. Александр Федорыч бидэн дээр ирнэ гэсэн. Та март аа юу?

	— Би мэдээгүй шүү.

	— Мэдээгүй, гэж юу гэсэн үг вэ? гэхэд нь эх нь ороолт, ном энэ тэрээ орхиод явж хувцаслана. 

	Наденька ийм эрх танхи өсөж өөрөө ч дураараа дургиж бас эхийнхээ толгойг мэдэж, дуртай цагтаа дуртайгаа хийнэ. Гэсэн ч Наденька бол цагаан санаатай энхрий эелдэг охин билээ. Харин дуулгавартай гэж болохгүй. Яагаад вэ гэхлээр Наденька өөрөө эхийнхээ үгэнд ордоггүй, эх нь түүний үгэнд ордог юм болохоор эхийг нь дуулгавартай хүн гэхэд болно.

	Александр, Наденька хоёр танхимын үүдэнд дөхөж очоод,

	— Ээж дээр орж бай гэж Наденькаг хэлэхэд

	— Та өөрөө яах вэ? гэж асуусанд

	— Би сүүлд очно.

	— Тэгвэл би бас сүүлд очъё.

	— Үгүй, түрүүлээд оч гэхэд нь Александр дотогш орсноо тэр дороо сэмээрхэн гишгэсээр эргэж ирээд

	— Ээж чинь зөөлөн сандал налаад үүрэглэж сууна гэж шивгэнэхэд

	— Зүгээр, очъё. Ээж ээ, хүүе ээж ээ! гэж дуудсанд

	— Өөв?

	— Александр Федорыч ирсэн.

	— Өөв?

	— Адуев гуай тантай уулзъя гэж байна.

	— Өөв гэхэд нь:

	— Бөх унтжээ. Битгий сэр ээ! гэж Александр хорьсонд

	— Үгүй сэрээнэ. Ээж ээ!

	— Өөв!

	— Сэрээч дээ, Александр Федорыч ирээд байна гэхэд Марья Михайловна Александрыг эгцлэн харж, хазайсан оройвчоо засаад,

	— Александр Федорыч хаа байна? Аа, энэ та юу? Морилж хайрла! Би энд сууж байснаа өөрөө мэдэлгүй зүүрмэглэжээ. Тэнгэр муухай болох байх. Миний хөлийн эвэр бас өвдөөд байна, бороо орно вий. Игнатий орж ирээд, зочин ирлээ гэж хэлж байна гэж зүүдлээд зүүдэн дундаа чухам хэн ирснийг мэдэж ядаж байтал Наденька дуудахаар сэрлээ. Миний нойр сэргэг шүү. Нэг жаахан юм шаржигнахаар л сэрчих нь тэр. Александр Федорыч суугтун, таны бие сайн уу?

	— Сайн!

	— Петр Иваныч сайн уу?

	— Сайн, сайн!

	— Манайхаар яагаад ер ирдэггүй юм бэ? Нэг ирээсэй дээ гэж өчигдөрхөн бодож байлаа. Ирэхгүй юм. Завгүй юм байх даа?

	— Тун завгүй гэж Александр хэлэхэд, Марья Михайловна үргэлжлүүлэн,

	— Та ч ойрдоо үзэгдсэнгүй. Өглөө сэрээд Наденькаг асуусан чинь унтаж байна гэнэ. Яах вэ унтаг, тэнгэр сайхан болохоор өдөржин гадаа цэцэрлэгт байсаар ядраа биз гэлээ. Ийм залуу байхад нойр бөх байдаг юм, ямар би биш. Би шөнө нойргүй хонодог шүү, та үнэмших үү? Бүүр уйтгарламаар байдаг. Хийрхэж байгаа юм болов уу, бүү мэд. Тэгтэл цай авчирч өглөө. Би орондоо цай уудаг зантай хүн байгаа юм. Цай уух зуураа:

	— «Александр Федорыч үзэгдэхгүй яагаа юм бол? Бие нь зүгээр байгаа даа?» гэж бодож хэвтлээ. Тэгээд босоод харсан чинь арван нэгэн цаг болчихсон байлаа шүү, эх дагина минь! Хүн ч сэрээсэнгүй. Наденька дээр ороход сэрээгүй л байна. Би сэрээгээд «Босох боллоо хүү минь, арван хоёр цаг болох гэж байна. Чи яав?» гэлээ. Би өдөр туж л үүнийг бөөцийлдөг юм шүү. Хүний хүн байлгахгүй гэж хүмүүжүүлэгч хүүхнийг ч явуулчихсан. Хүний хүнд итгэвэл юу болох бил ээ, бүү мэд. Үгүй үүнийг би өөрөө хүн болгож дэргэдээсээ ганц алхам холдуулахгүй харж цагдаж байдаг юм. Манай Наденька үүнийг минь мэдээд надаас юугаа ч нуудаггүй гэхэд болно. Би охиноо нэвт харснаас өөрцгүй мэднэ... Тэгтэл тогооч ирж, цаг хэртэй ярилаа. Тэгээд «Memoires du diable11» гэдэг ном уншлаа. Сүлье яасан аятайхан зохиолч вэ? Хөөрхөн бичсэн гэдэг нь! Тэгтэл манай хөршийн Марья Ивановна нөхөртэйгөө ирлээ. Ингээд өдөр өнгөрөхийг анзаарсангүй, нэг мэдэх нь ээ дөрвөн цаг болчихсон, хоол идэх цаг болсон байна шүү!.. Аа тийм, та хоолон дээр ирэхгүй яагаа вэ? Бид таныг таван цаг хүртэл хүлээсэн гэхэд нь:

	— Таван цаг хүртэл ий? Албан дээр саатаад тун амжсангүй, Марья Михайловна гуай. Та нар намайг дөрвөн цагаас хойш битгий хүлээж байгаарай гэж Александрыг хэлэхэд,

	— Уг нь би тэгж хэлсэн юм аа. Энэ Наденька «хүлээе, хүлээе» гээд болоогүй юм гэхэд Наденька: 

	— Би юу? Пээ, ээж та юу хэлнэ вэ? Намайг «Ээж ээ, хоолоо идэх боллоо» гэхэд та өөрөө «Үгүй, хүлээе! Александр Федорыч ойрдоо ирээгүй, хоолоор ирнэ байх» гэсэн шүү дээ гэхэд нь Марья Михайловна толгой сэгсрээд,

	— Хараач хөөе, яасан ичдэггүй юм бэ? Өөрийнхөө хэлснийг над руу түлхэж байна! гэхэд Наденька цаашаа эргээд, цэцгийн дэргэд очиж, тоть шувуугаар оролдов. Марья Михайловна яриагаа үргэлжлүүлэн:

	— Александр Федорыч ирэхгүй нь шив. Дөрөв хагас болчихлоо гэж намайг хэлэхлээр «Үгүй ээж ээ, хүлээе. Ирнэ» гэх юм. Тавд нэг мөч дутуу байхад «Наденька минь, чи дураараа бол Александр Федорыч айлд очсон байлгүй. Би өлсөж байна» гэсэн чинь «Үгүй, таван цаг болтол дахиад жаахан хүлээе» гээд намайг өлсөөж зовоосон, авхай та худал гэх үү? гэхэд цэцгийн цаанаас «Тоть оо, тоть оо! Чи өнөөдөр хаана хооллосон бэ! Ахындаа юу?» гэх нь сонстов.

	— Яав? Нуугдчихлаа! Хүний өөдөөс харахад нүүр халуун байж л дээ! гэж эхийгээ хэлэхэд

	— Үгүй чиш гэж Наденька хариулаад, цэцгийн цаанаас гарч ирээд цонхны дэргэд суухад нь:

	— Тэгээд хоол идээгүй шүү. Аяга сүү гуйж аваад цэцэрлэгт орсон. Тийм биз дээ? Аль вэ, наашаа хараадах, авхайтан! гэж Марья Михайловна хэлэв.

	Александр энэ яриаг дуулаад, гайхан гөлөрч, Наденькаг харсанд цаадах нь буруу хараад асдаг ургамлын навч зулгаав.

	— Надежда Александровна! Би танд бодогдохоор нээрээ тийм азтай хүн үү? гэж Александрыг асуухад, Наденька аяг ааш нь илэрсэнд унтууцан,

	— Битгий над ойрт! Ээж тоглож байхад та үнэмших нь шив! гэж хашхирав.

	— Александр Федорычид өгөх гэж зэхсэн жимсээ яасан бэ? гэж эх нь асуусанд,

	— Жимс ий?

	— Тийм ээ, жимс

	— Та өөрөө хоолон дээр идчих шив лээ... 

	— Би юу? Сэрээч, эх дагина минь. Чи надад өгөлгүй нуугаад, «Александр Федорычийг ирэхлээр танд ч өгнө» гэсэн шүү. Ямар вэ дээ гэхэд, Александр, Наденькаг зөөлөн харцаар харж жуумалзсанд царай нь улайжээ.

	— Наденька өөрөө цэвэрлэсэн шүү, Александр Федорыч оо гэж эх нь нэмж хэлсэнд,

	— Та юунд дандаа худал хэлнэ вэ? Ээж ээ? Би хоёр гурван жимс цэвэрлээд өөрөө идчихсэн, Василис л... гэхэд,

	— Бүү үнэмшээрэй, Александр Федорыч оо. Василыг өглөө хот руу явуулсан. Юуг нь нуух вэ? Василиса цэвэрлээгүй, чи цэвэрлэсэн бол Александр Федорычид аятай санагдах байлгүй гэжээ.

	Наденька инээмсэглээд, цэцгийн цаагуур дахин далд орсноо таваг дүүрэн жимс барьж ирээд Адуевт өгөхөд Александр гарыг нь үнсээд, тавагтай жимс авахдаа өрлөг жанжин болсон мэт баярлав.

	— Та ингэж удаан хүлээлгэдэг тусгүй хүн! Би хайсны дэргэд хоёр цаг зогссон. Бод л доо. Нэг хүн харагдахаар нь таныг юм уу гээд алчуураар далласан чинь харин танихгүй цэргийн хүн байна. Тэр хүн бас далласан, саваагүй хүн юм... гэж Наденька ярьжээ.

	Орой тийшээ айлчин гийчин ирж очсоор байлаа. Бүрэнхий болж эхлэх үед эх охин хоёр Адуевтай гурвуулхнаа үлдээд байснаа яваандаа бас салж, Наденька цэцэрлэгт ороод, Марья Михайловна, Адуев хоёр үлдсэнд авгай өчигдөр, өнөөдөр ийм тийм юм хийсэн, маргааш ингэнэ, тэгнэ гээд удтал далан задгай яриа дэлгэсэн нь Александрт яршиг болж, өдий орой болчхоод байхад Наденькад аминчилж нэг ч үг хэлж амжаагүйдээ сэтгэл түгшив. Ашгүй тогооч ирж тэр буянт хүн оройн хоолонд юу хийхийг асуусан нь Александрыг аврав. Тэр үед Адуев тэсэж ядсандаа түрүүнд завинд явснаас илүү их сэтгэл догдлоод, идэш уушны тухай яриа болж эхэлмэгц аятайхан зугтаж эхлэв. Марья Михайловна сандлаас холдох гэж хэчнээн их уран арга зарсан гээч! Эхлээд цонхны дэргэд очиж, хашаа руу харахад хөл нь онгорхой хаалга тийш тэмүүлээд байж. Тэгснээ ум хумгүй ухасхийхгүйн тулд биеэ арай чамай барьсаар төгөлдөр баян хуурын дэргэд очиж, хэд балбаснаа тавиур дээрх нотын хуудсыг сандран авч түргэн түргэн эргүүлж нэг хараад буцааж тавьжээ. Тэр ч байтугай зүрхээ чангалж байж хоёр цэцэг үнэрлэж, тоть шувууг сэрээжээ. Тэгээд тэсэж ядахын туйлд хүрч, хаалга хажууханд байвч гараад явчих бас л нэг эвгүй болохоор нэг хоёр минут зогсоод мэдэгдэлгүй гарах хэрэгтэй байж. Гэтэл тогооч ярьж дуусаад гэдрэг хоёр алхахад нь тогооч явчихвал Любецкая авгай Александрыг дахиж дуудах нь лав гэж мэдээд, тэсэж чадсангүй, хаалга руу могой шиг гулсан очиж шатан дээрээс хэдэн гишгүүр алгасан харайж буугаад, хэдхэн алхмагц эгнүүлэн тарьсан модны эцэст эрэг дээр, Наденькийн дэргэд хүрсэнд,

	— Намайг арай гэж санав уу? гэж Наденька энэ удаа жаахан тунирхуу хэлжээ.

	— Намайг яаж зовсон гэж санана, та ядаж тус болсонгүй! гэж Александрыг хариулахад Наденька нэг ном харуулаад,

	— Таныг хэсэг хүлээгээд ирэхгүй бол үүгээр дуудах байсан. Суу, ээж одоо ирэхгүй. Чийгээс айдаг юм. Танд ярих юм зөндөө байна... гэхэд нь:

	— Ээ, над бас их байна... гэжээ.

	Тэгсэн мөртөө юу ч ярьсангүй, ярьсан ч ердөө мөрөөдөл, тэнгэр, од, сэтгэл аз жаргалын тухай урьд арав дахиад ярьчихсан аар саар юм ярьжээ. Амаараа ярихаасаа нүдний харц, инээмсэглэлээр ярих нь илүү болж ном нь газар хөсөр унажээ.

	Шөнө болов... шөнө ч гэж дээ! Петербургт зун шөнө болдог бил үү? Шөнө гэхэд биш... гэгээ ч гэх юм уу, өөр нэг нэр бодож олмоор... Эргэн тойрон нам гүм. Нева мөрөн унтсан юм шиг хааяа нойр хулжих мэт яльгүй долгиотон эргээ мөргөж цалгисхийснээ анир чимээгүй болж нойрмог усан дээгүүр шөнийн салхи сэвэлзэвч, мөрний усыг сэрээж чадалгүй, зөвхөн гадаргууг мяралзуулан атираатуулж, Наденька Александр хоёрыг сэрүүцүүлж, эсвэл алс тэртээгээс дуу аялах сонсогдсоноо дахиад анир чимээ тасарч, Нева мөрөн дахиад хөдөлгөөнгүй болох нь унтаж байгаа хүн яльгүй чимээнд нүдээ нээгээд нойронд дарагдан, хүндэрсэн зовхио бүр тас аних мэт. Тэгснээ гүүрний тэндээс алсад тэнгэр дуугарах мэт чимээ гарахад, ойр хавьд буудалласан загасчдын хоточ нохой хуцаад, бас нам гүм болно. Модны саглагар мөчир дээрээс битүү бүрхэж чимээгүйхэн үл мэдэг найгалзана. Зусланд эргийн дагуу гал улалзана.

	Энэ бүлээн агаар дотор ийм үеэр ямар гойдын юм шүглэсэн байдаг бол? Цэцэг, мод зүлэг ногоонд ямар увдис шингэж тийм гэхийн тэмдэггүй жаргал цэнгэлээр сэтгэлийг гижигдэнэ вэ? Тийм үед хүн амьтны дунд, шуугиантай цагт төрдгөөс өөр бодол, өөр сэтгэл төрдгийн учир нь юу бол? Ийм нойрссон байгалийн дунд, бүрэнхийн дотор, анир чимээгүй мод, анхилмал сайхан цэцгийн дунд аглаг бөглүү газар хайр сэтгэлтэнд юутай сайхан байдаг ажаам? Ердийн зөв, ёс горимыг сахисан ахуй амьдралд ашиггүй, зохимжгүй, инээдэмтэй гаж буруу мэт санагддаг. Тийм ховор чухаг сэтгэл, мөрөөдлийг мэдрэх чадлаар оюун ухаан голт зүрхийг хэчнээн хүчтэй хөглөн догдлуулнам бэ? Бусад цагт хичээнгүйлэн эрэвч үл олдох цэнгэл... жаргалыг тийм цагт л олж эдэлж болмоор мэт ажаам.

	Александр Наденька хоёр мөрний хөвөөн дээр очиж хайс тохойлдон зогсоод, Наденька Нева мөрөн алс тэртээг удтал бодлогошрон ширтэхэд Александр Наденькийг харж зогсов. Тэдний сэтгэл цэнгэлээр бялхаж, зүрх нь уяран жаргасан атлаа шимшрэнхэн шаналж юу ч үл дуугарна.

	Александр Наденькийн бэлхүүсэнд аяархан гар хүрэхэд, цаадах нь тохойгоороо гарыг нь зөөлхөн түлхэж, дахиад хүрэхэд нь арай сулхан түлхээд, Нева мөрнөөс нүд үл салгана. Гурав дахид нь түлхсэнгүй. 

	Александр гарыг нь барьсанд гараа татаж авсангүй. Гарыг нь атгахад хариу бас атгаж, хоёул ингэж дуугүй зогсохдоо чухам юу бодож сэтгэ ээ бол?

	— Наденька! гэж Александрыг аяархан дуудахад дуугарсангүй.

	Александр зүрхээ даран Наденька тийш тонгойсонд хацар дээрээ халуун амьсгаа үлээхийг мэдэрсэн Наденька цочин эргэж хараад, нэрэлхэн, аягүйцэж ухарсан ч үгүй, хашхирсан ч үгүй. Янаг дурлалд автан, ёсыг умартаад, баашлах, няцахын сөгөөгүй болж Александрыг уруулд нь уруулаа наалдуулан үнсэхэд Наденька мэдэгдэх төдий сулхан ч атугай хариу үнсэв.

	«Эхийгээ байхгүйд цэцэрлэгт ганцаараа залуу хархүүтэй үнсэлдэх нь таарахгүй!» гэж хатуу ээж нар хэлэх биз ээ. Таарахгүй ажил даа, юу гэхэв? Гэсэн ч тэр бүсгүй үнсэлцжээ.

	«Аяа, хүн ийм жаргал эдэлдэг байна шүү!» гэж Александр дотроо бодоод, Наденькийн уруул тийш дахин тонгойж, тэр чигтээ хэдэн секунд болов.

	Наденькийн царай нь цайж, хөдлөлгүй зогсоод, сормуус дээгүүр нь нулимс гялтганаж, цээж нь огцомхон оволзоно. 

	— Зүүд шиг! гэж Александрыг шивгэнэхэд Наденька гэнэт давхийтэл цочин, түр гиюүрснээ сэргэж гэнэт хажуу тийшээ зугтан хэд алхаад,

	— Яаж байгаа нь энэ вэ? Би ээжид хэлнэ гэхэд нь Александр үүлэн хөллөөс унасан мэт болж,

	— Надежда Александровна! Та намайг зэмлэж баярласан сэтгэлийг минь битгий эвдээч. Бусадтай адил... гээд эхлэх ярих гэтэл цаадах нь хараад, гэнэт хөгжилтэй чанга хөхөрч, дахин дөхөж ирээд, хайсны дэргэд зогсоод, гараараа итгэлтэй түшиж, толгойгоо мөрөн дээр нь тавьж, хацар дээгүүр урссан нулимсаа арчаад,

	— Та тэгээд надад нээрээ их хайртай юм уу? гэж асуухад нь Александр дал мөрөө нэг л янзтай хавчгануулав. Тэр үед Александрыг Петр Иваныч харсан бол «Мангуу царайлсан» гэж хэлэх байсан биз ээ. Энэ үнэн байж мэдэх юм гээд тийм маанаг мөртөө хэчнээн их жаргасан янзтай байсан гээч!

	Тэр хоёр аанай дуугүй зогсож, юу ч болоогүй юм шиг ус, тэнгэр, алс тэртээг ширтэн, харин бие биеэ харахаас айж байснаа харалцан инээмсэглээд, дорхноо буруу харцгаав.

	— Хорвоо дээр зовлон байдаг юм гэж үү? гэж Наденька асуухад нь,

	— Байдаг юм гэнэ лээ... би ч үнэмшдэггүй гэж Александр бодлогошрон хариулав.

	— Ямар зовлон байдаг юм бол?

	— Ядуугийн зовлон байдаг гэж ах хэлсэн.

	— Ядуугийнх аа! Бидний одоогийн сэтгэж мэдэрч байгааг ядуу хүн адилхан сэтгэх биш үү? Тэгвэл л ядуу биш болох нь тэр.

	— Ядуу хүн ууж идэхээ бодсоор өөр юм бодох тэнхэл байхгүй гэж ах ярьдаг юм. 

	— Түй. Идэх гэнэ! Ах чинь худал ярьж. Ууж идэх юмгүй ч гэсэн жаргалтай байж болно. Би өнөөдөр хоол идээгүй хэр нь хэчнээн жаргалтай байна вэ? гэхэд нь Александр инээд алдав.

	Наденькаг

	— Энэ нэг минутын төлөө би хамаг байдгаа ядуучуулд өгөх сөн, ядуучуул ирэг. Ээ дээ, би бүгдийг нь тайтгаруулж, нэг баярлуулж чаддаг ч болоосой гэхэд нь Александр гарыг нь атгаад,

	— Ариун дагина юм аа! гэж сэтгэл хөөрөн өгүүлсэнд Наденька гэнэт үгийг нь тасалж, — Ёо, ёо, өвдөж байна! гээд хөмсөг зангидан гараа суга татаж авлаа.

	Александр гарыг нь дахин шүүрч халуунаар үнсэлж эхлэв.

	— Би өнөө оройн төлөө, өнөө, маргааш, цаг үргэлж залбирна! Би хэчнээн жаргалтай вэ? Та ямар байна?.. гэж Наденька үргэлжлүүлэн хэлснээ, — Ингэхэд байна шүү дээ, нэг олдсон юм дахиад хэзээ ч олддоггүй юм гэнэ лээ. Тэгэхлээр энэ мөчийн жаргал дахиад олдохгүй байх нь ээ? гэхэд нь:

	— Тийм биш ээ! Тэр худал, олдоно! Үүнээс илүү жаргах цаг дайралдана! Би зөгнөж байна!.. гэж Александрыг хэлсэнд Наденька итгэлгүйхэн толгой сэгсрэв. Тэгээд ахын нь сургасан үг санагдаад Александр гэнэт зогссоноо, «Үгүй, тийм байх ёсгүй. Ах ингэж жаргаж үзээгүй болоод тийм хатуу, хүнийг итгэдэггүй байна. Хөөрхий зайлуул! Хүйтэн цэвдэг, хахир хатуу зүрхийг нь өрөвдөх юм. Хайр дурлалын бахдалыг үзээгүй болоод хорон санаагаар амьдралыг муулдаг байж. Бурхан түүнийг өршөөнө. Миний цэнгэл жаргалыг ах үзсэн сэн бол бузар муухай сэжиглэж, шоолж доромжлохгүй сэн. Ахыг өрөвдөж байна...» гэж дотроо бодоод,

	— Тийм биш ээ, Наденька

	Бид жаргана. Эргэн тойрон хар даа, эндхийн юм болгон бидний янаг хайрыг үзээд баясаж байна биш үү? Бурхан өөрөө биднийг ивээж байна. Бид хоёр гар гараасаа хөтлөлцөн, хэчнээн баясгалантай амьдрах бол? Хэн хэндээ хайртайдаа бахдаж, хийморь жавхаатай явах болно гэж ярихад нь:

	— Хэ, ам алдахаа болиоч! Битгий зөгнөөч. Таныг ингэж ярихаар нэг л аймаар болох юм. Надад одоо ч уйтгартай байна... гэсэнд,

	— Юунаас айх юм бэ? Биедээ итгэж болдоггүй юм уу? гэсэнд Наденька толгой сэгсрэн,

	— Болохгүй, болохгүй! гэхийг нь дуулаад, хэсэг бодлогоширч байснаа,

	— Яагаад? Бидний энэ жаргалыг юу эвдэх юм бэ? Бид хүнд ямар хамаатай юм бэ? Бид хүнээс дөлж, дандаа хоёулхнаа явна. Хүнд ч бид ямар хамаатай бил ээ, хүн ч бидэнд ямар хамаатай бил ээ. Биднийг дурсахгүй мартана. Тэгээд биднийг гаслан зовлонгийн сураг зовоохоо больж, одоо энэ цэцэрлэгт байгаа шиг энэ сайхан нам гүмийг ямар ч чимээ эвдэхээ болино... гэтэл, шатан дээрээс гэнэт:

	— Наденька! Александр Федорыч! Та нар хаа байна аа? гэх нь сонстов.

	— Дуулав уу? Энэ минут дахин давтагдахгүй гэдгийн совин тэмдэг нь энэ дээ? гэж Наденька хэтийг зөгнөн өгүүлээд, Александрын гарыг шүүрч нэг хачин уйтгартай харснаа харанхуй модон дундуур гүйж одоход Александр ганцаар бодлогошрон хоцров.

	— Александр Федорыч оо? Тараг аль хэдийн бэлэн болоод байна гэж шатан дээрээс дахин дуудсанд Александр дал мөрөө хавчаад, дотогш орлоо.

	— Өгүүлж баршгүй жаргалант агшны дараа гэнэт тараг гэнэ. Амьдрал дандаа ийм байдаг юм болов уу? гэж Наденькад хэлэхэд,

	— Үүнээс дор юм болохгүй бол яамай. Тараг ч харин хоол идээгүй хүнд сайхан байна шүү гэж хөгжилтэй хариулжээ.

	Наденька жаргалдаа хөөрөн, хацар нь туяарч, нүд нь ер бишийн цогтой гялалзана. Хэчнээн халамжтай үйлчилж, хэчнээн хөгжилтэй яриа дэлгэж суув. Агшин зуур бүртэлзсэн уйтгар нь баяр баясгаландаа шингээд ул мөргүй болжээ.

	Адуевыг эргэж ирээд завинд суух үед үүр манхайтал цайжээ. Амласан шанг нь горьдсон сэлүүрчид алгаа нулимаад түрүүчийнх шигээ өндөлзөн, хамаг чадлаараа сэлүүрдэх гэсэнд

	— Аяархан яв! Ахиад нэг шил архины мөнгө өгнө! гэж Александрыг хэлэхлээр цаадуул нь түүнийг харж, бие биеэ нэг хараад, нэг нь элгээ, нөгөө нь нуруугаа маажаад, сэлүүрийг усанд дөнгөж шүргүүлэн аяархан хөдөлгөхөд завь нь хун шувуу мэт хөвлөө.

	«Жаргал гэдэг бүтэшгүй хоосон хүсэл, юм ер нь итгэлгүй... гэж ах хэлсэн... Тусгүй хүн ээ! Намайг юунд тэгж муухай мэхлэх гэв ээ? Амьдрал гэдэг миний бодсон дүрээр энэ байна, ийм ч байх ёстой, ийм байна, ийм ч байх болно! Эс тэгвэл амьдрал байхгүй» гэж Александр бодно.

	Умар зүгээс өглөөний сэрүүн тунгалаг салхи сэвэлзэхэд Александр жихүүцэж, нэг эвшээлгэснээ цуваа нөмөрч сайн сайхныг хүсэн санааширчээ.

	
V

	Александрын хүссэн бүхэн нь сэтгэлчлэн биелж, жаргалын дээдийг эдлээд, алба ажлаа хийх, сэтгүүлд юм бичих барихаа бүрмөсөн больжээ. Тушаал дэвшүүлэлгүй үлдээснийг ахыгаа хэлэхэд л сая мэдэв. Петр Иванычийг «дэмийрэхээ боль» гэхэд нь Александр дуугүй инээмсэглэн мөрөө хавчих тул ах нь юм хэлээд нэмэргүйг мэдээд, бас инээмсэглэн мөрөө хавчаад, «яах вэ, дураараа наргиж дунд чөмгөөрөө жиргэж бай. Мөнгө санга л бүү гуйгаарай» гэхэд нь:

	— Та санаа бүү зовоорой. Мөнгө ховор байх хэцүү нь хэцүү гээд над нэг их хэрэггүй. Хүрэлцэхээр юм бий гэсэнд

	— За яамай. Чи гялайж дээ гэж Петр Иваныч хэлжээ.

	Александр, ахтайгаа уулзахыг төвөгшөөж муу ёрын үгэнд нь огт итгэхээ болиод, хайр сэтгэлийн тухай хүйтэн цэвдэг үг дуулах, ялангуяа Надяг битүүхэн дайрсан үг сонсохоос халширдаг болов.

	Ах нь Александрын сэтгэлтэй болсныг хэнд ч дайралддаг жамтай жирийн нэг хэрэг шиг үзэж, янагийн сэтгэлийг гутаан муучлахад гол нь харладаг байжээ. Тэгээд баяр бахдал, ирээдүйн жаргалаа нууж энэ бүхэн ахын нь дүн шинжилгээнд өртмөгц, юу ч үгүй замхарч орхино гэж мэддэг байж. Ах нь анхандаа Александрыг ажил хийхгүй залхуурч, мөнгө төгрөг гуйж хар яршиг болно гэж тээршээсэн байжээ.

	Александр алхах гишгэх, ярих, харахдаа хүртэл нэг л нууцгай ихэрхэг байх болж, хэнтэй ч уулзсан, нэг их баян ноён хүн өчүүхэн доод бэртэгчинтэй ярилцаж байгаа юм шиг аяглаж, «хөөрхий зайлуул! Надад байгаа ховор эрдэнэ та нарт бий юу даа? Над шиг өгөөмөр баян сэтгэлтэй хүн байна уу?» гэсэн янзтай байх ажээ.

	Өөрийгөө энэ хорвоод хосгүй дурлаж, хосгүй дурлуулж яваа хүн гэж итгэнэ.

	Ер нь ганц ахаасаа ч биш, түмэн олноос төвөгшөөнө. Нэг бол тахиглан шүтдэг юмаа оролдож, эсвэл гэртээ ганцаар суухдаа жаргалдаа бахдан хөөрч, хязгааргүй жижгэрүүлэн өчүүхэн бага зүйлийг боловч амтархан дурсаж бясалгана. Тэрийгээ онцгой ертөнц бүтээнэ гэх бөгөөд тийнхүү ганцаар суухдаа юу ч үгүй хоосноос ертөнц шиг юм бүтээн санааширдаг байжээ. Алба ажилдаа хааяа нэг дуртай дургүй очиж, аргагүйн эрхэнд хавчигдан хийж байгаа гашуун зовлон, яршигтай аар саар хэрэг гэх шиг ер нь муу хэлэх үг мунддаггүй байжээ. Сэтгүүлийн эрхлэгч, танил нөхөдтэйгөө ч уулзахаа больжээ.

	Ганцаараа элдвийг бясалгаж суух нь жаргалын дээд болж, нэг тууждаа «Хүн ганцаар үлдэхийн цагт л өөрийгөө толинд харах мэт сайн таньж, тийм үед л хүний сүр жавхлан, нэр төрд итгэмгүй. Хүн өөрөө өөртэйгөө ярьж суух нь юутай сайхан бэ? Энэ тэрийг эргэцүүлэн бодож, сэтгэлээ өөрийн дураар бэлчээж, мэргэнээ бодож боловсруулсан төлөвлөгөөгөөр эгнүүлэн жагсаагаад, манлай нь урагшаа тэмүүлэнхэн давхимуй. Тэгтэл ганцаар үлдэхээс эмээн, өөрөө өөрөөс зугтах мэт хүн олныг царайчилж, хүний ухаан сэтгэлээс горьдох мэт явах нь юутай хөөрхийлөлтэй...» гэж бичжээ. Ямар нэг сүрхий сэтгэгч ертөнцийн байгуулалтын шинэ хууль зүй, эсвэл хүний ахуйн хууль зүй нээчхээд үү гэтэл, ердөө л сэтгэлтэй болсон нэгэн залуугийн бодол буюу?

	Александр хэдэн бадаг шүлэг бичсэн цаас өмнөө дэлгэж тавиад, нэг үе тонгойн ямар нэг засвар хийх буюу хоёр гурван мөр шүлэг нэмэн бичиж, нэг үе зөөлөн сандлын түшлэг налан гэдийж бодлогоширно. Тэгснээ аз жаргалын алтан аяганаас рашаан амталсан мэт тамшаалган мишээнэ. Нүд нь нэгэн үе нойрмог муурынх шиг онийж тэгснээ гэнэт дотоод сэтгэлийн догдлолыг илэрхийлэн гялалзана.

	Эргэн тойрон нам гүмийн дунд хааяа тэртээх их гудамжнаас морь тэрэгний түжигнэх чимээ гарч, бас Евсей гутал цэвэрлэж ядраад үе үе «Сая мухлагаас жаахан муу байцаа зээл авснаа мартчих вий дээ, маргааш мөнгийг нь өгөлгүй болохгүй. Мартчихвал мухлагийн худалдагч муу нохой юм зээл өгөхөө больчихож магадгүй. Цөвийн цаг болсон юм шиг талхыг жинлэж худалдах нь шившиг ээ бас! Ёх, ядарчихлаа. Энэ гутлыг цэвэрлээд унтъя байз. Турлиахтынхан өдийд дуг нойрондоо дугжирч байгаа даа, ямар эндэхтэй адил биш! Тэнгэр минь хэзээ нэг очиж...» гэж ганцаараа ярих нь сонстоно.

	Евсей тэгээд амьсгаагаа хүчтэй татаж, гутлыг үлээгээд, дахин дахин сойзодно. Эзнийхээ гутал цэвэрлэхийг хамгийн гол, ганц чухал үүрэг гэж үзээд зарц буюу ер нь хүний чадлыг гутал хэр зүлгэж чаддагаар цэгнэдэг бөгөөд өөрөө Александрын гутлыг хачин их хичээнгүйлэн цэвэрлэдэг байжээ.

	— Хөөе Евсей боль! Чи шал дэмий юм оролдож ажилд саад болоод байна гэж Александрыг хашхирахад, Евсей,

	— Дэмий юм гэнэ шүү. Чи л өөрөө дэмий юм оролдож сууна. Би бол хэрэгтэй ажил хийж байна. Гутлаа зөндөө муухай болгочихсон нь арай чамай цэвэрлэлээ, гэж аман дотроо үглэх зуур гутлаа ширээн дээр тавьж, савхин толь шиг гялалзахыг бахархан харж, хэн ингэж зүлгэж чадах вэ? Дэмий юм гэнэ шүү! гэж үглэнэ.

	Александр Наденькийг улам улам мөрөөдөж, тэгснээ уран бүтээлийн мөрөөдөлд автана.

	Ширээн дээр нь юу ч үгүй. Урьдын нь алба ажил, сэтгүүлийн тухай санагдуулахуйц юм болгоныг ширээн доогуур, шүүгээн дотор, эсвэл орон доогуур далд хийж орхиод «Энэ балиар юмнууд нүдэнд өртөгдөхөөр тэрэгний тослоогүй дугуй гэнэт чийхрахад төгөл модон дотроос алтан гургалдай үргэж нисэн одохын адил, хамаг уран бодол санаа хулжиж орхих юм» гэж ярих болжээ.

	Александр ямар нэг дурлалын шүлэг магтаал бичиж суусаар үүр цайлгах нь олон бий. Хамаг цагаа уран бүтээлд зориулж, бичсэн шүлгээ Наденькад уншиж өгөхөд цаадах нь цэвэр цаасан дээр хуулж аваад, цээжилж өөрт нь уншиж өгөхөд Александр өөрийнхөө зохиолыг амраг хонгорынхоо амнаас сонсох яруу найрагчийн эрхэм дээд жаргаланг эдлэв.

	Александр надад «чи миний яруу найргийн тэнгэр, миний цээжинд бадарч байгаа ариун галын мэдээч нь бол! Чи л орхивол энэ гал үүрд бөхнө» гэж хэлдэг байжээ.

	Тэгснээ бичсэн шүлэгтээ өөр нэр зээлдэж тавиад сэтгүүлд явуулдаг болов. Тэр шүлгүүд нь зарим газраа бузгай хүчтэй оргилсон сэтгэлээр дүүрсэн, аманд эвтэй овоо шүлэг байсан болохоор хэвлэлд нийтлэгддэг байжээ.

	Наденька Александрт тоогдсондоо бахархаж «миний яруу найрагч» гэж энхрийлэхэд нь «нээрээ чинийх, үүрд чинийх» гэж урдаас нь хэлдэг байжээ. Хожмын цагт хотол даяар алдаршиж, хонгор хайртай Надя минь мөнх алдрын цэцгийн цоморлогийг сүлжиж өгнө... гэж өөрөө бодно. «Алтан дэлхий дээр амьд явах юутай сайхан бэ? Гэтэл ах яагаад намайг амар заяа үзүүлдэггүй хүн бэ? Тавилангаар учирсан албин биш бололтой бил ээ. Хамаг жаргалыг минь эгдүүцэж юунд гутаана вэ? Ариун баяр баясгалан үзээгүй болоод атаархсандаа тэр үү, аль эсвэл хорлох гэсэн муу санаагаар тэр үү?.. Холхон шиг л байж үзье!.. Хайрлан янаглагч сэтгэлд минь хар муухай санаагаа халдааж завхруулна...» гэж Александр бодоод ахтайгаа хэдэн долоо хоног, сараар уулзахгүй зугтах болжээ. Уулзаад сэтгэлийн тухай яриа гарвал Александр ихэрхэг янзтай дуугүй байх буюу эсвэл юу гэж учир таниулсан ч өөрийн бодсоныг зөв гэж зүтгэдэг хүний байдалтай сонсон сууна. Александр өөрийн бодсон өөртөө зөв, өрөөл даавуу өмдөндөө зөв, би ямар нялх хүүхэд биш, бусдын бодол л зөв байх албатай биш12. Хойшид ганц өөрийн санаснаар явж байя гэж шийджээ.

	Ах нь бол өнөө л янзаараа, Александраас элдэв юм шалгаахгүй, яаж явааг нь анзаарахгүй, анзаарахыг ч хүсэхгүй мэт байжээ. Александрын байдал өөрчлөгдөхгүй, урьдынх шигээ амьдарч, өөрөөс нь мөнгө гуйхгүй болохоор санаа амраад, зээ дүүтэйгээ хуучин хэвээр найртай сайхан харилцаж, гэртээ очсонгүй гэж жаахан зэмлэнэ.

	Чамайг үзэгдэхээ болилоо гэж эхнэр уурлаж байна лээ. Чамайг төрсөн дүү шигээ санадаг юм шүү. Манайхаар очоорой. Бид өдөр болгон гэртээ үдийн хоол иддэг гээд л гүйцэх нь тэр.

	Гэтэл Александр, ахындаа цөөн очдог, очъё ч гэсэн өглөө нь алба ажил хийж, үдээс хойш шөнө болтол Любецкийнд суусаар шөнө болгох тул зав болдоггүй байжээ. Шөнө нь бол өөрийн бүтээсэн гойд нэгэн ертөнцөд умбаж зохиож бүтээж гардаг байжээ. Бас жаахан унтаж нойр авах хэрэгтэй шүү дээ.

	Александр өгүүлэлт уран зохиолд баахан урагш муутай байжээ. Нэг инээдэмт жүжиг, хоёр тууж, ямар нэг найруулал, жуулчлалын тухай бас нэг юм бичиж, ер гайхалтай их ажиллаж, цаасыг сүйд хийдэг байв. Инээдэмт жүжгээ нэг туужтайгаа ахдаа үзүүлж, болмоор эсэхийг лавласанд, ах нь хичээж хэдэн хуудас тэсвэртэй уншаад, дээр нь: «Хана цааслахад л... болмоор байна...» гэж цохоод буцаажээ.

	Александр ухаангүй уурлаад, сэтгүүлд явуулсанд хоёулаа буцаад иржээ. Инээдэмт жүжгийн хоёр газар захад нь «зүгээр болжээ» гэснээс өөр юм байсангүй. Тууж дээр нь «Сул, буруу, дутуу боловсруулжээ, өлбөгөр байна» гэх мэтээр тэмдэглэсэн нь олонтоо байх бөгөөд эцэст нь: «Ер нь сэтгэл гэдгийг мэддэггүй, дэндүү хөөрүү, гаж буруу хэтрүүлэг ихтэй болжээ. Хүнийг дүрсэлсэн нь огт үзэгдэхгүй байна. Зохиолын баатар нь эрэмдэг... тийм хүн байдаггүй юм... хэвлэхэд зохимжгүй! Гэсэн ч зохиогч нь авьяасгүй хүн биш бололтой, ажиллах л хэрэгтэй!..» гэсэн байжээ.

	Үүнийг үзээд урам хугарч гайхсан Александр: «Ийм хүн байдаггүй гэнэ шүү! Яагаад байхгүй гэж? Баатар нь би өөрөө юм шүү дээ. Алхах гишгэх болгонд дайралдаж, олонтой адилхан юм бодож, сэтгэж, хүний хийдгийг хийж байдаг энэ өөдгүй муу сайн хүмүүсийг, гоц гойдын юмгүй өдөр тутмын аар саар гунигт, инээдэмт явдлыг бичих хэрэгтэй юм гэж үү? Урлаг тийм өчүүхэн доод зүйл юм уу?..» гэж боджээ.

	Александр гоо сайхны тухай өөрийн номлодог сургаалын ариун нандиныг батлах гэж Байроны сүнсийг дуудаж, Гете, Шиллер нарын зохиолоос эш татдаг байжээ. Заавал ямар нэг ерөөлч буюу их зохиолчийг жүжиг, туужийнхаа баатар болгож, түүнийгээ өөрийн санаагаар үйлс бүтээлгэж сэтгүүлнэ.

	Нэг тууждаа Америкийн тансаг сайхан байгаль, уул усны дунд сэтгэлтэй хүүхнээ босгон оргож очсон эрийн тухай бичжээ. Ертөнц дахинд мартагдсан тэр хоёр бие биесээ харж, байгаль дэлхийг бахархан баясаж суусаар тэднийг өршөөж, эх нутагтаа эргэж очихыг зөвшөөрсөн сураг дуулдсан атал тэндээ үлдэнэ. Тэгтэл хориод жилийн хойно европ нутгийн нэг эр тэнд очиж, улаан арьстан хүмүүс дагуулан авд явж байгаад нэгэн уулнаа овоохойн дотор хүний араг яс хэвтэж байхыг үзжээ. Тэр европ хүн зохиолын баатартай хүүхнийг нь булаацалдаж өрсөлдсөн юм санж. Тэр туужаа их сайхан болсон гэж санаад, өвлийн хэдэн үдэш Наденькад бахдан уншиж өгөхөд хэчнээн их анхааран чагнасан билээ. Гэтэл туужийг нь хэвлэдэггүй байна шүү!

	Ийм бүтэлгүй хэрэг болсныг Наденькад огт дурссангүй, таг дарж орхижээ. «Нөгөө тууж чинь яасан бэ? Хэвлэгдсэн үү?» гэж асуухад нь «Үгүй! Манайханд жигтэй хачин гэж санагдмаар юм, тэр туужид их бий...» гэж хариулжээ.

	Александр шал өөр юм хэлэх гээд туйлын үнэн юм хэлснээ мэдсэн ч болоосой.

	Александрт ажил хийнэ гэдэг бас хачин зүйл шиг санагдана. «Авьяас байсны хэрэг юу бил ээ? Авьяасгүй амьтан л ажиллаж зүтгэдэг шүү дээ. Авьяас билигт хүн зовлонгүй амархан бүтээжээ» гэж ярих боловч хөдөө аж ахуйн тухай өгүүлэл, бас шүлэг нь ч гэсэн анхандаа юу ч биш байснаа яваандаа сайжирч, хүн тоож уншмаар юм болсныг санаад, дэмий юм ярьснаа мэдэж санаа алдаад, зүрхний цохилт жигдрэн, бодол санаа тоймтой болсон цагт л уран зохиолоос эцээхэн оролдоод үзье гэж шийджээ.

	Александрын барагдашгүй цэнгэлт өдөр сар ээлжлэн өнгөрсөөр авай. Наденькагийн хурууны үзүүрийг нь үнсэж хоёр гурван цагаар урдаас нь нүд салгалгүй ширтэн сууж шүүрс алдан мэлмэрч, ая нь таарвал шүлэг уншиж суух нь Александрын жаргал билээ.

	Цаадах нь тэгж шүүрс алдах, шүлэг уншихыг сонсоод хааяа эвшээлгэдэг байсныг үнэнээр нь хэлүүштэй. Зүрх нь эзэнтэй ч ухаанд нь тэжээл болох юм байгаагүй болохоор аргагүй шүү дээ? Наденькийн сорилт болгох гэсэн нэг жил дуусах дөхөж, өнөө хуучин зусландаа ээжтэйгээ зусаж байжээ. Александр амласныг нь сануулж, эхтэй нь ярилцъя гэхэд Наденька хот ортол хойшлуулах гэснээ Александрыг шалж шахаад байхаар нь нэг орой салахдаа маргааш эхтэйгээ ярилцахыг зөвшөөрч.

	Александр ажилдаа ч очсонгүй, бүтэн шөнө дугхийсэнгүй. Маргааш ярилцана гэдэг бодол толгойд нь эргэлдээд, Марья Михайловнатай юу гэж ярихаа бодож, хэлэх үгээ зохиохоор бэлдтэл, Наденькатай сууна шүү дээ гэж бодохоос элдвийг мөрөөдөн, цөмийг нь байн байн мартсаар юу ч бэлдэж чадалгүй, орой нь зусланд ирэв. Тэгтэл бэлдсэний хэрэг ерөөс байсангүй. Наденька мөн аанай цэцэрлэгт угтаж уулзахдаа ялимгүй бодлогоширсон янзтай, инээмсэглэх ч үгүй, хайнгадхан байжээ.

	— Өнөөдөр ээжтэй ярьж болохгүй нь. Манайд өнөө мондийн гүн сууж байна! гэж Наденькийг хэлэхэд,

	— Гүн гэв үү? Юун гүн бэ? гэсэнд,

	— Яагаа вэ дээ, манай хөрш Новинский гүн л биз. Зуслан нь тэр байна. Та өөрөө цэцэрлэгийг нь магтаад л байсан даг! гэхэд нь:

	— Новинский гүн танайд ир ээ юу? Ямар хэргээр тэр вэ? гэж Александрыг гайхан асуухад,

	— Би ч сайн мэдээгүй байна. Ээж эзгүй, Марья Ивановад очих гээд явчихсан. Би энд таны номыг уншиж сууснаа бороо дуслахаар нь гэртээ орох гээд явж байтал гэнэт харах нь ээ манай үүдэнд морьт тэрэг ирээд зогслоо. Манай дэргэдүүр үргэлж яваад байдаг цагаан бүрхүүлтэй цэнхэр тэрэг билээ. Та үзээд магтдаг байгаагүй юу. Дотроос нь ээж нэг хар хүнтэй гарч ирлээ. Намайг ороход ээж: «Гүнтээн, миний охин энэ дээ, хайрлаж халамжилж байгаарай» гэхэд тэр хүн мэхийн ёслоход нь би бас ёсоллоо. Би ичиж нүүр халуу оргиод, тасалгаандаа гүйж орсон. Ээж гэж монди шиг хүн «Гүн гуай, өршөөгөөрэй. Энэ маань ийм бишүүрхүү юм шүү...» гэж хэлэх нь дуулдсан. Тэгээд л манай хөрш Новинский гүн байх ёстой гэж таалаа. Бороотой болохоор ээжийг Марья Ивановынхаас тэргэндээ суулгаж авчирсан бололтой гэж ярив.

	— Настай хүн үү? гэж Александрыг асуухад

	— Юуны чинь настай гэж! Залуу сайхан эр бил ээ! гэсэнд

	— Сайхныг нь ажиж амжаа вий гэж унтууцсанд,

	— За яршиг даа, ажиж ядах юу байдаг юм бэ? Би түүнтэй ярьсан, намайг юу хийж байна, энэ тэр гэж асуугаад, их эелдэгхэн зантай хүн юм аа. Дуу хөгжим яриад, намайг дуу дуулаач гэхэд нь би дуулаагүй, бараг чадах биш дээ... Ирэх өвөл дууны сайн багш олж аль гэж ээжийг гуйя байз. Одоо дуу их дуулдаг болцгоосон гэж гүн хэлнэ билээ гэж их л сэтгэл хөөрсөн янзтай ярихад нь,

	— Ирэх өвөл таныг дуу сурахаас өөр ажилтай байх юм гэж бодсон юм сан гэж Александрыг хэлэхэд,

	— Ямар ажил? гэхэд нь

	— Ямар гэнэ шүү! гэж зэмлэнгүй өгүүлсэнд,

	— Өө тийм... Та завиар ирэв үү? гэхэд нь хариу дуугаралгүй өөдөөс нь харахад Наденька эргэж гэр тийшээ явав.

	Адуев сэтгэл баахан тавгүй болж, гүн гэж ямар хүн юм бол? Түүнтэй яажшуу харилцах бил ээ? Ямар зантай хүн юм бол? Ихэрхэг, тоомсоргүй хүн болов уу? гэж бодсоор танхимд ороход гүн түрүүлж босоод найрсгаар мэхийн ёслоход нь Александр арга буюу эв хавгүйхэн ёсолж, гэрийн эзэгтэй, тэр хоёрыг танилцуулав. Гүн өндөр гоолиг нуруутай, цайвар шар үстэй, аятайхан инээмсэглэсэн, ухаалаг том нүдтэй сайхан эр ажээ. Хөдлөх барих нь хүртэл энгийн мөртөө намбатай, хэний ч нүдэнд дулаан харагдмаар эр атал Александрын санаанд нэг л таарсангүй. 

	Марья Михайловыг нааш суу гэсээр байтал Александр буланд очиж суугаад ном харж эхэлснээ ёс алдсан тун эвгүй хэрэг билээ. Наденька эхийнхээ ард зогсоод шинэ тутам танилцсан тэр гүнг шохоорхон харж, яриаг нь чагнана.

	Адуев гүнд дургүй нь хүрснээ нууж чадахгүй байхад, гүн тэр хэрцгий занг нь огт мэдээгүй юм шиг Адуевыг нийтийн ярианд оруулах гэж юм асуухад эсвэл дуугарахгүй, эсвэл «тийм, үгүй» гэхээс өөр үг хэлэхгүй байжээ.

	Любецкая авгай Александрын овгийг яриан дундуур дахин дурсахад 

	— Петр Иваныч таны садан төрлийн хүн үү? гэж гүнг асуухад нь:

	— Авга ах! гэж огцом ширүүн дуугарсанд,

	— Петр Иваныч бид хоёр ихсийн газраар үргэлж уулздаг гэж гүнг хэлэхэд,

	— Магадгүй. Сүйд болох юу байх вэ гээд Адуев мөрөө хавчжээ.

	Гүн инээдээ барьж уруулаа жимийхэд Наденька эхийгээ харж царай нь улайгаад доош харав.

	— Танай ах ухаантай, зан сайтай хүн дээ? гэж Гүнг үл мэдэг ёжлонгуй хэлэхэд Адуев дуугарсангүй.

	Наденька тэсэж ядаад, Александрын дэргэд очиж гүнг эхтэйгээ ярьж байх зуур: «Та яасан ичгэвтэр хүн бэ? Гүн тантай их эелдэг байхад та...» гэж шивгэнэхэд нь:

	— Эелдэг ий! Би түүний эелдгээс гуйгаагүй байна. Дахиад ийм үг битгий хэл... гэж бараг хүн дуулмаар чанга хэлэхэд нь Наденька огло үсэрч зайлаад, холоос нүдээ том болгон ширтэж байснаа эхийнхээ ард эргэж очоод, Александрыг анхаарахаа болив.

	Александр, гүнг явахаар Наденькийн эхтэй ярилцаж амжих биз гээд хүлээсээр байтал, арван цаг, арван нэгэн цаг болоход гүн ярьсаар л суужээ.

	Шинэ танилцаж байгаа улсын ярилцдаг юм дуусаад гүн хошин үг ярьж эхлэхдээ биеэ барьсан шинж огт үгүй, цэцэрхэх гэсэн байдал байхгүй боловч ердөө л хошин яриа гэмээргүй энгийн шинэ сонин юмыг сонирхолтой зугаатай ярих гойд чадвартай болоод чухал юм ярьсан ч хүний санаанд ороогүй ганц үгээр инээдтэй болгочихно.

	Ээж, охин хоёр гүнгийн хошин ярианд бүрмөсөн автагдаж, Александр ч өөрийн эрхгүй инээд алдах шахаж, нүүрээ номоор таглах боловч дотор нь оволзож суув.

	Гүн дуу хөгжим, хүн, харь газрын тухай, ер юу ч ярьсан эвтэй сайхан ярьж, эрэгтэй эмэгтэйчүүдийн тухай яриа болоход эрэгтэйчүүлийг, өөрийгөө ч муулж эмэгтэйчүүлийг аятайхан магтаад, ялангуяа гэрийн эзэгтэйчүүдэд тал зассан хэдэн аятайхан үг хэлжээ.

	Адуев зохиол, шүлэг оролддогоо санаад, «Тэр тухай яривал чамайг нэг давах сан» гэж бодож суутал утга зохиолын тухай бас яриа гарахад эх, охин хоёул Александрыг зохиолч хүн гэж хэлэв.

	«Одоо л ичих вий!» гэж бодтол, гүн огт зовсонгүй насаараа утга зохиол оролдож явсан юм шиг, орчин үеийн орос, францын алдарт зохиолчдын тухай оновчтой хэдэн үг хэлэв. Түүний дээр өөрөө оросын тэргүүн зэргийн зохиолчидтой найзалдаг, Парист очоод францын хэдэн зохиолчтой танилцсан байжээ. Цөөн хэдэн зохиолчийг хүндэтгэн магтаж, заримыг нь жаахан дооглоод, Александрын шүлгийг үзээгүй, дуулаагүй юм байна гэж ярихад нь Наденька Адуевыг «Ээ хөөрхий, чи чинь газар авч гавиагүй юм шив дээ?..» гэсэн янзтай хачин харав.

	Александр хулчийж, хэрцгий омог нь дарагдаад, борооноос саравч доогуур хоргодож буй нойтон сүүлтэй азарган тахиа шиг урвайж суув.

	Тэгтэл хоолны өрөөнд ширээ засаж байгаа бололтой аяга таваг хангинаж, гүн ч оройн хоолонд хоормог уухыг зөвшөөрч үлдэх болж, горьдлого бүр тасарлаа.

	«Гүн хэргэмтэй байж ямар эрээгээ алдсан эд вэ?» гэж Адуев Наденькад зэвүүцэн шивгэнэжээ.

	Гүн гэртээ байгаа юм шиг элдвийн хошин яриа дэлгэж нэрэлхэхгүй идэж суухад нь Александр:

	— Айлд анх орж ирээд гурван хүний дайтай иддэг яасан ичдэггүй хүн бэ? гэж шивгэнэсэнд,

	— Яах вэ дээ, идэх дуртай л байгаа биз! гэж Наденька ажиггүй хариулжээ.

	Тэгсээр Гүн ашгүй явсан боловч хэрэг явдлаа ярихад оройтсон учир Александр малгайгаа аваад гүйж гарахад Наденька гүйцэж очоод тайтгаруулж амжив.

	— Маргааш болох шив дээ? гэж Александрыг асуухад,

	— Маргааш бид гэртээ байхгүй гэсэнд,

	— Тэгвэл нөгөөдөр болъё гээд тэр хоёр салжээ.

	Александр нөгөөдөр нь эртхэн ирээд, цэцэрлэгт ортол байшин дотроос морин хийл гэтэл морин хийл биш үл танигдах дуу сонстоход нь ойртож очоод чагнавал... эмэгтэй хүний зүрхийг булгилуулмаар цээлхэн хоолойтой эр дуулж байжээ. Тэр дуу Александрын зүрхийг ч хөндөж, харин тэгэхдээ шаналж атаархаж, үзэн ядах сэтгэл төрүүлж, муу юм зөгнөөд, арын хаалгаар үүдний өрөөнд орж,

	— Танайд хэн байна вэ? гэж зарцаас асуусанд,

	— Новинский гүн байна гэжээ.

	— Эрт ирсэн үү? гэсэнд,

	— Зургаан цагт гэв.

	— Авхайд намайг ирээд явсан, эргэж ирнэ гэж сэмхэн дуулгаарай гэхэд нь:

	— Жаа гэжээ.

	Александр зуслангийн түүгээр хаашаа яваагаа мэдэхтэй үгүйтэй хоёр цаг орчим тэнэж тэнэж буцаж ирээд 

	— Яваагүй л байна уу? гэж асуусанд,

	— Яваагүй. Бүүр өнжих нь бололтой. Эзэн авхай оройн хоолонд ногтрууны мах шар гэж айлдсан гэхэд нь,

	— Чи авхайд намайг хэлэв үү? гэсэнд

	— Хэлсэн билээ гэв.

	— Тэгээд юу гэж байна? гэсэнд

	— Юу ч айлдсангүй гэжээ.

	Александр тэр чигтээ хариад хоёр хоног ирсэнгүй. Тэр завсар чухам юу бодож сэтгэснийг бүү мэд.

	Тэгээд тэсэлгүй очих болж, алсаас зуслангийн бараа хараад завин дээрээ босож, урагшаа саравчлан харвал Наденькад их зохидог цэнхэр бошинз нь модны завсраар бүртэлзэн үзэгдэхэд өөрт нь гойд сайхан харагдах гэж тэр бошинзоо өмсдөгийг санаад дотор нь онгойж, «Уухай» Энэ маань түр зуур өөрийн эрхгүй муухай аашилснаа одоо намайг аргадах нь байна. Наденька буруугүй, хүнтэй эвгүй харилцсан би өөрөө буруутай, муу авирлавал хүний дургүй хүрэлгүй яах вэ. Сая танилцсан, урьд өмнө нь мэдэхгүй хүний дэргэд... гэрийн эзэн бүсгүй хүн хэр шүү дээ... За тэр бутны цаанаас гараад нарийн жимээр хайс руу явлаа. Тэнд зогсоод намайг хүлээнэ дээ...

	Нээрээ модны завсраар гараад ирлээ... байз, энэ чинь хэнтэй хамт явна вэ?.. гэж бодсоноо,

	— Гүн! гэж урам хугаран дуу алдаад, нүдэндээ итгэж ядан байхад,

	— Аан! гэж нэг сэлүүрчин дуугарав.

	— Надтай явдаг шигээ Гүнтэй хоёулхнаа цэцэрлэгт явна... гэж Александр амандаа шивгэнэв.

	Гүн Наденька хоёр гол руу харалгүй хайсны дэргэд хүрээд эргэж, эгнүүлэн тарьсан модон дундуур намуухан алхлав. Гүн тонгойж, нэг юм аяархан хэлэх шиг болоход Наденька толгойгоо гудайлган алхална.

	Александр завин дотор амаа ангайлган, гараа урагш сарвайн зогсож явснаа доош суув. Сэлүүрчид сэлүүрдсээр байхад, Александр сая сэхээ авч,

	— Та нар хаачих нь вэ? Буцаад! гэж галзуу юм шиг хашхирсанд нэг сэлүүрчин нь гайхахдаа амаа ангайлгаад,

	— Буцах юм уу? гэхэд нь

	— Буц гэж байна шүү! Дүлий юм уу, чи чинь? гэж зандарсанд,

	— Тийшээ явахгүй юм уу? гэж лавлав.

	Нөгөө сэлүүрч нь үг дуугүй, завины зүүн талаар сэлүүрдэж эргүүлээд хоёр сэлүүрээр зэрэг сэлүүрдэхэд завь буцаад хурдан хөвж, Александр малгайгаа бараг мөрөндөө хүртэл доош дараад зовуурьт бодолд автав.

	Түүнээс хойш хоёр долоо хоног Любецкийнд очсонгүй.

	Хоёр долоо хоног гэгч сэтгэлтэй болсон залуу эрд яггүй хугацаа билээ. Гэсэн ч өөрийг нь өвдөв үү яачхав? гэж сураглаж хүн ирэхийг Александр хүлээсээр байжээ. Урьд нь биеэ тавгүй буюу эсвэл ааш нь хөдлөөд хэд хоног үзэгдэхгүй бол тэгж сурагладаг сан. Наденька эхлээд эхийнхээ нэрээр асуулгаснаа сүүлд нь өөрөө зурвас бичиж, хэчнээн хөөрхөн зэмлэн тунирхаж, юутай сэтгэл түгшиж, тэсэж ядан байгаагаа илэрхийлдэг байлаа.

	«Одоо мөд бууж өгөхгүй юм шүү. Чамайг даа, нэг сайн залхаая. Өөр эртэй маасганавал яадгийг мэдэж аваг. Тийм амар эвлэрэхгүй вий!» гэж Александр өс авах төлөвлөгөө зохиож, Наденькаг буруугаа хүлээхэд нь уужим сэтгэлээр уучлаад, сургамж өгөх юм шүү гэж мөрөөднө. Гэтэл өршөөл гуйж хүн явуулахгүй, өөрийн нь таг мартчихсан юм шиг байжээ.

	Александр турж царай нь цонхийв. Жөтөөрхөл гэдэг аливаа өвчнөөс зовуурьтай, ялангуяа тавтай мэдсэн юмгүй битүү сэжиглэх нь бүүр ч шаналгаатай. Учир нэгэнт тодорхой болоод ирэхлээр жөтөөрхөл арилж, ихэнхдээ хайр дурлал ч арилж, ядахдаа яавал таарахыг мэдэх болно. Тэр зовлонгоо эдэлнэ дээ? Александр тэр зовлонг биеэр үзжээ.

	Тэгсээр Наденькийг ганцаар байхад нь уулзаж учраа ололцохоор шийдээд, нэг өглөө явлаа.

	Очтол цэцэрлэгт хүн байсангүй, их танхим, зочдын өрөөнд бас хүн байсангүй. Үүдний өрөөгөөр дамжин гадагш гарахад нь... юу харагдсан гээч!

	Гүнгийн хиагийн хувцастай хоёр хөтөч нэг морь бариад, нэг дээр гүн хиа хоёр Наденькаг мордуулж, нөгөөг нь гүнд эмээллэсэн байжээ. Шатан дээр Марья Михайловна зогсоод сэтгэл түгшсэн янзтай нүүрээ үрчийлгэн тэр бүхнийг харж,

	— Наденька чи бөх суу. Гүн та, наадахыгаа мэдэж яваарай, тэнгэр минь, пээ бурхан зүг, би айгаад байна шүү, та минь! Наденька харав уу, наад морь чинь галзуу юм шиг тонгочоод байна, чихдээд ав гэхэд Наденька хөгжилтэй инээгээд,

	— Зүгээр ээ. Би морь унаж чаддаг болсон. Та хар гээд ташуурдсанд морь нь ухасхийж урагшаа тэмүүлж дороо цовхчсонд,

	— Пээ! Бариарай, Боль гэм хөөе, ойчиж үхнэ! гэж Марья Михайловна гараа сарвалзуулан дуу тавихад Наденька мориныхоо амыг татаж зогсоогоод,

	— Харав уу? Ийм сайн морь шүү! гээд хүзүүг нь илэв. 

	Александрыг хэн ч анзаарсангүй. Царай нь зэвхийрээд, Наденькийг дуугүй хараад байхад эзтэй юм шиг урьд урьдынхаас илүү гоо сайхан үзэгдэв. Өмссөн хувцас, ногоон сиймхий тортой бүрх малгай нь сайхан зохиж, гол шиг бэлхүүс нь дурайн гунхалзаад, царай нь шинэ сонин юм үзэж хөөрөн баясаж, бахархсан бардам байдалтай боловч бас ч жаахан ичингүйрэх янзтай агаад сэтгэл ханасандаа хацар нь нэгэнтээ ягаарч, нэгэнтээ цайрна. Морь нь дороо хавьчихад Наденькийн чилийсэн сайхан бие эмээл дээрээ хойш урагш гунхалзан байх нь салхины аясаар найгах хээр талын цэцэг мэт. Гүнд, хөтөч нь морь авчирч өгөхөд Наденька,

	— Гүн гуай! Хоёул дахиад төгөл мод руу явах уу? гэж асуухад нь «Дахиад!» гэнэ шүү гэж Александр боджээ. 

	«Тэгье, тэгье» гэж Гүн хариулаад морьд хөдлөхөд,

	— Надежда Александровна! гэж Александр гэнэт муухай бархирсанд бүгдээр мэл гайхаж хоцроод, Александр луу гөлрөн хартал Наденькийн эх нь анх сэхээ авч, 

	— Пээ Александр Федорыч уу? гэжээ. 

	Гүн эелдэгхэн мэхийн ёсолж, Наденька нүүрнийхээ бүрхүүлийг шалмагхан хуу татаж, бяцхан ам нь ангайсхийн айсан байдалтай эргэн харснаа, тэр даруй буруу харж, мориндоо ташуур өгсөнд морь нь хэдхэн харайгаад хашааны хаалгаар давхин одоход гүн хойноос нь давхив. 

	Эх нь:

	— Аяар гэм, хөөе аяар! Ээ тэнгэр минь, чихдээд аваач! Ойчиж үхэх вий дээ, ямар лайтай юм гээч вэ? гэж дуу тавив.

	Ингээд өнгөрөх нь тэр. Гагцхүү морин төвөргөөн сонстож, замын тоос босжээ. Александр, Любецкая авгайтай үлдээд, «Юу болж байгаа нь энэ вэ?» гэж асуусан янзтай ширтэхэд авга, төдхөн хариу болгож,

	— Яваад өглөө шүү, ул мөргүй давхиад алга болчихлоо. За яах вэ, залуучуул зүггүйтэж л байг. Хоёул юм ярьж сууя. Та чинь хоёр долоо хоног сураг чимээгүй, юу болчхов оо? Манайхыг тоохоо байгаа юу? гэхэд нь

	— Бие муу байсан гэж дурамжхан хэлсэнд,

	— Нээрээ та турж, царай чинь цонхийсон байна. Сууж амрагтуй. Хоол болох өдий байна. Өндөг чануулж идэхгүй юу? гэсэнд

	— Баярлалаа. Би юм идэхгүй гэхэд

	— Яагаа вэ? Удахгүй шүү дээ. Өнөөдөрхөн авчирсан сайхан өндөг бий гэсэнд

	— Үгүй, үгүй гэжээ.

	— Та яагаа вэ? Би таныг хүлээгээд л байлаа, хүлээгээд л байлаа, байдаггүй шүү. Өөрөө ч ирэхгүй, франц ном ч явуулахгүй яачхав гэж бодлоо. Та «Peau de chagrin13» гэдэг ном өгнө гэсэн байх аа. Ирэхгүй болохоор чинь Александр Федорыч маань биднийг тоохоо болио шив? гэж бодлоо гэхэд нь

	— Та нар л өөрснөө намайг тоохоо байсан болов уу? гэсэнд

	— Нүгэл байгаа даа, Александр Федорыч оо! Би таныг төрсөн үр шигээ хайрладаг шүү. Наденька ямар байдаг юм, бүү мэд дээ. За цаадах чинь юу ч мэдэхгүй нялхаараа амьтан. Хүний сайныг танихгүй. Александр Федорыч үзэгдэхгүй яав гэж би өдөр болгон үглээд байдаг юм. Өдөр болгон таван цаг хүртэл хоолоо ч идэлгүй, таныг хүлээдэг шүү. Наденька сүүлдээ, «Ээж та хэнийг хүлээсэн юм бэ? Миний гэдэс өлсөж байна. Гүн гуай ч гэсэн бас...» гэдэг болсон... гэхэд нь,

	— Гүн олон ирдэг үү?.. гэж Александрыг асуухад

	— Өдөр болгон шахуу, заримдаа өдөрт хоёр ирдэг юм. Сайхан зантай хүн. Бидэнд их сайн болсон... за тэгээд Наденька маань: «Хоолоо идье. Цаг боллоо!» гэхэд нь «Александр Федорыч ирэх болов уу даа?» гэхлээр «Ирэхгүй дээ. Ирэхгүй гэж мөрий тавих уу? Хүлээх явдалгүй... гэдэг юм» гэж Любецкая авгайн ярих нь Александрын чихийг хутгаар хатгасан мэт байжээ.

	— Наденька... тэгж хэл ээ юу? гэж мишээмэр болон асуухад,

	— Тэгж хэлээд яаруулаад байх нь тэр. Би өнгөн дээрээ номхон харагдавч хатуу чанга хүн байгаа юм. Тэгээд «Заримдаа болохоор таван цаг хүртэл хоол идэхгүй хүлээгээд, заримдаа болохоор ер хүлээхгүй гэх, яасан авир муутай хүн бэ? Александр Федорыч бол манай хуучин танил, бидэнд ч сайн байдаг. Ах нь ч бидэнд их тус болсон юм... «Ингэж тоохгүй байдаг чинь тусгүй, уур нь хүрээд ирэхээ байчхаж мэднэ...» гэж загнасан гэхэд нь

	— Тэгэхлээр чинь юу гэж байна? гэсэнд,

	— Юу ч хэлээгүй. Цаадах чинь цовоо сэргэлэн амьтан болохоор босон харайж, дуу аялаад гүйгээд явчих нь тэр. Эсвэл, «ирвэл ирэг, байвал байг!» гэдэг юм. Тийм л гал хүүхэд дээ? Би нээрээ ч ирэх биз дээ гээд харахад байдаггүй. Дахиад л «Хөөе, Наденька! Александр Федорычийн бие нь зүгээр байгаа даа?» гэхэд, «Бүү мэд. Би яаж мэдэх вэ?» гэхлээр нь «Яагаа юм бол, хүн явуулж асуулгая» гэсэн юм. Тэгээд хүн явуулсан ч юмгүй өнгөрсөн. Би цаадах сээхэлзүүрт чинь найдаад мартчихжээ. Одоо харав уу, морь унах гэж дурлаад ухаангүй. Гүнг морьтой явахыг нь цонхоор нэг харснаас хойш «Морь уная!» гэж шалгаагаад салдаг биш. Би ийм тийм гэж хэлж үзлээ, «морь уная» гээд болдоггүй шүү. Галзуу золиг! Үгүй, намайг залуу байхад юуны морь байлаа даа. Биднийг тэгж эрхлүүлж өсгөөгүй юм. Одоо чинь эмэгтэй хүн тамхи татдаг болж байна шүү, бүү үзэгд. Манай урдаас харсан, тэр байшинд нэг залуу бэлэвсэн хүүхэн суудаг юм. Тагт дээрээ өдөржин тамхи татаад суух нь тэр. Хажуугаар нь хүн амьтан явсан ч ичиж эрээлэхийг мэдэхгүй юм. Намайг залуу байхад эрчүүдээс тамхи үнэртвэл... гэхэд нь...

	— Ингэдэг болсоор удсан уу? гэж Александрын асуухад,

	— Мэдэхгүй дээ, тавин жилийн өмнөөс гэж ярих юм. Францчуудаас л сурч байхгүй юу... гэсэнд,

	— Үгүй ээ, Наденькийг морь унадаг болсоор удсан уу? гэж асууж байна гэсэнд,

	— Арваад хонож байна. Энэ гүн их эелдэг, сайн хүн юм аа. Бидэнд сайныг нь яана, манай охиныг эрхлүүлэхийг нь яана! Хар даа, хэчнээн их цэцэг байна вэ? Бүгдийг нь гүн цэцэрлэгээсээ авчирч өгсөн юм. Заримдаа бүр сэтгэл зовох боллоо. «Гүн та үүнийг юунд ингэж эрхлүүлнэ вэ? Наадах чинь юу ч биш болчихно» ... гээд, Наденькийг загнадаг. Марья Ивановна, Наденька бид гурав гүнгийнд очсон. Та юу эс андах вэ. Би охиноо өөрөө цагдаж байдаг хүн. Охиноо төрсөн эх нь эс харж цагдаад, өөр хэн цагдах билээ. Сайрхах ч юу байх вэ. Би өөрөө асарч хүмүүжүүлсэн болохоор манай охин шиг охин ховор доо. Тэнд л Наденька бидний дэргэд морь унаж сурсан юм. Тэнд цэцэрлэгт нь цай уулаа. Одоо тэгээд өдөр болгон морь унаж зугаалдаг болоод байна. Гүнгийнх яасан баян юм бэ? Юм болгон нь гоё ганган, тансаг сайхан гэдэг нь гэсэнд

	— Өдөр болгон гэнэ! гэж Александр бараг ганцаар ярихад

	— Наргилгүй яах вэ дээ. Би ч гэсэн залуу байхдаа ... гэхэд нь

	— Тэгээд удаан явцгаадаг уу? гэсэнд

	— Гурав дөрвөн цаг явдаг. За таны юу чинь өвд өө вэ? гэхэд нь

	— Мэдэхгүй... цээжин дээр өвдөөд ... гэж Александр хэлээд, зүрхэн дээрээ гараа тавьсанд,

	— Эм ууж байгаа юу гэхэд нь

	— Үгүй гэсэнд

	— Пээ энэ залуучуул уу? Юу ч болсон санаанд орохгүй явсаар байгаад өнгөрсөн хойно амаа барих юм. Тэгээд яаж өвдөж байна, янгинаад байна уу, лугшаад байна уу, эсвэл хатгуулаад байна уу? гэсэнд,

	— Янгинаад, лугшаад, хатгуулаад байна гэж Александр хайхрамжгүй хэлсэнд,

	— Салхи цохичхож л дээ, тэнгэр минь. Битгий үгдрээгээрэй. Биеэ зовоож байх юм... өрөвсөл болчихвол ямар ч эм тан тус болохгүй. Ингэхэд байна шүү дээ, шөнө унтахдаа цээжиндээ шар тос түрхэж, улайтал нь сайн зүлгээд, цай уулгүй, өвсний ханд уугаарай. Би жорыг нь бичээд өгөмз гэжээ.

	Наденька ядарсандаа зэвхий царайлсаар буцаж ирээд вандан дээр ойчиж, уухилан хэвтсэнд, Марья Михайловна толгойг нь барьж үзээд,

	— За, тэр дээ! Амьсгаа ч авч чадахгүй болтлоо зүдэрсэн байна. Ус уугаад, явж хувцсаа сольж, товчоо сулруул. Ээ дээ чи, энэ морь унахаас болж сайнаа үзэхгүй вий гэж үглэв.

	Александр, Новинский гүн хоёр тэднийд өнжихөд, гүн их эелдэг сайхан зан гаргаж, Александрыг гэртээ урьж, таримал цэцэрлэгээ үзүүлье, морь өгье, мориор хамт зугаалъя гэж ая тал засахад нь,

	— Би морь унаж чаддаггүй гэж Александр хүйтнээр хэлэхэд, Наденька,

	— Та чаддаггүй юм уу? Морь унах тун хөгжилтэй сайхан шүү! Гүн гуай, хоёул маргааш дахиад явах уу? гэхэд нь гүн толгой дохин мэхийв. 

	Эх нь,

	— Наденька чи болиоч. Гүнг зовоож орхилоо гэжээ.

	Гэсэн ч гүн Наденька хоёрыг учиртай болсон болов уу гэмээр шинж огт мэдэгдсэнгүй. Гүн, эх охин хоёртой тэрийг нь гэж ялгалгүй адилхан эелдэг ярьж, Наденькатай ганцаартай нь ярих гэж хичээхгүй, хойноос нь цэцэрлэгт гүйж очихгүй, эхийг нь хардагтайгаа л адил харах ажээ. Наденька этгээд хөнгөмсөг тавтиргүй зантай, гэнэхэн бага, эсвэл дээдсийн ёс мэдэхгүй эрх танхил болоод гүнтэй тийм эрээ цээргүй харилцаж, мориор хамт зугаалдаг юм уу гэж бодмоор. Эх нь зан сул, алсын бодолгүй болоод тэр үү гэмээр. Гүн ч яах вэ, айл саахалтынхаа эх охин хоёрыг аятай сайхан ааштай гэж анхаарч, тал засаж, өдөр болгон ирдэг биз гэмээр.

	Энгийн нүдээр харж, ингэж бодоод үзэхүл зүйн доторх хэрэг мэт. Гэтэл Александр бол «өсгөдөг шилээр» харж, энгийн нүдэнд үзэгдэхгүй элдэв юм олж үзжээ... 

	«Наденька надтай харилцахдаа зан нь яагаад хувирав гэж Александр өөрөөсөө асууна. Цэцэрлэгт хүлээж суудгаа больж баярын царайгаар уулзах нь байтугай, айх байдалтай болсон байна. Ойроос сүрхий нямбай хувцаслах болж томоожсон ч юм шиг, ярих хөдлөхдөө хүртэл хянуур болжээ. Заримдаа түүний харц, хэлсэн үгний цаанаа ямар нэг далд утга байх шиг санагдана. ...Хөөрхөн аашилж, хүүхэд шиг дэвхцэж цовхчдог нь ч алга болж, буурьтай дуу шуу цөөтэй, бодол болсон янзтай болж дотроо нэг зовлонтой юм уу гэмээр. Ямарваа бүсгүйчүүлийн адил баашилж, худал хэлж, өнгөн дээрээ «бие чинь зүгээр үү?» энэ тэр гэж санаа зовсон дүр гаргаж, Александртай ёсорхуу байх болжээ. Үүнийг бодоод Александрын зүрх шимширнэ.

	«Энэ ч лав зүгээр биш ээ. Цаанаа нэг учир ургалаа! Ямар ч байсан би учрыг нь олно доо, тэгсэн цагт...

	 

	«Үг хэлээ уран хачин нугалж, 

	Үнэн худал санаа алдан залилж, 

	Саар этгээд итгэлийг нь ашиглана 

	Саран цэцгийн гуа шимийг 

	Хорхой шиг дайсан хуга мэрнэ. 

	Тэгэхэд энэ булбарай цэцэг

	Тэнийж амжихгүй гандана» гэж 

	Яруу найрагч дотроо бодно.

	Яалаа ч буудалцахаар шийднэ14»

	 

	гэж Александр ганцаар үглэнэ.

	Тэр өдөр гүнг явснаас хойш Александр, Наденькатай ганцаартай нь ярих ая олох гэж есөн зүйлээр оролдож үзжээ. 

	Урьд эхээсээ Александрыг холдуулах гэж дууддаг номыг нь барьж харуулаад, голын эрэг дээр очиж, одоо гүйгээд ирэх болов уу гэж хүлээж хүлээж байдаггүй, буцаад ирэхэд нь Наденька өөрөө ном шагайгаад дээшээ ч харахгүй болохоор дэргэд нь очиж суухад, толгойгоо өндийлгөлгүй «Зохиол оролдсоор байна уу, шинэ совин юу бичив?» гэж энгийн нэг асуугаад урьдын явдлаа ганц ч үгээр дурссангүй.

	Эхтэй нь ярьж суутал Наденька гадагш гарав. Эхийг нь өөр өрөөнд ормогц Адуев бас цэцэрлэгт гүйж очиход Наденька харангуут сандал дээр сууж байснаа босоод, өмнөөс нь тосож ирсэнгүй, Александраас зугтааж байгаа юм шиг тойруу замаар гэр тийшээ явжээ. Александр алхаагаа хурдасгасанд Наденька бас түргэн түргэн алхлахад хойноос нь:

	— Надежда Александровна! Би танд хоёрхон үг хэлмээр байна гэж хашхирсанд,

	— Гэрт оръё! Энд жихүүн байна гэж хариулжээ. 

	Ороод бас эхийнхээ дэргэд очиж суухад нь Александр золтой л муурч унасангүй.

	— Та чинь даарна гэж айдаг бол оо юу? гэж өдөж асуусанд Наденька:

	— Тийм ээ, одоо эрт харанхуй, хүйтэн болдог болжээ гэж хэлээд эвшээлгэхэд эх нь,

	— Удахгүй хот орно доо. Александр Федорыч та манай байраар ороод Наденькийн унтлагын өрөөний үүдний хоёр цоож, цонхны хавтсыг зас гэж хэлээд орхиорой. Уг нь хэлсэн юм, мартчих юу магад: Эднүүс бүгдээрээ мөнгө авахаас өөр юм мэдэх биш дээ гэжээ.

	Александр явахад Марья Михайловна... 

	— Удахгүй ирээрэй гэхэд Наденька дуугарсангүй.

	Александр үүдний дэргэд очоод эргэж харвал Наденька наашаа хоёр гурван алхахад зүрх нь булгилж, «ашгүй дээ!» гэж бодтол Наденька:

	— Та маргааш манайд ирэх үү? гэж дурамжхан асуугаад юу гэх бол гэж их сонирхсон янзтай ширтэхэд нь,

	— Яах бол доо. Юу гэж? гэсэнд

	— Зүгээр асууж байна. Ирэх үү? гэхэд нь

	— Ирээсэй гэж хүсэж байна уу? гэвэл,

	— Та маргааш манайд ирэх үү дээ, үгүй юу? гэж өнөө дурамжхан янзаараа, улам тэсэж ядан дахиж асуухад нь

	— Үгүй! гэж унтууцан хариулав.

	— Тэгвэл нөгөөдөр гэхэд нь

	— Нөгөөдөр ч ирэхгүй, бүтэн долоо хоног, хагас сар, ер нь мөд ирэхгүй гэж Александр хэлчхээд, Наденькагийн юу бодож байгааг мэдэх гэж нүдийг нь сорьж ширтлээ.

	Наденька дуугарсангүй, зовхи нь агшин зуур бууж тонгойсонд, нүд нь гуньхран харанхуйлав уу? Эсвэл баярласандаа гялсхийв үү? Чухам алин болохыг түүний гантигаар сийлсэн мэт үзэсгэлэнт гоо царайг хараад ялгахын аргагүй буюу.

	Александр малгайгаа базалсаар гадагш гарахад Марья Михайловна авгай хойноос нь:

	— Цээжээ тосоор зүлгэхийг бүү мартаарай гэж хашхирчээ.

	Наденька ямар учиртай асуув? Уулзахыг хүссэндээ тэр үү? Уулзахаас халширсандаа тэр үү? гэдэг бас нэг оньсого тайлах хэрэг Александрт тулгарч,

	— Ээ яасан зовлонтой вэ, яасан зовлонтой вэ? гэж цөхрөн үглэнэ.

	Александр тэсэж чадалгүй, нөгөөдөр нь эргэж ирээд Наденькийг цэцэрлэгийн хайсны дэргэд зогсож байгааг харан баярлатал эрэг тийш дөхөж очихоор нь Наденька хараагүй хүн болж зүс буруулан дэмий тэнэж яваа юм шиг замаар алхлан гэр өөдөө эргэв.

	Александрыг ороход Наденька эхтэйгээ, тэднийд хотоос ирсэн хоёр хүн, хөрш Марья Ивановна, эднийхээс гардаггүй өнөөх гүн сууж байжээ. Александр бас л бүхэл өдөржин элдвийн дэмий яриа чагнаж, цаглашгүй шаналсаар өнгөрөв. Тэр айлчин гийчнээс бүр залхаж гүйцжээ. Тэднүүс сул үг чалчиж, цэц булаалдан инээлдэж, хошигнолдоход нь Александр «Инээлдэж байгааг нь... Наденькийн зан хувирчхаад байхад эднүүс хэнэггүй инээлдэж суудаг байна шүү! Юм болгонд баярлаж байдаг олиггүй муусайн амьтад» гэж бодож суужээ.

	Наденька цэцэрлэгт очиход гүн хойноос нь гарсангүй. Ойроос гүн Наденька хоёр Александрын дэргэд бие биеэсээ зайлсхийж, цэцэрлэгт юм уу, гэрт хоёулхнаа байж байгаад Александртай дайралдвал удалгүй салж, Александрыг байхад дахин нийлэхгүй байх болсон нь тэр хоёр хуйвалдсаны шинж гэж Александрт санагдаад бас нэг шинэ аймшигт цохилт болжээ.

	Зочид тарж, гүн харьсныг Наденька мэдээгүй болоод гэртээ орох гэж яарсангүй. Александр ёсорхолгүй, Марья Михайловныг орхиод цэцэрлэгт очиход, Наденька тэр нэгэн мартагдашгүй тэмдэглэлт оройнх шигээ цааш харж, хайснаас барьж, гараа дэрлэн зогсохдоо... ойртож очихыг нь харсан ч үгүй, сонссон ч үгүй.

	Александр амьсгаа даран араас нь гэтэж очиход зүрх нь булгилж, сэтгэл догдлон;

	— Надежда Александровна! гэж дөнгөж сонсогдохуйц шивгэнэсэнд Наденька хажууд нь буу дуугарсан юм шиг цочин эргэж хараад, гэдрэгээ нэг алхаж,

	— Тэнд юун утаа харагдаад байна аа? Түймэр гар аа юу? Эсвэл үйлдвэрийн яндангаас утаа баагьж байна уу? гэж зовсон байдалтай өгүүлээд, голын тэртээ эрэг өөд заахад нь Александр хариу дуугаралгүй өөдөөс нь ширтвээс, — Би нээрээ түймэр гарч гэж бодлоо шүү... Та намайг юунд их харав, үнэмшихгүй байна уу? гэснээ дуугүй болов.

	Александр толгой сэгсрээд,

	— Та ч гэсэн бусдаас ялгарах юмгүй болчихжээ... Хоёр сарын өмнө... ингэнэ гэж хэний санаанд багтах билээ гэсэнд

	— Юу гэнэ ээ? Би ойлгохгүй байна гэж хэлээд явах гэхэд нь

	— Байзнаач. Би энэ тамын зовлонг цааш эдлэх тэнхэлгүй боллоо гэсэнд,

	— Юун зовлон! Би үнэндээ мэдэхгүй байна... гэхэд,

	— Битгий баашил даа. Энэ та мөн байна уу? Та хэвээрээ байна уу? гэсэнд,

	— Би хэвээрээ л байна! гэж Наденька эрс хэлэв.

	— Уухай! зан чинь хувираагүй юм вий! гэсэнд,

	— Үгүй. Би таныг урьдынх шигээ л эелдэгхэн баясгалантай угтаж байгаа шиг санах юм... гэхэд нь:

	— Баясгалантай гэнэ ээ! Тэгвэл юунд зугтсан юм бэ?.. гэсэнд

	— Хэн зугт аа вэ? Харсаар байхад худал хэлэх юм. Би энд зогсож байхад та зугтлаа гэх юм гээд албаар инээд алдахад нь,

	— Надежда Александровна, аальгүйтэхээ боль! гэсэнд

	— Хэн аальгүйтээ вэ? Та юунд намайг хоргоогоод байгаа юм гэхэд

	— Энэ чинь та мөн байгаа даа? Тэнгэр минь! Бүтэн хагас сарын өмнө яг энд... гэхэд нь Наденька үгийг нь тасалж,

	— Голын цаана юун утаа баагиад байна аа, мэдэх юм сан гэж яриа дүйвүүлэхэд нь

	— Муухайяа?.. Муухайяа, бас! гэж Александр үглэв.

	— Би танд ямар гэм хийгээ вэ? Та өөрөө л ирэхээ байсан даг. Яах вэ өөрөө мэд... албадахгүй... гэж Наденькийг ярьж эхлэхэд,

	— Та баашилж байна! Яагаад ирэхээ байсныг минь нээрээ мэдэхгүй байна уу? гэсэнд Наденька зөрүү хараад толгой сэгсрэхэд нь: 

	— Гүн яагаа вэ? гэж занах шахам хэлсэнд,

	— Ямар гүн? гэж гүнгийн тухай сая дуулж байгаа царай гаргахад нь

	— Ямар гээд байгаа юм шүү! Гүнг хүн гэж тоодоггүй юм биз дээ? гэж нүдийг нь эгцлэн ширтэж асуусанд, Надя ухасхийгээд

	— Та галзуурав уу? гэхэд нь

	— Тийм та ташаарсангүй. Ухаан минь өдөр өнгөрөх тутам балартаж байна... Таныг хорвоо дээр хэнээс ч илүү хайрлаж, таны төлөө юм болгоныг мартаж... удалгүй үүрдийн жаргал эдэлнэ гэж баясаж явсан хүнийг ийм хар муухай санаагаар ингэж чадаж болох уу?.. гэсэнд,

	— Би яагаа вэ? гээд Наденька бас ухрахад, ийм тоомсоргүй байгаад нь Александрын хилэн бадарч,

	— Та юу? Мартсан бол сануулаад өгье. Энд, яг энэ газар, та надад үүрд үнэнч гэж зуу дахин тангараглаж «Энэ тангаргийг минь бурхан сонсог!» гэж хэлдэг байсаан. Бурхан нээрээ сонссон. Бурхны өмнө, энэ моддын өмнө, өвс ногоо болгоны өмнө таны нүүр улайх учиртай... эндхийн чулуу, шороо хүртэл, юм болгон та бид хоёрын хайртай дуртай, жаргалтай байсныг гэрчилнэ. Эргэн тойрон хар!.. Тангаргаа няцсан хүүхэн!!! гэж хашхирав.

	Александрын нүд хилэгнэн гялалзаж, уруул нь зэвхий цайрсныг Наденька хирдхийн хараад,

	— Пөөх! Яасан аймаар нүдтэй юм бэ? Та юунд уурлана вэ? Би татгалзаагүй шүү дээ. Та ээжтэй яриагүй байгаа. Тэгээд яаж мэд ээ вэ? гэж хэлэхэд нь,

	— Ийм явдал гараад байхад уу? гэсэнд,

	— Ямар явдал? Би мэдэхгүй... гэхэд,

	— Ямар аа? Одоо хэлээд өгье. Түүнтэй уулзаж, мориор зугаалдаг чинь ямар учиртай юм бэ? гэсэнд,

	— Хамт байж байтал ээжийг гараад явахлаар түүнээс зугталтай биш дээ... Мориор явдаг бол... би морь унах дуртай болоод тэр... морь унаж давхих их сайхан.. аяа тэр Люся гэдэг тун хөөрхөн морь шүү. Харсан уу?.. Намайг таньдаг болсон... гэж Наденька бас нэг удаа дүйвүүлэх гэж оролдоход нь

	— Надтай харилцахдаа зан чинь яагаад хувирсан бэ? Гүн өдөр болгон өглөөнөөс үдэш болтол танайхаас гардаггүй учир юу вэ? гэж үргэлжлэн шалгаасанд

	— Ээ тэнгэр минь. Би яаж мэдэх вэ? Таны инээдтэй гэдэг нь. Ээж л байг гэдэг юм шүү дээ гэхэд,

	— Худлаа! Та л юу хүсвэл ээж чинь таны дураар болгоно. Элдвийн бэлэг, дууны нот, альбом, цэцэг энэ тэрийг хэнд өгсөн юм бэ? Ээжид чинь үү? гэсэнд,

	— Тийм ээ, ээж цэцэгт их дуртай, өчигдөрхөн цэцэрлэгчээс цэцэг худалдаж... гэхэд нь Александр үгийг нь эс хайхран,

	— Тэгвэл та хоёр юу шивнэлдээд байдаг юм бэ? Харав уу? Та гэмээ мэдээд, царай чинь зэвхийрлээ. Хүний жаргалыг эвдэж, юм бүхнийг ийм амархан мартдаг чинь улааныг үзээд урваж, шарыг үзээд шарвасан зусар зальхай, өөдгүй явдал мөн... Та яагаад ийм өөдгүй хэрэг хийв? Хүүхнүүдийн зүрх хайлуулж сурсан баян гүнг ганц аятайхан харахтай нь зэрэг та хайлтлаа уярч, тэр хоосон сүрд нь бишрэн сөгджээ. Яасан ичдэггүй юм бэ?! Гүнг энд үзэгдэхгүй болго! Дуулав уу? Түүнтэй уулзаж учрахаа бүрмөсөн цэглэ, гэрийнхээ босгыг бүү алхуул! гэж уухилан хэлээд, Наденькийн гараас угз татсанд,

	— Ээж ээ! Ээж ээ! гэж чарлаад, Александрын гараас мултрах гэж зүтгэн тэмүүлсээр мултармагц, гэр тийшээ хар эрчээр гүйн одов.

	Александр хоёр гараар толгойгоо тэврээд, цэцэрлэгийн вандан дээр суужээ.

	Наденька гэртээ гүйж ороод, айсандаа сандал дээр лагхийтэл унасанд эх нь сэтгэл зовж,

	— Хүүе чи яав, юу болов? Юунд хашхирав? гэж асуухад,

	— Александр Федорыч... өвчтэй хүн юм! гэж арай ядан дуугарахад нь

	— Тэгээд юунаас нь айгаа вэ? гэсэнд,

	— Аймаар байна лээ... Ээж ээ, түүнийг над бүү ойртуулаарай гэсэнд,

	— Галзуу золиг, намайг айлгаж орхилоо. Александр Федорыч өвчтэйдөө яагаа вэ? Цээжин дээр өвдөж байна гэж ярьж байсан. Түүнээс айх юу байна? Мэнгэр биш дээ. Тосоор зүлгэчихвэл дороо зүгээр болно. Миний үгэнд орсонгүй байж л дээ гэжээ.

	Александр сая сэхээ авч уур нь гарсан боловч сэтгэлийн нь зовлон улам нэмэгдэв. Буруу талаас нь эхэлсэн дээрээс сэжгээ тайлж чадалгүй, Наденькийг айлгаж орхиод, одоо хариу дуулж чадахаас өнгөрчээ. Янаг сэтгэлтэй болсон аливаа хүнд эргэлзээ төрдөг болохоор «Наденька буруугүй байвал яана? Нээрээ гүнг тоодоггүй юм болов уу? Уймраа эх нь гүнг өдөр болгон уриад байвал Наденька яая гэх вэ дээ. Гүн ёс мэдэх хүн. Наденька бол хөөрхөн бүсгүй. Гүн тоогдох гэж хичээдэг ч байж болно. Гэсэн ч бүүр тоогдчихсон гэсэн хэрэг биш шүү дээ. Наденька цэцэгт дуртай, мориор зугаалж, гэмгүй сайхан цэнгэх дуртай ч юм уу? За яах вэ, жаахан аальгүйгээ л биз. Тэрийг нь уучилж болохгүй гэж үү? Наденькаас эгчмэд хүүхнүүд хүртэл яадаг бил ээ дээ?» гэж нэг бодно.

	Ингэж бодохоор дотор нь онгойж, цээжинд нь баярын туяа гэрэлтэнэ. Ер сэтгэлтэй болсон аливаа хүн ийм байдаг. Заримдаа шал тэнэг, заримдаа далдыг мэдмээр мэргэн байх ажаам. Бас ч хайрт хүнээ гэмгүй гэж бодох нь сэтгэлд юутай аятайхан байдаг бил ээ?

	Тэгснээ байгаад, «Наденька надтай харилцахад яагаад зан нь хувирав? Юунд надаас зугтаж, ичсэн юм шиг дуугаа хураагаад байдаг болов? Өчигдөр жирийн нэг өдөр атал юунд тэгтэл гоё оо вэ? Гүнгээс өөр айлчин гийчин байгаагүй шүү дээ. Бүжгэн жүжиг удахгүй эхлэв үү? гэж ямар хэрэгтэй асуув?» гэхчлэн бодно. Энэ үг нь энгийн нэг асуудал билээ. Гэсэн ч гүн жүжиг үзэх байнгын суудал олж өгнө гэж амлаж байхыг нь Александр нэг удаа сонссон болохоор гүн Наденькатай хамт жүжиг үзэх байх гэж боджээ. Бас «Өчигдөр яагаад цэцэрлэгээс гарч одов? Яагаад цэцэрлэгт очсонгүй вэ? Юунд ингэж асуув? Юунд тэгж асуусангүй вэ?..» гээд элдэв юм бодоод ирэхлээр дахиад л эргэлзэж сэжиглэх сэтгэл төрж, дахиад л сэтгэлийн зовлон эдэлж, ерөөс Наденькаг өөртөө хайртай байгаагүй юм байна гэж бодно.

	— «Ээ тэнгэр минь! Энэ хорвоод амьд явах яасан хэцүү, яасан зовлонтой вэ? Сэтгэл минь амарч, унтсан юм шиг мансуураад өгдөг ч болоосой...» гэж үглэнэ.

	Александр нэг мөч хэртэй болоод уруу царайлан, айсан янзтай дотогш орж,

	— Надежда Александровна, би явлаа, баяртай! гэж хэлсэнд

	— Баяртай гэж огцомхон хариулаад, дээшээ ч харсангүй.

	— Би хэзээ ирвэл болох вэ? гэхэд нь:

	— Хэзээ ч яах вэ. Ер нь... манайх ирэх долоо хоногт хот орно. Танд хэл өгөмз... гэжээ.

	Тэгээд Александр явав. Түүнээс хойш хоёр долоо хоног өнгөрч, айлууд бүгдээр зуслангаас бууж иржээ. Язгууртан ихсийн орд харш хөл ихтэй байх болжээ. Түшмэл гуай зочлох өрөөнийхөө хананд хоёр дэнлүү тавьж, арваад жин лаа худалдан авч, Степан Иваныч, Иван Степаныч гэх шиг хүн ирэхийг хүлээж хөзөр тоглох хоёр ширээ засаад, мягмар гараг бүр зочин урина гэж авгайдаа дуулгамуй.

	Любецкийнхэн Александрыг урихгүй л байжээ. Тогоочтой нь нэг, шивэгчинтэй нь нэг дайралдсан боловч шивэгчин нь Александрын барааг хармагц зугтаад алга болсныг үзвэл эзэн авхай нь тэгж зааж сургасан бололтой. 

	Тогооч нь дайралдаад,

	— Эрхэм та манайхаар очихгүй яагаа вэ? Хот орж ирээд арваад хонож байгаа шүү гэхэд нь,

	— Танайхан төвхнөж гүйцээгүй болоод айлчин гийчин хүлээж авахгүй байгаа юм биш биз? гэсэнд,

	— Хаанаас даа, эрхэм минь. Танил талынхан бүгдээрээ очсон. Та л очоогүй байна. Марья Михайловна авгай бүүр гайхаад байна лээ: Эрхэмсэг гүн ахай өдөр болгон морилж очдог... их сайн ноён юм аа. Эртээр би авхайгаас нэг дэвтэр хүргэж очиход минь арван рубль хайрласан... гэхэд нь,

	— Чи ямар тэнэг амьтан бэ? гэж Александр хэлээд, тэр чалчаа тогоочоос зугтжээ. 

	Орой нь Любецкийнхний байрны дэргэд нь очиж үзвээс гэрэлтэй байх агаад, хашааны нь үүдэнд сүйх тэрэг зогсох тул,

	— Энэ хэний сүйх вэ? гэж хүнээс асуусанд,

	— Новинский гүнгийнх гэжээ.

	Маргааш, нөгөөдөр нь ирэхэд бас л тэр сүйх тэрэг зогсож байв. Тэгээд нэг өдөр гэрт нь орвоос Наденькийн эх баярлан угтаж, ирсэнгүй гэж зэмлэж, цээжээ тосоор арчсангүй гэж загнажээ. Наденька намуухан тайван, гүнтэн эелдэгхэн угтжээ. Гэсэн ч яриа нэг л эвлэхгүй байжээ.

	Хоёр гурван оройг тэгж өнгөрүүлэв. Наденькад нүдээр дохио өгөөд нэмэр болсонгүй, тэгж дохио өгөхийг нь хараагүй янзтай байх болжээ. Урьд бол дор нь ажиглаж мэддэг байж бил ээ! Александрыг эхтэй нь ярьж байхад эхийнхээ ард очиж зогсоод, нүүрээ элдвээр үрчийлгэж, дүрсгүйтэн инээдийг нь хүргэдэг байж билээ.

	Александр тэсвэрлэшгүй их уйтгарлан шаналж, өөрөө өөртөө зүүсэн энэ дөнгөнөөс яаж салдаг бил ээ? гэж гайхшаа барна. Энэ хэргийн учрыг ярилцмаар санагдаж, «Ямар хариу дуулсан ч дүүрсэн хэрэг. Ингэж эргэлзэж шаналж байхаар үнэнийг нь нэг мэдэх сэн» гэж бодно.

	Чухам яахыгаа бодож бодож, эцэст нь санаа шулуудаад нэг орой Любецкийнд очвоос үүдний нь дэргэд өнөө сүйх тэрэг байхгүй, аятай цагийг олж ирсэн байжээ. Аяархан алхалсаар дотогш ороод, амьсгаагаа дарах гэж зочлох өрөөний үүдэнд түр зогсвоос тэнд Наденька төгөлдөр баян хуураар тоглож, цаадах тасалгаанд нь Любецкая авгай зөөлөн сандал дээр ороолт нэхэж суугаа харагдав. Наденька хүний хөлийн чимээ дуулсан боловч үргэлжлэн хөгжимдөж, хүзүүгээ сунгаад, зочныг баярын царайгаар угтах гэж зэхэж байснаа ирсэн зочныг хармагц, инээмсэглэхээ больж царай нь хувьсхийгээд өндийв. Хүлээсэн зочин нь энэ биш байсан юм санжээ.

	Александр дуугүй мэхийн ёслоод, цааш аяархан өнгөрч эх дээр нь очихдоо урьдынхыг бодвол итгэл алдсан янзтай тэргүүнээ гудайлгажээ. Наденька байн байн сэтгэл амаргүй болж эргэж харан харан хөгжимдсөөр байв.

	Хэсэг байзнаж байтал эхийг нь гадагш дуудсанд Александр Наденька дээр ирвээс цаадах нь босож явах гэв.

	— Надежда Александровна! Жаахан хүлээж надтай таван минут яриач. Илүүгээ ч байя гэж Александрыг хэлэхэд,

	— Таны үгийг сонсох дур алга! Та эртээр... гээд явах гэхэд нь, — Тэр миний буруу. Би одоо зүгээр ярина. Таныг зэмлэсэн ганц ч үг хэлэхгүй. Битгий татгалзаарай. Сүүлчийн удаа ч байж магадгүй. Заавал учраа ололцох хэрэгтэй байна. Та уг нь ээжтэйгээ ярилцаж болно гэж хэлсэн шүү дээ. Тэрнээс хойш олон явдал гарлаа... За ер нь дахиад асуух хэрэгтэй болоод байна. Суугаад хөгжимдөж бай л даа. Ээж чинь бидний яриаг дуулахгүй байг. Энэ маань анхны хэрэг биш шүү дээ гэсэнд Наденькийн царай улайсхийгээд, үгийг нь дагаж хөгжимдөхийн сацуу Александрыг юу хэлэх нь вэ гэж сэтгэл түгшин ширтэв.

	Эх нь орж ирээд,

	— Александр Федорыч та хаачив аа? гэсэнд,

	— Би Надежда Александровнатай... утга зохиолын тухай ярих гэсэн юм гэхэд нь

	— За тэгвэл ярь ярь. Нээрэн та хоёр ойрдоо уулзсангүй гэжээ.

	Александр Наденькад шивгэнэн,

	— Би ганцхан юм асууя. Үнэнийг нь шулуухан хэлээд аль. Тэгээд бид хоёр учраа ололцоно... Та над хайргүй болсон уу? гэж асуусанд;

	— Quelle idee!15 Ээж бид хоёр танд үргэлж сайн байдаг... таныг ирэхэд баярладгийг та мэднэ газар... гэхэд нь Александр түүнийг хараад, «Чи чинь өнөөх төрхгүй ч гэсэн голч шударга жаал охин мөн бил үү? Өнөөх дэвхэрч дэгдсэн дүрсгүй охин мөн бил үү? Яасан амархан баашилж сурав аа? Яасан хурдан том хүүхний зантай болов оо? Хөөрхөн аашилж дүрсгүйтдэг нь зусарч зальтай болохын тэмдэг байсан юм болов уу? Энэ охин манай ахаар заалгаагүй байж яасан амархан том хүүхний зантай болчхов оо? Гүнтэй танилцсанаас хойш хоёр гуравхан сарын дотор энэ шүү дээ? Ай даа, энэ талаар аргагүй л ахын зөв байжээ!» гэж бодоод,

	— Аан гэж бай! Эхийгээ энд хавчуулаад яах вэ. Та хэсэгхэн зуур ч болов, урьд над жаахан хайртай байсан шигээ болооч... Тэгээд шулуухан хэлээд аль. Би үнэнийг нь мэдэх хэрэгтэй байна шүү гэсэнд зальт хүүхний царай нь хувьсхийж, дуугаа хураагаад нот сольж ширтсэнээ нэг хэцүү ая оруулахад нь,

	— За тэгвэл би өөр янзаар асууя. Таны сэтгэлийг надаас өөр хүн эзэмдсэн юм биш үү?.. Нэрийг нь ч хэлээд яах вэ... гэсэнд Наденька дэнгийн голоор оролдоод бас л дуугарсангүй.

	— Хэлээд аль л даа. Ганц үг хэлчихвэл би зовлонгоос салж, та ч эвгүй юм тайлбарлаж ярих хэрэггүй болно гэсэнд,

	— Пээ тэнгэр минь! Болиоч! Би танд юу гэх вэ? Хэлэх юм алга! гэж хэлээд буруу харжээ.

	Александраас бусад хүн бол ийм үг дуулаад, хөөцөлдөх хэрэггүй болжээ гэдгийг гадарлах сан. Тэгж үг хэлэхээс бултаж, илт зовнин уйтгарласан царай, хөдлөх аяглахыг нь хараад л учрыг нь мэдэх сэн. Гэтэл Александрын сэтгэл ханасангүй, зовлонгоо нэгмөсөн эдлээд дүүрье гэсэн шиг цаад хүнээ ч алуурч шиг хайр найргүй тарчилгана.

	— Үгүй! Энэ тамын зовлонгоос салъя. Элдвийн хар муухай эргэлзээ төрж, ухаан минь уймарч, зүрх минь урагдаад байна. Би бүр шаналж гүйцлээ... Цээж минь дэлбэ үсрэх нь үү гэмээр байна. Надад сэжгээ тайлах юм алга. Та л өөрөө шийд, эс тэгвэл миний сэтгэл ер амрахгүй гэж Александр хэлээд хариу хүлээсэнд Наденька бас дуугарсангүй.

	— Намайг өрөвдөөч! Намайг ямаршуу болоод байгааг та нэг хар даа. Улсууд надаас айж, намайг танихаа болих шахаад бүгдээрээ намайг өрөвдөж байхад ганц та л... гэж дахин ярьж эхлэв.

	Нээрээ ч Александрын нүд нь аймаар жигтэйхэн гялалзаж, турж эцээд, царай нь зэвхийрч, духан дээгүүр нь хөлс бурзайжээ.

	Наденька түүнийг хулгай нүдээр хараад, өрөвдөх янз орж, гарыг нь барьснаа тэр дороо тавьж, санаа алдаад дуугүй хэвээр байхад нь,

	— За тэгээд? гэсэнд,

	— Намайг зүгээр байлгаач дээ, элдэв юм асууж зовоогоод байх юм... гэж уйтгарлан хэлсэнд,

	— Гуйя, мөргөе. Ганц үг хэлбэл боллоо... Нуугаад ямар хэрэг байх вэ? Би горьдлого тасрахгүй, өдөр болгон зэвхий царайлаад танайд ирнэ... Таныг зовооно. Гэртээ оруулахгүй бол цонхон доогуур чинь холхиж, таныг гэрт гадаа хаа ч байсан салахгүй дагаад memento mori16 шиг үргэлж нүдэнд чинь өртөнө. Энэ ч балай, инээдтэй юм байж магад. Инээх хүн инээх л юм биз. Надад бол инээдэм биш, ханиадам болно. Халуун сэтгэл гэж юу байдгийг та мэдэхгүй байна. Тийм сэтгэлтэй хүн яаж ч магадгүй. Мэдэхгүй чигээрээ л байх болтугай, бурхан минь!.. Ямар хэрэг байх вэ дээ? Шууд хэлчихвэл дээр биш үү? гэсэнд Наденька сандлын түшлэг налж гэдийгээд,

	— Та надаас юу асуугаад байгаа юм бэ? Би бүр эргэж орхилоо. Толгой дүүрч мансуураад байна... гээд чичирхийлсэн гараар толгойгоо нэг бариад тавьжээ. 

	Александр:

	— Таны сэтгэлийг надаас өөр хүн эзэмд ээ юу? гэж би асууж байна. Тийм, үгүй хоёрын нэгийг хэлээд өгвөл гүйцээ. Ядах юу байх вэ дээ гэсэнд Наденька нэг юм хэлэх гэснээ, зовхи буулгаад, хөгжмийн нэг даруулгыг балбав. Байж ядсан янзтай «аяа!» гэж гунигтайяа дуу алдахад Александр духныхаа хөлсийг арчаад,

	— Тийм үү, үгүй юү? гэж дахин асуугаад, амьсгаа даран хариу хүлээв. Бас дахиад, — Тийм үү, үгүй юү? гэж шалгаасанд, Наденька

	— Тийм! гэж дөнгөж сонсогдохуйц, шивгэнээд, доош тонгойж, өөрийн ухаантай ухаангүй хооронд хөгжмөө пижигнүүлжээ.

	Наденька «Тийм» гэж хэлэхдээ амьсгалахын төдийхөн аяархан дуугарсан боловч Александрт тэнгэр ниргэсэн мэт санагдаж, зүрх нь палхийгээд, хөл дээрээ тогтож чадалгүй, хөгжмийн дэргэдэх сандал дээр лагхийтэл суув.

	Наденька түүнийг айсан янзтай харахад өөдөөс нь дэмий гөлрөх ажээ.

	Наденькийн эх тэртээ өрөөнөөс 

	— Александр Федорыч оо! Миний аль чих хангинаж байна вэ? гэж хашхирахад нь хариу дуугарсангүй.

	— Танаас ээж юм асууж байна гэж Наденькийг хэлэхэд

	— Аан? гэсэнд эх нь

	— Аль чих хангинаж байна вэ? Бушуухан хэлээрэй гэхэд нь

	— Хоёулаа! гэж Александр уруу царайлан хэлэхэд, 

	— Өө хаанаас даа. Зүүн чих хангинаад байна. Би уг нь Гүнг өнөөдөр ирэх нь үү, үгүй юү гэж мэргэлсэн юм гэсэнд

	— Гүн! гэж Александр дуу алджээ.

	Наденька түүн тийш дөхөж, царайчлангуй байдалтайгаар

	— Намайг уучлаарай! Би өөрөө өөрийгөө мэдэхээ болиод байна... Санамсаргүй байтал, би өөрөө тэгье гэж бодоогүй байтал ийм хэрэг боллоо... яасныг бүү мэд... Би таныг мэхлэх гэж мэхлээгүй... гэхэд нь,

	— Би хэлсэн үгэндээ эзэн болно. Таныг ганц ч үгээр зэмлэхгүй. Үнэнээ хэлсэнд чинь баярлалаа... Өнөөдөр таныг их... их зовоолоо.. Танаас тийм гэдэг үг дуулахад хэцүү байлаа... гэсэн ч үүнийг хэлэх нь танд бүүр хэцүү байсан биз ээ... За баяртай. Би дахиад ирэхгүй. Үнэнээ хэлсний тань шан болог... харин гүн үү? Тэр гүн үү?! гээд шүд зууж, үүд рүү явснаа эргэж ирээд, — Ингэхэд сүүлдээ юу болно гэж бодож байна? Гүн тантай суухгүй дэг. Ямар санаатай юм бол? гэсэнд Наденька

	— Мэдэхгүй! гээд уйтгартайяа толгой сэгсрэхэд нь,

	— Ээ чааваас! Та ингэж ухаан алдах гэж! гэж Александр дуу алдав.

	— Гүнд хар муу санаа байх учиргүй гэж Наденька дорой дуугаар өгүүлэхэд нь,

	— Мэдээтэй л байгаарай! гэж Александр хэлчхээд, Наденькийн гарыг барьж үнсээд, салганан алхалсаар гадагш гарахыг нь хүн харахад аймаар ажээ. 

	Наденька дороо хөдлөлгүй гөлрөн суутал,

	— Наденька чи хөгжимдөхөө яав? гэхэд нь Наденька унтсанаас сэрсэн мэт санаа алдаад,

	— Одоо тоглоё! гээд, бодлогод хатан, толгойгоо яльгүй гилжийлгэж, хөгжмийн даруулгыг аяархан цохиж эхлэхэд хуруу нь салганаж байв. Гэмших сэтгэл төрөхийн хамт Александрын «мэдээтэй байгаарай!» гэж хэлснээс эргэлзэх сэтгэл бас төрсөн бололтой. Гүнг ирэхэд дуугаа хураагаад, уйтгарлан нэг л янзгүй байжээ. Тэгээд толгой өвдлөө гэж шалтаглан, өрөөндөө эрт очжээ. Наденькад тэр орой, энэ хорвоод амьд явах нь зовлонтой шиг санагджээ.

	Адуев шатнаас буумагц тэнхээ тасарч, сүүлчийн гишгүүр дээр сууж, нүдээ алчуураар таглан нулимсгүй эхэр татан орилов. Тэр үеэр үүдний пингийн дэргэдүүр явсан манаач зогсож чагнаад, өөрийн бохир хаалганы дэргэд очиж,

	— Марфа аа, хө? Марфа аа! Нааш ир. Энд нэг хүн орилоод байна. Манай нохой алдуураа юу гэсэн чинь биш байна гэсэнд Марфа чагнаад,

	— Манай нохой биш байна. Яасан хачин юм бэ? гэхэд нь манаач эр,

	— Яваад дэнлүү аваад ир. Пийшингийн цаагуур өлгөөтэй байгаа гэв.

	Марфа дэнлүү авчраад,

	— Орилоод л байна уу? гэсэнд,

	— Орилоод байна. Арай хулгайч зэлгийч биш байгаа даа? гээд, — Хэн бэ? гэж хашхирсанд хариу дуугарсангүй.

	— Хэн бэ? гэж Марфыг асуухад мөн л орилсоор байв. Тэр хоёрыг гэнэт ороход Александр босон харайж зугтжээ. 

	Марфа хойноос нь хараад,

	— Өө, энэ чинь нэг ноёнтон байна. Тэгэхэд чи хулгайч зэлгийч гээд байгаа юм шүү. Яаж ухаанд чинь багтав аа? Хулгайч хүн айлын үүдэнд орилж суух уу даа? гэсэнд,

	— За тэгвэл согтуу юм байлгүй! гэсэнд,

	— Бүүр болилоо! Чи хүн болгоныг өөртэйгөө адил сана аа юу? Согтуу хүн болгон чам шиг орилдог юм биш гэхэд нь,

	— Тэгвэл өлсөөд орилсон байх нь уу? гэхэд Марфа хэлэх үг олж ядаад,

	— Юун! гэснээ, — Мөнгөө энүүгээр унагачихсан юм биш байгаа даа... гэхэд хоёул дэнлүү бариад явган сууж, шалан дээгүүр пингийн булан, үүгээр түүгээр юм эрж гарав. Манаач эр,

	— Мөнгө унагаасан гэнэ. Хаана унагаах билээ. Шат нь цэвэрхэн чулуун шат байна. Зүү ч байсан харагдана. Мөнгө унагасан бол чулуун шал дээр ойчиж хангинахыг нь дуулаад олоод авна. Хаанаас унагаах вэ? Унагаасан гэнэ шүү. Унагаадаг нь энэ биш. Ийм амьтан өөрөө л юм олж өвөрлөхийг бодно. Унагаадаг нь хол. Эднийг мэдэлгүй яах вэ. Унагаагаа шив дээ! Хаана унагаасан байна гэж үглэн тэр хоёр унагаасан мөнгө эрж, шалан дээгүүр зөндөө мөлхсөнөө,

	— Алга аа, алга гэж манаач шүүрс алдан өгүүлээд, дэнгийн голыг чимхэж унтраагаад, хуруугаа дээлдээ арчив.

	
VI

	Тэр орой, шөнө дунд болж байхад, Петр Иваныч нэг гартаа лаа, ном барьж, нөгөө гараар дээлийнхээ хормойг барьсаар ажлын өрөөнөөс унтах өрөөндөө орж явтал хиа нь Александр Федорыч ирээд уулзах сан гэж байна гэж айлтгажээ.

	Петр Иваныч хөмсгөө хөдөлгөж жаахан бодосхийснээ;

	— Ажлын өрөөнд оруулж бай. Би одоо ирнэ гэж тайван өгүүлэв. 

	Петр Иваныч буцаж ирээд,

	— Сайн байна уу? Александр аа! Чи бид хоёр ойрдоо уулзсангүйеэ. Өдөр ирэхгүй байж, ийм шөнө орой болсон хойно юу бол оо вэ? Хүүе чи чинь яачихаа вэ? Царай чинь жигтэйхэн байна гэсэнд Александр ганц ч үг дуугаралгүй, алжааж туйлдсан байдалтай лагхийтэл суухад нь Петр Иваныч сониучирхан харав.

	Александрыг шүүрс алдахад нь

	— Бие чинь зүгээр биз? гэж Петр Иваныч сэтгэл зовнин асуусанд

	— Зүгээр хөдөлж яваад, идэж уугаад байгааг бодоход эjүүл юм байлгүй дээ гэхэд yь

	— Чи бүү тоглоом хий. Эмчид үзүүлбэл таарна гэсэнд

	— Улс намайг эмчид үзooл гэwгээж байна. Надад ямар ч эмч домч тус болохгүй. Миний биед өвдсөн юм алга гэхэд нь:

	— Чи яагаа вэ? Мөрийтэй тоглож хожигдоо юу, эсвэл мөнгө алд аа юу? гэж шалавхан асуусанд,

	— Горьдлого тасрахын зовлон байдаг гэж та мэдэх биш дээ! гэхэд нь

	— Чинийх шиг сохор зоосны үнэгүй зовлонг ямар зовлон гэх вэ? дээ гэсэнд,

	— Ухаан нь одоо ийм байна. Та миний үнэн зовлонг мэдэж байна уу? гэхэд,

	— Юун зовлон? Гэрийнхэн чинь сайн гэнэ лээ. Ээж чинь сар болгон надад захиа бичдэг. Алба ажил дээр ч урьд болсноос дор юм гарах учиргүй. Чиний захиргаанд байсан хүнийг дээр чинь тавьчихсан шүү дээ. Чи өөрөө бие эрүүл, мөнгө алдаагүй гэж хэлж байна.. Энэ бол их чухал хэрэг. Бусад юмны аяыг амархан олж болно. Өөр юу байх билээ гэхлээр хайр сэтгэл энэ тэр гээд балай юм байх юм биз дээ... гэсэнд

	— Тийм ээ, хайр сэтгэл. Юу болсныг та мэдэж байна уу? Мэдсэн цагт ингэж хөнгөмсөг ярихаа болиод хирдхийн цочих вий... гэсэнд

	— Уухай, ярь л даа, айж цочиж үзээгүй удаж шүү, би чинь. Өөр ер нь мэдэж цөхөх юу байх вэ? Чамайг дөнгөчихөө л биз... гэж ах нь хэлээд суудалдаа суужээ.

	Александр босон харайж, нэг үг хэлэх гэснээ болиод, дахин суув.

	— Үнэн биз дээ? Би хэлээгүй юу. Чи тэгэхэд «үгүй, яалаа гэж!» гээд байсан бил үү? гэж ах нь хэлсэнд,

	— Юмыг яаж тааж мэдэх вэ? Ийм хэрэг болсноос хойш... гэж Александрыг өгүүлэхэд,

	— Таах хэрэггүй, яг мэдэх ёстой байсан юм. Тэгвэл илүү итгэлтэй алдаж осолдохгүй гэхэд,

	— Та ийм хэнэггүй тайван байх юм. Би... гэсэнд,

	— Над ямар хамаатай бил ээ? гэхэд нь

	— Өө би мартчихаж. Та ч бүхэл хот шатаж, сүйдэж байсан ч санаанд орохгүй л дээ? гэсэнд,

	— Хүүе хаанаас! Үйлдвэр минь яах бил ээ? гэсэнд,

	— Би үнэндээ сэтгэлийн зовлон эдэлж байхад та тоглоом хийгээд байна. Би бүүр өвчтэй юм шиг болчихлоо гэж Александрыг өгүүлэхэд,

	— Янаг сэтгэлээс болж ингэтлээ турлаа гэж үү? Яасан ичмээр юм бэ? Үгүй, чи өвчтэй байснаа одоо л эдгэж байгаа юм байна. Ер нь тэгэх цаг боллоо. Ийм балай юм бүтэн хагас жил үргэлжлэх гэж байх уу? Жаахан байзнасан бол би ч атугай хувиршгүй мөнхийн хайр дурлал байдаг гэдэгт итгэх байсан биз гэхэд нь,

	— Ах аа! Намайг өрөвдөөч! Би дотроо тамын зовлон эдэлж явна шүү... гэсэнд,

	— Мөөн! Тэгээд юу гэж? гэсэнд Александр сандлаа дөхүүлэн суухад ах нь бэхийн сав, бичгийн хавтас, энэ тэрээ шалавхан зайлуулах зуур «харанхуй шөнөөр ирчхээд, тамын зовлон энэ тэр гэнэ. Дахиад нэг юм эвдэх вий...» гэж боджээ. Александр дахиад,

	— Та намайг тайтгаруулж чадахгүй, тайтгаруулаад аль ч гэж гуйхгүй. Би таныг садан төрлийн хүн болохоор нэг тус болооч гэх гэсэн юм... Би балай тэнэг юм шиг байгаа биз... тийм үү? гэсэнд,

	— Тийм гээд, — Өрөвдмөөр байна гэхэд,

	— Та намайг өрөвдөж байна уу? гэсэнд,

	— Их өрөвдөж байна. Би ямар мод чулуу биш дээ. Ухаантай, юм мэддэг сайн залуу сохор зоосны өртөггүй дэмий юмнаас болж замаа алдаж явахад өрөвдөлгүй яах вэ! гэхэд нь,

	— Намайг өрөвдөж байгаагаа батлаад аль гэхэд,

	— Юугаар батлах вэ? Мөнгө хэрэггүй гэж чи өөрөө хэлэх шиг... гэсэнд,

	— Мөнгө, мөнгө л гэх юм! Би ганц мөнгөөр гачигдахын зовлон эдэлж байгаа бол хувь зохиолдоо баярлах сан! гэсэнд,

	— Бүү тэгж хэл. Чи залуу байна. Заяа чинь гомдоно. Би өөрөө хувь заяагаа бишгүй харааж зүхэж явсан толгой шүү! гэж Петер Иванычийг хэлэхэд,

	— Миний үгийг гүйцэд чагнаач! гэхэд

	— Александр чи удах уу? гэж ах нь асуухад,

	— Юу гэж? Таныг анхааралтай чагнаасай гэж хүсэх байна гэхэд нь,

	— Би хоол идмээр байна л даа. Хоолгүй унтаад өгөх юм уу гэсэн юм. Одоо удаан суух болбол хоол идэж, нэг шил дарс ууя.

	Тэр дашрамд чи бүгдийг нь яриад аль гэсэнд,

	— Та хоол идэх дуртай байгаа хэрэг үү? гэж Александр гайхан асуусанд,

	— Дуртай байлгүй яах вэ. Чи хоол идэхгүй юм уу? гэсэнд,

	— Би хоол идэх гэж үү!? Үхэх сэхэхдээ хүрээд байгааг минь дуулахаар та ч гэсэн үмх юм залгиж чадахаа болино доо гэсэнд,

	— Үхэх сэхэх ий? Тэгвэл нээрээ чухал хэрэг байна. За юу ч гэсэн хоол идээд үзье, хоолой руу орох байлгүй гээд хонх дуугаргаж, хиагаа орж ирэхэд,

	— Цаана чинь идэх юм юу байна, асуу. Бас ногоон лацтай лафит архи нэг шилийг авчир гээ! гэсэнд хиа нь гарч одов.

	— Ах та, миний сэтгэлийн зовлон тоочихыг чагнахаар завтай биш шиг байна. Маргааш болбол дээр биз ... гэж Александр хэлээд малгайгаа авч боссонд, Петр Иваныч гараас нь барьж зогсоогоод,

	— Үгүй, зүгээр. Би үргэлж нэг зангаараа байдаг хүн. Маргааш намайг цай ууж байхад юм уу, эсвэл ажилтай байхад дайралдаж бүр дэмий юм болно. Одоо нэгмөсөн дуусгасан нь дээр ээ. Хоол идлээ гээд хор болохгүй. Би улам сайн чагнаж, учрыг нь мэднэ. Ходоод хоосон болохоор нэг эвгүй... гэжээ.

	Хоол авчирсанд,

	— За аль вэ, Александр аа, хоол ид гэж Петр Иванычийг хэлэхэд,

	— Үгүй ээ, би идэхгүй! гэж Александр тэсэж ядан өгүүлэн, мөрөө хавчиж, ахынхаа хоол идэхийг харж суув.

	— Ядаж хундага архи уу л даа. Овоо сайн архи шүү гэж хэлсэнд Александр толгой сэгсрэв.

	— За тэгвэл тамхи татаж суугаад ярь. Би сайн чагная гээд Петр Иваныч хоолоо идэж гарав.

	Александр хэсэг зуур дуугүй байснаа,

	— Та Новинский гүнг таних уу? гэж асуусанд,

	— Платон гүн үү? гэсэнд,

	— Тийм гэхэд нь

	— Миний найз байгаа юм. Юу гэж? гэсэнд,

	— Сүрхий ч найз бол! Новш байна билээ гэсэнд Петр Иваныч гэнэт зажлахаа болиод, Александрыг гайхан харж,

	— Үгүй ер! Чи түүнийг таньдаг юм уу?

	— Сайн танина.

	— Эртний танил уу?

	— Гурван сарын урьд танилцсан.

	— Яагаад тэр бил ээ? Би танилцсаар таван жил болоход томоотой сайн хүн гэж дандаа бодож явдаг. Ер нь ам ангайсан хүн болгон магтдаг юм. Гэтэл чи гэнэт ингэж сүйдлэх гэж! гэхэд,

	— Та хүн өмөөрдөг болсоор удаж байна уу? Урьд бол... гэхэд нь,

	— Би урьд ч гэсэн томоотой сайн хүнийг өмөөрдөг байсан. Харин чи өөрөө хүнийг бурхан тэнгэр гэж нэрлэхээ болиод, харааж зүхдэг болсоор удаж байна уу? гэсэнд,

	— Мэдээгүй байх даа тэр. Одоо бол... Аяа хүн гэдэг үү.. өрөвдөөд элэглээд баршгүй өөдгүй муусайн амьтад17. Аливаа хүнээс болгоомжилж яв гэж хэлэхэд нь таны үгэнд ороогүй буруутжээ... гэсэнд,

	— Одоо ч бас хэлэх байна. Болгоомжтой байхад илүүдэхгүй. Зальхай этгээд дайралдвал хууртахгүй, томоотой сайн хүн бол азтай эндэнэ гэсэнд,

	— Томоотой сайн хүн хаана байгаа юм бэ? гэж Александр дургүйцэн өгүүлсэнд,

	— Чи бид хоёр яагаа вэ? Томоотой улс биш үү? Гүнгийн тухай ярих дээр тулбал бас л томоотой сайн хүн байгаа юм. Ер нь сайн хүн хаа мундах вэ? Хүн болгонд нэг согог байвч... юм бүхэн хүн болгон муу байдаг хэрэг биш гэсэнд,

	— Бүдээрээ муу, цөмөөрөө! гэж Александр эрс хэлэв.

	— Чи өөрөө? гэсэнд

	— Би юу? Элэг зүрх минь эмтэрсэн ч гэсэн өөдгүй муу юманд өртөөгүй ариун хэвээрээ байх болно. Сэтгэл минь урагдсан ч намайг худал хэлж баашилж, урваж шарвасан гэж хэн ч хэлэхгүй. Би уруу татагдахгүй, гэхэд нь,

	— За яах вэ, үзэж мэдье. Ингэхэд Гүн чамайг яасан юм бэ? гэсэнд

	— Яасан юм бэ? Хамаг байдгийг минь хулгайлчихсан юм гэхэд нь,

	— Тодорхой хэлээрэй. Хамаг байдаг гэхлээр юу ч юм бэ, мөнгө ч юм уу, бүү мэд. Гүн мөнгө хулгайлахаар хүн биш... гэсэнд,

	— Ертөнцийн хамаг эрдэнэсээс үнэтэй юмыг минь хулгайлсан гэж Александр хэлэв.

	— Тэр чинь юу байдаг бил ээ? гэсэнд

	— Жаргал, амьдрал, юм бүхэн минь гэхэд нь,

	— Чи амьд л байна шүү дээ гэсэнд,

	— Амьдаа ч алд. Ингэж амьд явах нь үхсэнээс долоон дор байна гэхэд,

	— Юу болсон юм бэ? Шулуухан хэлээд аль! гэсэнд,

	— Муухай хэрэг болсоон! Тэнгэр минь! гэж Александр дуу алдсанд,

	— Хэ! Үгүй цаадах чинь чиний нөгөө хэн билээ, тэр хөөрхөн хүүхнийг булаачхаагүй биз. Тэр талаар сурамгай эр байгаа юм. Төрхгүй гайхал шүү, чи түүний пянг даахгүй гэж Петр Иваныч хэлээд, шувууны мах үмхэв.

	Александрын уур шатаж,

	— Тэгж сурсны нь шанг сайн өгнө дөө. Би заавал нэгийгээ үзэлцэж, нэхий дээлээ уралцана. Бид хоёрын хэн нь Наденькийг авахыг үхэл шийдвэрлэнэ. Би тэр муу шившгийн завхай эрийг цусыг нь холино. Хулгайлж авсан ховор эрдэнээ эдэлж жаргадаг нь гонжийн жоо. Би түүнийг харах бараа, хайх мөргүй болгож хаяна... гэж омогдсонд Петр Иваныч инээд алдаад,

	— Хөдөөгийн хөөсөн мантуу à a propos18. Гүн өөртөө гадаадаас шаазан эдлэл ирсэн гэж яриагүй биз. Өнгөрсөн хавар гадаадад захиалж байсан юм. Үзэх юм сан гэсэнд,

	— Шаазан ваар яриагүй байна. Та миний хэлснийг дуулав уу? гэж Александр сүртэй өгүүлсэнд,

	— Аан! гэж ах нь толгой дохиод, яс мөлжиж суухад,

	— Юу гэмээр байна гэсэнд,

	— Юу ч гэх вэ? Чиний ярихыг чагнаж сууна гэхэд нь,

	— Та энэ насандаа ядаж ганц удаа анхааралтай чагнаач. Би хэрэг болгож ирээд байна. Сэтгэл шаналгасан түм буман асуудлын учрыг олж дотроо онгойлгомоор байна... Би аль ч учраа мэдэхгүй үүлгэртээд байна. Над тус болооч гэхэд нь,

	— Бололгүй яах вэ. Юу хэрэгтэйгээ хэлээд орхи... Дэмий юманд үрэх гэж байгаа биш бол мөнгө ч өгсөн болно гэсэнд,

	— Дэмий юм гэнэ! Хэдэн цагийн дараа би нэг бол өөрөө энэ хорвоогоос салж, эсвэл хүн алах хэрэг болоод байхад та хэнэггүй инээж, хоол идэж суух гэсэнд,

	— Хүүе яах билээ. Бодвол өөрөө хагартлаа идсэн биз. Тэгээд хүнийг хоол идүүлэхгүй гэдэг чинь юу гэсэн үг бил ээ! гэхэд

	— Би хоёр хоног хэлэн дээрээ юм тавиагүй гэсэнд,

	— Пөөх! Нээрээ тийм сүрхий хэрэг бол оо юу? гэхэд,

	— Та над нэг их тус хүргэх үү, үгүй юу гэдгээ л хэлээд аль гэхэд,

	— Ямар юм тэр вэ?

	— Та миний гэрч болохыг зөвшөөрөх үү?

	— Котлет бүүр хөрчихжээ гэж Петр Иваныч дургүйцэн хэлээд, тавгаа түлхсэнд,

	— Ах та дооглож байна уу? гэсэнд,

	— Бодоод үзээч. Ийм балай юм дуулаад яаж инээхгүй байх вэ. Хүнийг гэрч бол гэж байдаг гэсэнд,

	— Тэгээд яах вэ?

	— Чадалгүй ээ!

	— За яах вэ. Миний гашуун гомдлыг үзээд гэрч болох өөр хүн олдоно биз. Та ядаж гүнтэй ярилцаж, ямар болзолтой тулалдахыг мэдээд аль гэсэнд,

	— Чадахгүй. Гүнд ийм тэнэг юм хэлье гэхэд хэл минь эргэлдэхгүй гэсэнд,

	— За тэгвэл баяртай! гэж Александр малгайгаа өмссөнд

	— Хүүе! Чи явах нь уу? Архи уухгүй юу? гэж ах нь дууджээ.

	Александр хаалга руу явснаа хаалганы дэргэд байсан сандал дээр сууж, ихэд уруу царайлан,

	— Хэн дээрээ очиж зовлонгоо тоочдог билээ гэж аяархан дуугарахад нь Петр Иваныч амаа арчиж, дүү тийшээ сандал дөхүүлж суугаад,

	— Александр, чи аан гэж бай! Чамтай ер нь тоглоомгүй ярих хэрэгтэй юм байна. Ярилцъя. Чи намайг тус болооч гэж ирж. Би чамд тус болъё. Тэгэхдээ чиний санасантай адилгүй. Миний үгэнд ороорой. Гэрч болох хүн бүү эр. Тэгээд нэмэргүй, шальгүй юман дээрээс бөөн яриа гаргавал, муу үг модон улаатай гэгчээр газар сайгүй тараад, сүүлд нь чамайг дооглоцгоож, бүүр эвгүй муухай хэрэг ч болж мэднэ. Гэрч болох хүн олдохгүй. Нэг галзуу амьтан олддог юм гэлээ ч, дэмий. Гүн чамтай үзэлцэхгүй. Би мэдэж байна гэсэнд,

	— Үзэлцэхгүй гэнэ ээ! Тэгвэл ариун шударга ёс өчүүхэн ч мэддэггүй эр байж. Түүнийг даанч тийм өөдгүй амьтан гэж санаагүй шүү! гэсэнд,

	— Гүн өөдгүй хүн биш, ухаантай хүн байгаа юм гэхэд нь

	— Тэгвэл би тэнэг байх нь уу? гэсэнд,

	— Үгүй дээ, нэг хүүхэнд сэтгэлтэй болсон хүн гэж Петр Иваныч сунжруулан өгүүлэв.

	— Ах та, халз тулалдаан хийх нь балар цагийн утга учиргүй хэрэг гэж ятгах гэж байгаа бол дэмий шүү. Би заавал үзэлцэнэ гэсэнд,

	— Үгүй. Ер нь зодолдоно гэдэг тэнэг хэрэг гэж хэдийн нь батлагдсан зүйл. Уг нь зодолдоцгоож л байдаг юм. Илжиг шиг тэнэг юм хаа мундах вэ. Илжигний чихэнд алт хийсэн ч, ус хийсэн ч адилхан сэгсэрнэ. Чухам чи л зодолдох хэрэггүй гэдгийг би батлаад өгье гэсэнд,

	— Яаж батлах нь вэ, үзье дээ, сонин юм байна гэсэнд,

	— За дуулж бай. Ингэхэд чи тэр хоёрын хэнд нь илүү уурлаад байгаа юм бэ? Гүнд үү, эсвэл өнөөх хэн билээ, Анюта бил үү, тэрэнд үү? гэсэнд,

	— Би Гүнг үзэн ядна, тэр хүүхнийг жигшинэ гэж Александр хэлсэнд,

	— Гүнг эхлээд ярья. За чиний санаснаар Гүн үзэлцэхийг зөвшөөрдөг юм гэе, гэрч болох тэнэг хүн ч олддог юм гэе. Тэгээд юу болох вэ? Гүн чамайг ялаа алахаас амархан нухаж орхиод, сүүлд нь улс амьтан чамайг дооглож инээнэ шүү дээ. Өсөө сүрхий авч дээ гэж. Чи бол Гүнг цусыг нь холино гээд байгаа гэсэнд,

	— Хэн нь хэнээ ч алж мэднэ гэж Александр хэлсэнд,

	— Чи л лав алуулна даа. Чи ерөөс буудаж чаддаггүй биз дээ. Гэтэл дүрэм ёсоор гүн эхлээд буудах учиртай гэсэнд,

	— Бурхан харж шийтгэнэ гэхэд,

	— За дураараа бол. Бурхан Гүнг аварч таарна. Гүн арван таван алхам газраас хумсны тольтын чинээ юм алдахгүй онодог гэнэ билээ. Чамайг болохоор зориуд онохгүй буудах вий! Тэр ч байтугай бурхан буруу харж, чи санаандгүй Гүнг алж, эвгүй хилс хэрэг болдог юм байж гэж бодъё. Тэгээд ямар ашиг байна? Тэглээ гээд чи тэр хүүхний сэтгэлийг эргүүлж чадах уу? Тэр хүүхэн чамайг нэг нүдээр үзэхээ больж, чамайг бас цэрэгт өгнө... Гол нь чи маргааш нь цөхрөнгөө барж үсээ үгтээн хайрт хүүхнээсээ даруй хөндийрнө гэсэнд, Александр тачаадан мөрөө хавчаад,

	— Ах та айхтар сурмаг ярьж байна. Над шиг ийм байдалд орсон хүн яах ёстой вэ, хэлээд өгөөч гэсэнд,

	— Яасны ч хэрэггүй, тэр чигт нь орхи. Ерөөс бүтэлгүй болсон байна гэсэнд,

	— Гүнгийн гарт нь аз жаргалаа үлдээж, бахыг нь хангах гэж үү? Сүрдүүлэхээс хулчийгаад болих гэж үү? Та миний зовлонг мэдэхгүй байна. Та хэзээ ч дурлаж үзээгүй байж ийм ёсорхуу хүйтэн үгээр намайг саатуулах гэж байгаа бол... таны судсанд цус байхгүй, сүү байдаг юм уу... гэсэнд,

	— Дэмий донгосохоо боль доо, Александр минь. Чиний тэр хэн сэн билээ, Марья бил үү, Софья бил үү, түүн шиг хүүхэн хорвоод мундсан биш гэсэнд,

	— Надежда гэдэг юм гэхэд нь,

	— Надежда гэнэ ий! Тэгвэл Софья гэдэг нь юу юм бэ? гэсэнд

	— Софья юу... хөдөө байдаг юм гэж Александр дургүйхэн дуугарсанд,

	— Харав уу, тэр! Тэнд Софья, энд Надежда, өөр нэг газар Марья байх нь. Зүрх гэдэг чинь ёроолд нь хүрэхэд амаргүй гүн худаг байгаа юм. Зүрх өтөлтлөө дурлана... гэсэнд,

	— Үгүй, зүрх сэтгэлээсээ ганцхан удаа дурлана гэхэд нь

	— Чи хүний үгээр үг хийж байна даа? Зүрх хамаг хүчээ барагдтал дурладаг юм. Зүрх гэдэг чинь хүний юм болгонтой өсөх, өтлөх жамтай байдаг юм. Нэг дурлаад бүтэхгүй бол зүрх нэг хэсэгтээ намдаж, дахин дурлатал чимээгүй байна. Дахиад нэг дурлахад нь саад болж хагацаавал дурлах чадал гурав дахь, дөрөв дахь дурлал хүртэл хэвээр үлдээд, яван явсаар ямар ч саад тотгоргүй нэг азтай уулзалт тохиолдоход түүнд зүрх хамаг хүчээ шавхана. Тэгснээ аажмаар хөрнө. Заримыг нь дурлал анхных дээрээ бүтэмжгүй болдог байна. Тэгэхлээр л тэд ердөө ганц удаа дурлаж болно гэж хашхирцгаадаг юм. Хүн хөгшрөөгүй эрүүл байсан цагт... гэсэнд,

	— Ах та дандаа залуу насны тухай яриад байна. Тэгэхлээр биет дурлалын тухай... гэхэд

	— Хөгширсөн хойноо дурлана гэдэг эндүү ташаа, эрэмдэг хэрэг юм. Тэгсэн дээрээс залуу насны тухай ярьж байна. Ер нь биет дурлал гэдэг чинь юу гэсэн үг вэ? Тийм дурлал байдаггүй юм. Эсвэл энэ чинь дурлал биш. Дан хоосон дурлал гэж бас байхгүй. Дурлалд бие сэтгэл хоёр адилхан оролцоно. Эс тэгвэл дурлал дутуу дулим болно. Бид хий сүнс ч биш, адгуус ч биш «Судсаар цус урсаагүй, сүү урсаж байна» гэж чи өөрөө хэлж байсан. За тэгэхлээр нэг талаар судасны цусыг аваад үзэхэд биетэй зүйл байна, нөгөө талаар хар шар, дадал заншлыг аваад үзэхэд сэтгэхүй санааны зүйл байна. Дурлал гэдэг тийм байх нь! За байз, би юу ярьж байлаа? Аа тийм, чамайг цэрэгт өгнө гэж хэлсэн. Түүнээс гадна тийм явдал болсноос хойш цаад хүүхэн чинь чамайг нэг нүдээр үзэж чадахаа болино. Чи дэмий л өөртөө ч хор болж, өрөөл бусдад ч хор болно. Мэдэж байна уу? За энэ асуудлыг нэг талаас нь гүйцээх шив дээ. Одоо... гээд Петр Иваныч дарс аягалж уугаад,

	— Хар монди чинь, хүйтэн архи өгчээ гэв.

	Александр тэргүүнээ гудайлган дуугүй суухад, ах нь аягатай дарсаа хоёр гараар барьж бүлээцүүлэх зуур:

	— Чи одоо Гүнг яалаа гэж харах бараа, хайх мөргүй болгож хаях санаатай байгаагаа хэлээд аль гэсэнд,

	— Танд хэлсэн шүү дээ! Тэр Гүн жаргал цэнгэлийг минь сүйдэлсэн, зэрлэг араатан шиг дайрч ирээд... гэсэнд,

	— Уухай хоттой хонь руу юу? гэхэд,

	— Хамаг байдгийг минь хулгайлсан гэж Александрыг өгүүлэхэд,

	— Гүн хулгайлсан хэрэг биш, хүрч ирээд авсан хэрэг. Гүн тэр хүүхнийг чинь эзэнтэй юм уу, үгүй юу гэж асуух алба уу даа? Чухамдаа энэ хорвоог бүтээсэн цагаас эхлээд өнөөдрийг хүртэл сэтгэлтэй болсон ихэнх улсын хийдэг нэг мунхаг юмыг би гайхаад барахгүй юм. Өрсөлдсөн хүндээ уурлана гэнэ! Үүн шиг балай юм гэж байх уу? Харах бараа, хайх мөргүй болгоно гэнэ шүү! Яалаа гэж тэр вэ? Тэр хүүхний санаанд таарлаа гэж тэр үү? Гүнгийн буруу нь юу вэ? Гүнг цээрлүүлбэл уг явдал засарчих юм шиг! Чиний цаадах... хэн бил ээ, Катенька бил үү дээ? Тэр чинь өөрөө эсэргүүцсэн юм уу даа? Аюулаас зайлъя гэж өчүүхэн ч атугай хичээсэн юм уу? Тэр чинь өөрөө зөвшөөрөөд, чамд хайргүй болсон байна. Маргаад хэрэг алга. Эргүүлэх нь өнгөрсөн. Шахаж шаардана гэдэг бол хар амиа хичээсэн өөдгүй зан! Эхнэрийгээ үнэнч бай гэж шаардах юм бол ч бас яах вэ, хүлээсэн үүрэг байна газар, учир утга байна. Үүнээс айл гэрийн аятай тохитой байх нь их шалтгаалдаг юм. За ер нь эхнэрээ ч гэсэн өөр хэнд ч бүү дурла гэж шаардаж болохгүй... Харин ухаан нь... тийм явдал гаргахгүй байхыг шаардаж болох юм биз... За ер нь чи өөрөө тэр хүүхнээ Гүнд найр тавьж өгсөн юм биш үү? Чи тэр хүүхнийг алдахгүй гэж үзэлцсэн үү? гэсэнд, Александр босон харайж,

	— Одоо үзэлцье гэж байна. Гэтэл та миний ариун тэмүүллийг дараад байна... гэсэнд,

	— Бороохой бариад үзэлцэх гэнэ! Бид Киргизийн хээр талд байгаа биш дээ. Боловсон ертөнцөд өөр зэвсэг байдаг юм. Тэр зэвсгийг цаг алдалгүй эртхэн барих байсан юм. Гүнтэй тэр хүүхнийхээ нүүрэн дээр өөр янзаар үзэлцэж тулалдах ёстой байсан юм гэхэд нь Александр ахыгаа гайхан хараад,

	— Яаж тулалдах юм бэ? гэж асуусанд,

	— Одоо хэлээд өгье. Чи ер нь одоо болтол юу юу хийв? гэхэд Александр уг хэрэг явдлыг их л тойруулж зөөлрүүлж, бултаж мэлзэж байж барин тавин ярьж өгөв.

	Петр Иваныч түүнийг нь дуулж ярвайгаад,

	— За харав уу? Юм болгон дээр өөрөө буруудсан байна. Хэчнээн ч овилгогүй юм хийгээ вэ дээ? Ээ дээ ээ, хөөрхий! Александр чи ямар гайгаар энд ирэв дээ? Ийм байж хотод ирээд яах вэ дээ. Нутагтаа суугаад, өнөөх нуурын хөвөөнд ингэж тэнэглэхэд болох байсан юм. Тэгж балчир хүүхэд шиг авирлаж, муухай аашилна гэдэг чинь юү гэсэн үг вэ? Одоо тэгдэг хүн байх уу? Чиний тэр хэн бил ээ? Юлия бил үү, тэр чинь бүгдийг нь Гүнд яривал яана? За тэгнэ гэж айх явдалгүй. Тэр бодвол ухаантай хүүхэн байгаа биз. Тэгээд та хоёрын тухай асуухлаар... гэсэнд

	— Юу гэсэн бол? гэж Александр шавдан асуусанд

	— Чиний толгойг эргүүлж байсан юм. Чамайг өөртөө ухаангүй дурлаад, хар яршиг болсон... гээ биз. Хүүхнүүд ер нь тэгдэг юм... гэсэнд, Александр царай нь зэвхийрээд,

	— Та... түүнийг тэгж хэлсэн гэж... бодож байна уу? гэхэд

	— Гарцаагүй тэгж хэл ээ. Чамтай хамт цэцэрлэгт шар цэцэг түүж явснаа ярина гэж сана аа юу? Яасан гэнэхэн хүн бэ? гэсэнд,

	— Гүнтэй яаж үзэлцэх ёстой юм бэ? гэж Александр тэвчиж ядан асуусанд,

	— Ингэх ёстой байсан юм. Муухай аашилж, Гүнгээс зугтаж, ярвалдаад байхын оронд эелдэг найртай зан гаргахад нь хувь илүү, хэдэн хувь илүү найр тавих ёстой. Цаадах хүүхэн чинь хэн бил ээ? Наденька бил үү? Арай гэж онох шив? Тэрийгээ зэмлэж уцаарлуулахын оронд төрхгүйтэхийг нь хүлцэн өнгөрүүлж, ер юу ч мэдээгүй юм шиг, сэтгэл нь хувирах ёсгүй гэж бат санасан хүний дүр үзүүлэх ёстой байжээ. Тэр хоёрыг айхтар сүрхий ойр дотно болгочхолгүй, санамсаргүй янзаар эвтэйхэн хутгаж, хоёулхныг нь орхилгүй, хаа ч явсан хамт дагаж, мориор зугаалсан ч хамт зугаалж, тэр завсар хүүхний нүдэн дээр өрсөлдөгч этгээдээ сэмээрхэн өдөөж хамаг ухаан бодлоо хөвчлөн дайчилж, хурц ухаан авхаалж залиар сум хийгээд, тэгээд... өрсөлдөгч этгээдийн аль сул газрыг нь олж харвах ёстой. Харвахдаа бас санамсаргүй муу санаагүй, бүр ч дуртай дургүй янз үзүүлээд, хүүхний нүдэнд аль болохоор аятайхан харагдахыг хичээсэн залуу эрийн бат чимгийг бага багаар хуу татаад хаячих ёстой байжээ. Гүнгийн чухам юуг нь тэр хүүхэн илүү шохоорхож сонирхож байгааг мэдэж аваад, чухам тэр тал руу нь чадамгай дайрч тэр их юм болоод байгаа өр бол хүнээс гойд юмгүй, энгийн нэг хүн, харин хүүхний өмнө гайхуулах гэж гоёж гоодсон нь тэр... гэж эвтэйхэн учрыг нь хэлж өгөх учиртай байжээ. Тэгэхдээ үүнийг сэтгэл тайван, тэвчээртэй чадамгай хийх ёстой юм. Манай үеийн ёстой тулалдана гэдэг чинь энэ дээ? Чи яаж ингэж чадах вэ? гээд Петр Иваныч нэг аяга дарс ууж, дахин дарс аягалсанд

	— Шившгийн муухай заль байна! Эмэгтэй хүний сэтгэлийг татахдаа ов мэх гаргах гэж үү? гэж Александр зэвүүцэн өгүүлсэнд,

	— Бороохой барьж дайрах нь үүнээс дээр үү дээ? Заль хэрэглэвэл хүнийг өөртөө сайн байлгаж болно. Хүчээр бол горьгүй байх аа. Өрсөлдөгч хүнээ зайлуулах гэх нь аргагүй л дээ. Хайртай хүүхнээ алдахгүй гэж болгоомжилж, алдах дээр хүрвэл аюулыг зайлуулах гэж хичээх нь хэнд ч байлгүй яах вэ. Харин цаад хүнийг хүүхэнд таалагдлаа гэж нанчих гэдэг чинь өөрөө юм мөргөж орхиод, тэр мөргөсөн юмаа цохиод авсантай адил. Нялх хүүхэд л тэгдэг юм. Юу ч гэсэн Гүнд буруу байхгүй. Чи хүний сэтгэл зүрхний нууцыг огт мэддэггүй юм байна. Тэгсэн дээрээс чиний янаг амрагийн явдал, тууж чинь ийм бүтэлгүй болдог байна гэсэнд, Александр зэвүүцэн толгой сэгсэрч,

	— Янаг амрагийн явдал гэнэ! За ингэхэд заль мэхээр итгүүлсэн дурлал ариун, бат байх уу даа? гэсэнд,

	— Ариун байх юм уу, үгүй юу бүү мэд. Хүн хүний дур адилгүй. Надад бол ямар ч байсан ялгаагүй. Би ер хайр дурлалыг нэг их хүндэтгэдэггүй хүн. Чи эс мэдэх биш. Хайр дурлал огт байхгүй байсан ч надад хамаагүй. Бат бэхийн тухайд гэвэл үнэндээ бат байна. Зүрх сэтгэл гэдэг чинь хар хүчээр бариад авч болдоггүй их нарийн нандин эд байгаа юм. Аль утсанд нь хүрэхээ мэдэхгүй таамгаар хүрвэл яаж ч мэднэ. Ямар аргаар ч хамаагүй өөртөө сэтгэлтэй болгоод, тэр сэтгэлийг нь ухаанаар тогтоож барих хэрэгтэй. Заль гэдэг маань ухааны нэг тал байгаа юм. Үүнд шившигтэй нь юу байх вэ. Өрсөлдөгч этгээдээ доромжилж гүтгэх хэрэггүй. Тэгвэл цаад хүүхэндээ ад болохын нэмэр... Янаг хүүхний чинь нүдийг хужирлаад байгаа тэр эрийн гялаан цагаан бүрхүүлийг хуу татаж хаяад, сүрхий баатар эр биш, энгийн нэг хүн гэдгийг нь үзүүлээд өгөх хэрэгтэй... хэрэгтэй юмаа зөв залиар хамгаалахад болно байх аа. Цэрэг дайны үйлст ч заль хэрэглэдэг юм. За чи эхнэр авна гэж байсан. Эхнэр авчхаад, эхнэрээ жөтөөрхөн хэрэлдэж, өрсөлдөгч этгээдүүдийн өөдөөс шийдэм барьж дайраад байвал мөн ч сайн эр нөхөр болох байж дээ, зайлуул. Тэгвэл ч... гээд Петр Иваныч духаа зааснаа, — Чиний тэр Варенька чинь нэг жил хүлээе гэж хэлдэг, чамайг хэд нугалах ухаантай хүүхэн юм даа гэхэд нь Александр:

	— Би залилж чаддаг юм гэх нь ээ, яаж залилах билээ. Тэр хүүхэнд тэгэхийн аргагүй их хайртай байсан юм. Зарим хүн хүйтэн хөндий дүр үзүүлж, хэдэн хоногоор очиж уулзахгүй байдаг. Энэ нь ч тус болдог байна. Би бол тэр хүүхнийг харахтай зэрэг амьсгаа давхцаж, өвдөг чичирч, нугараад, түүнтэй уулздаг л юм бол ямар ч зовлон эдлэхээс буцахгүй байсаан. Тийм байж яаж баашилж залилж чадах вэ?.. Үгүй дээ? Ямар ч гэсэн хүнд сэтгэлгүй юм уу, хагас дундуур сэтгэлтэй мөртөө эмэгтэй хүнээр нэгэн цагийн зугаа болгож, гөлөг нохойгоор тоглох шиг тоглож байгаад сүүлд нь хаяж орхих гэж эмэгтэй хүний сэтгэлийг үймүүлж явснаас өөрөө зовсон ч дээр гэсэн хамаг сэтгэлийн угаас хайртай дуртай явсан минь наддаа цэнгэл гэж хэлсэнд Петр Иваныч дал хавчаад,

	— За яах вэ, сайхан санагдаад байгаа бол зовж л яв. Ээ энэ хөдөөгийнхөн үү? Азийнхан уу? Чи дорнодын бүдүүлэг газар сууж байвал таарах юм. Тэнд одоо ч гэсэн эмэгтэйчүүдийг тийм хүнд хайртай бай гэж тушаадаг юм. Манай энд эмэгтэй хүнтэй жаргалтай амьдаръя гэвэл,.. тэгэхдээ чиний ярьдаг шиг солиотой жаргал биш, үнэн жаргалтай байя гэвэл их олон юм хэрэгтэй... Бүсгүй хүнийг үүргээ ойлгож, мэддэг болтол нь бодож боловсруулсан төлөвлөгөөгөөр, эсвэл аргаар гэсэн ч яах вэ, хүмүүжүүлж авах хэрэгтэй. Эхнэртээ тийм их явцуу биш тэгэхдээ өөрт нь мэдэгдэхээргүй шиг хэр хэмжээтэй шидэт гортиг татаж өгөөд, тэр хэр хэмжээнээс давуулахгүй байх хэрэгтэй. Ганц сэтгэл зүрхийг нь эзэмдээд хэрэг бүтэхгүй. Сэтгэл гэдэг гараас амархан мултрах хэврэгхэн эд шүү! Ухаан санаа хүсэл зоригийг нь бас эзэмдэж аваад, ямарваа юмыг чиний нүдээр харж, чиний ухаанаар боддог болтол нь зан төрхийг нь эрхэндээ оруулах хэрэгтэй... гэхэд нь

	— Тэгэхлээр эхнэрээ эрийн боол, гарын доорх тоглоом болгох хэрэг үү? гэж Александрыг хэлэхэд,

	— Хаанаас даа! Эмэгтэй хүний намба, сайн чанар нь огт хувирахааргүйгээр бодож хийхгүй юу. Болох зохих хэмжээнд нь эрх чөлөөтэй байлгах хэрэгтэй. Тэгэхдээ сэтгэл нь яльгүй ч гэсэн догдолж хөдлөх шинж үзэгдвэл хэзээ ч, хаа ч өнгөн дээрээ ажиггүй дүр үзүүлж байгаад битүүхэн нүд салгалгүй ажиглаж ая байдлыг нь хараанаасаа гаргахгүй байх хэрэгтэй. Элдвээр хавчиж хяхалгүй үргэлж цагдаж, өөрт нь мэдэгдэлгүй дуртай замаараа аятайхан дагуулах хэрэгтэй... Ай даа, тун айхтар нарийн ухаан зарах хэрэгтэй. Ухаантай, туршлагатай эр л тэгж чадна вий. Ийм учиртай юм шүү! гээд хоолойгоо засаж нэг аяга дарс хөнтөрч орхиод,

	— Тэгж чадах юм бол эхнэрээ өөр газар явсан ч тайван унтаж, эсвэл унтаж байхад нь сэтгэл зовох юмгүй ажлаа хийгээд сууж байж чадна гэж ярихад нь,

	— Уухай! Гэр бүлийн жаргалын өнөөх сүрхий нууц гэдэг нь энэ байж, эмэгтэй хүний ухаан санаа сэтгэл, хүсэл зоригийг арга залиар атгаж аваад, түүндээ тайвширч, бахдаж суух нь... жаргал байх нь ээ! Эхнэр нь мэдчихвэл яана? гэж Александрыг дуугарсанд,

	— Бахдах юу байх вэ? Тэр хэрэггүй гэхэд нь

	— Ах та, эгчийг нойрсож байхад энд санаа амархан сууж байгааг бодоход, тэр ухаант эр гэдэг чинь... гэсэнд ах нь гараа сэгсрэн,

	— Иш! Иш! Чимээгүй! Эхнэр унтаж байгаа яамай. Тэргүй бол... гэж хэлтэл энэ үеэр тасалгааны хаалга чимээгүйхэн онгойсон боловч хүн үзэгдсэнгүй, харин гудамжнаас:

	— Эхнэр нь бол эр нөхрийнхөө их арга ухааныг мэдээгүй дүр үзүүлээд, өөрөө бас жаахан арга ухаан зарж, тэрийгээ аяга дарс уугаад чалчиж орхихгүй байх ёстой юм даа... гэж эмэгтэй хүн дуугарах дуулджээ.

	Ах дүү хоёул үүд рүү ухасхийтэл гудамд хурдан алхах, бошинз сүрчигнэх чимээ гараад, нам гүм болчхов.

	Ах дүү хоёр бие биеэ харалцаж, хэсэг дуугүй байснаа,

	— Яав, ах аа? гэж Александр асуухад,

	— Яах вэ, зүгээр! Болдоггүй цагаар онгирч орхижээ. Александр чи мэдэж ав. Эсвэл эхнэр авахгүй байсан нь дээр. Авсан ч нэг тэнэг юмтай суугаарай. Чи ухаантай хүүхнийг аргалж дийлэхгүй. Тийм наанын юм биш! гэж Петр Иваныч хөмсөг зангидан өгүүлээд, юм бодолхийлж байснаа духаа алгадаж, — Чамайг шөнө орой ирснийг эхнэр мэдсэн гэж яагаад санаанд орсонгүй вэ? Хажуу дахь тасалгаанд хоёр эр хүн нууц юм ярьж байгааг мэдсэн эмэгтэй хүн унтдаггүй, нэг бол шивэгчнээ явуулж, эсвэл өөрөө очиж чагнадаг нь ёс... Энүүхнийг мартах гэж! Мунхаг хэрэг боллоо. Чамаас болж бас энэ золигийн дарснаас болж дэмий донгосож орхижээ. Хорин настай хүүхэнд ингэж чадуулах гэж гэсэнд

	— Та айж байна уу? гэхэд нь

	— Юунаас айх юм бэ? Үгүй чиш! Алдаа хийчихвэл сандрах хэрэггүй, аятайхан мултарч сурах хэрэгтэй гээд, дахин юм бодож байснаа.., — Эхнэр маань өөрийгөө арга ухаантай гэж сайрхаж байна. Ийм залуу хүнд юуны нь арга ухаан байх вэ дээ? Зэвүү нь хүрсэндээ зүгээр тэгж байгаа юм. Одоо нөгөө шидэт гортигийг мэдсэн болохоор бас залилах гэж хичээнэ дээ ... Эмэгтэйчүүдийн занг би эс мэдэх биш! За харж л байя гээд омог бардам хөгжилтэй инээмсэглэхэд магнайн нь үрчлээс тэнийж,

	— Өөр янзаар үзэх хэрэгтэй боллоо. Урьдын арга огт таарахгүй. Одоо ... гэж нэмж хэлснээ гэнэт санаа авч дуугүй болоод хаалга руу айсан янзтай эргэн харав. Тэгснээ цааш үргэлжлүүлэн, — За энэ ч хожмын хэрэг. Одоо чиний хэргийг ярилцъя. Бид юу гэж ярьж байлаа даа? Аа тийм. Чи өнөөх хэн бил ээ?.. тэр хүүхнээ ална гэж бай луу? гэхэд нь

	— Би түүнийг үнэн голоосоо үзэн ядна гэж Александр хэлээд уртаар шүүрс алдсанд,

	— Харав уу? Чи одоо бараг зүгээр болжээ. Нээрэн биз дээ. Чи ууртай хэвээр байх шиг. За ер нь үзэн ядаж л бай. Чамд тэр нь хамгийн дээр. Би нэг юм хэлэх гэсэн юм... За больё гэхэд нь

	— Ээ тэнгэр минь, тэрийгээ хэлээд өгөөч! Би бүүр юугаа ч мэдэхгүй элий балай болчхоод байна. Би зовж үхэх нь... Энэрэлгүй, арга ухаанаараа намайг сэргээгээд аль, шаналсан зүрхийг минь тайтгаруулж тайвшруулах юм л байвал хэлээд аль... гэж Александрыг дуу алдахад,

	— Чамд хэлчихвэл чи лав тийшээ буцаад очно байх ... гэсэнд

	— Хаанаас даа! Ийм хэрэг болоод байхад ... гэхэд 

	— Энэ байтугай энэнээс сүрхий юм болсны дараа ч буцаад очдог л юм. Чи нээрээ буцаад очихгүй юм биз дээ? гэсэнд,

	— Тангарагласан ч болно гээд

	— Үгүй. Зүгээр очихгүй гэж амласан нь баттай гэсэнд,

	— Яасан ч очихгүй гэхэд нь

	— За ингээд бид Гүнг буруугүй гэж ярилцаж тогтлоо... гэхэд,

	— Тийм гэж бодъё. Тэгээд юу гэж? гэсэнд,

	— Чиний өнөөх хэн билээ, тэр хүүхэн ямар буруутай юм бэ? гэхэд,

	— Наденька ямар буруутай юм бэ? ий! Буруугүй байх нь ээ! гэж Александр гайхсанд,

	— Буруугүй. Ямар буруутай юм бэ? Чи өөрөө хэлээдэх л дээ! Түүнийг үзэн ядахын шалтгаан алга гэхэд

	— Шалтгаан алга гэнэ ээ! Үгүй, энэ ч тусгүй хэрэг. За яах вэ, Гүн... мэдээгүй ч юм уу... тийм л байж. Наденька бол уу? Тэгээд хэн буруутай байх нь вэ? Би юу? гэсэнд,

	— Бараг тийм. Үнэндээ бол хэн ч буруугүй. Чи тэр хүүхнийг яалаа гэж үзэн ядаж байгаа юм бэ дээ? гэхэд,

	— Өөдгүй зан гаргасанд нь гэхэд,

	— Чухам яасан юм бэ? гэсэнд,

	— Хязгааргүй эрхэм ариун сэтгэлийг минь даанч юмны чинээн бодсонгүй гэсэнд,

	— Бодоод байх юу байгаа юм бэ? Чи тэр хүүхний сэтгэлд нийлүүлэх гэж түүнд дурласан юм уу? Түүнд хүчин зүтгэх гэсэн юм уу? Тэгвэл чи ээжийгээ хайрласан нь дээр байж дээ гэхэд, Александр ахыгаа хараад, хэлэх үг олдсонгүй. Ах нь үргэлжлүүлэн,

	— Эр хүн хамаг байдгаа дэлгэчихлээр эм хүн уйсдаг юм. Чи уг нь хамаг сэтгэлээ тэр хүүхэнд шавхаж үзүүлэхгүй ёстой байжээ... Чи түүний хөлд хав шиг шарвалзалгүй, урьдаар зан байдлыг нь мэдэж аваад учиртай хөдлөх ёстой байж. Хоршиж ажил хийх гэж байгаа хүнийхээ занг мэдэхгүй байж болох уу даа? Чи сайн ажсан бол цаадхыгаа үүнээс гавихгүй хүн байна гэж мэдэх байсан юм. Тэр хүүхэн чамтай наргиж гүйцсэн. Одоо бас Гүнтэй наргиад өнгөрнө, дахиад өөр хүнтэй ч магадгүй ... Тэр ер нь үүнээс илүү ахиж өөдлөхөөр хүн биш. Тэгтэл чи юу гэж бодсоныг бүү мэд... гэсэнд,

	— Наденька яах гэж өөр хүнд дурлав даа? гэж Александрыг харамсан өгүүлсэнд,

	— Буруу нь энэ юм бий? Цэцэн асуулт байна даа? Чи яасан зэрлэг амьтан бэ? Чи өөрөө яах гэж түүнд дурласан юм бэ? Одоо бушуухан дурлахаа больчихгүй юу? гэсэнд,

	— Миний дураар болдог юм уу? гэхэд нь

	— Тэр хүүхэн Гүнд өөрийнхөө дураар сэтгэлтэй болсон юм гэж үү? Сэтгэлийн тэмүүллийг хавчих хэрэггүй гэж чи өөрөө хэлдэг мөртөө өөр дээрээ тулаад ирэхлээр «яах гэж дурласан бэ?» гэнэ ээ! Тэр хүн яах гэж үхэв? Тэр хүүхэн яах гэж галзуурав? гэж асуувал юу гэж хариулах вэ? Дурлал мөнх үргэлжилж чадахгүй, нэг цагт дуусах ёстой гэсэнд,

	— Би өөрийгөө үүрд дурлах сэтгэлийн хүчтэй гэж мэдэж байна гэхэд нь

	— Уухай, чамд илүү хүчтэй дурлавал харсаар байтал чи өөрөө эхлээд хаяна даа? Тэгдэг юм, би эс мэдэх биш гэсэнд 

	— Тэр хүүхэн над дурлахаа болилоо гэхэд юунд тэгж өөр хүнд дурлав даа..? гэж Александрыг хэлэхэд,

	— Ялгаа юу байх вэ? Чамд дурлаж, чи жаргаж байж, тэгээд болох нь тэр гэсэнд,

	— Өөр хүнд сэтгэлтэй болчихдог гэж Александрын царай нь зэвхийрэн өгүүлэв.

	— Тэр хүүхэн далдуур өөр хүнд дурлачихсан мөртөө чиний нүүрэн дээр чамд хайртай гэж андгай тангараг тавьж байсан бол чамд аятай байх уу? Тэр хүүхэнд буруу байна уу, үгүй юу? чи өөрөө бодоод үз л дээ гэхэд нь

	— Би өсөө авахдаа л нэг авна гэж Александрыг хэлсэнд,

	— Өөдгүй зан гаргавал чинь тусгүй дээ. Эмэгтэй хүн чамайг яасан ч бай, сэтгэл нь хувирсан, хөндийрсөн ч байсан, шүлэгт гардгаар хар муухай санаа гаргасан ч бай, хорвоогийн жамд л гомдож энэ тухай гүн ухааны бясалгал хийж энэ хорвоо энэ амьдрал ер нь юу дуртайгаа харааж зүхэж бай. Харин эмэгтэй хүнийг ам хэл, ажил явдлаар хэзээ ч битгий дайрч бай. Эмэгтэй хүнийг уужим хүлцэнгүй сэтгэлээр давна. Бүр мартаж орхивол хамгийн хатуу шийтгэл тэр. Энэ бол ёс журмын дотор багтах хэрэг. Чи бүтэн хагас жил баярласандаа хүн болгоны хүзүүнд асаж, жаргалдаа ташууран тогтож сууж чадахгүй явснаа бод. Бүтэн жил хагас үргэлж цэнгэсэн шүү! Чи нээрээ өөдгүй хүн байна? гэсэнд

	— Аяа ах минь, алтан дэлхий дээр надад амрагийн сэтгэлээс өөр юу ч алга. Амраг сэтгэл байхгүй бол амьд яваад ч яах билээ ... гэхэд нь Петр Иваныч унтууцан

	— Хээ цэс! Ийм дэмий үг дуулаад дотор муухай болж байна гэсэнд,

	— Би Наденькийг бурхан шиг энэ хорвоогийн ямар ч жаргалд атаархахгүй явах байсан. Наденькатай хамт насыг барна гэж бодож явтал юу болов? Миний мөрөөдөж явсан аугаа их ариун тачаал хаа байна? Тэр хүүхэн худлаар сүүрс алдаж жөтөөрхөж маяглаж баашилж байж. Ээ бүү үзэгд! гэхэд нь

	— Чи юунд байхгүй юмыг байдаг гэж санав? Чи одоо болтол болохгүй юмыг болгох гэж зүтгэж байна гэж би чамд хэлээгүй юу. Хүнд янаг амраг, эр нөхөр, эцэг байхаас өөр ажилгүй юм шиг чи бодож байна. Гэтэл хүн гэдэг чинь зохиолч ч юм уу, газрын эзэн, цэрэг, түшмэл үйлдвэрийн эзэн ч юм уу, нэг нэртэй тушаалтай эрхэлсэн ажилтай, иргэн байх ёстой. Тэгэхэд чи энэ бүхнийг дурлал, нөхөрлөлөөр халхлаад байна. Ямар балай юм бэ? Элдвийн ном уншиж, бөглүү хөдөө нутагт нагац эгчийнхээ дэмий үгийг чагнаж чагнаж энд тийм бодолтойгоо ирсэн байна. Бас ариун тачаал гээд байгаа юм шүү! гэсэнд,

	— Тийм ээ, ариун тачаал гэхэд нь,

	— Боль доо? Ариун тачаал гэж байдаг юм уу? гэсэнд,

	— Яагаад? гэхэд,

	— Яах вэ. Тачаал гэдэг чинь дур, хүсэл, сэтгэл ямарваа нэг юм хэрээс хэтрээд, өөрийн ухаангүй болохыг хэлдэг биз дээ? Үүнд ариун нь юу байгаа юм бэ бүү мэд. Солиорч хүн дүрсээ алдсан хэрэг. Чи ер нь юунд юмыг дан өрөөсөн талаас нь хардаг хүн бэ? Би дурлалыг хэлж байна. Дурлалын нөгөө талаас харвал тийм ч муу юм биш шүү. Жаргаж байснаа сана. Чи чихэнд чийр болтол ярьсан даг гэсэнд Александр гар занган,

	— Пээ, битгий дурсаарай, битгий дурсаарай! Та ч яах вэ хайртай хүүхэндээ итгэдэг хүн, ингэж ярих нь сайхан байгаа биз. Та өөрөө над шиг болбол яах бол, үзэх сэн гэсэнд,

	— Яах бол ий? Үйлдвэр дээрээ очиж сэтгэлээ сэргээнэ. Маргааш хамт очихгүй юу? гэхэд нь Александр уйтгартайгаар,

	— Та бид хоёр хэзээ ч яриа таарахгүй юм байна. Амьдралыг үзэх таны үзэл намайг тайвшруулах байтугай амьдралд дургүй болгож байна. Сэтгэл гуньхарч дотор минь хүйт оргиж байна. Одоо болтол энэ хүйтнээс дурлал намайг аварч байсан юм. Дурлал байхгүй болохоор зүрх шимширч аймаар, уйтгартай болчихлоо гээд,

	— Ажил хий гэхэд нь

	— Энэ бүхэн үнэн. Та болоод тан шиг улс ингэж ярьдаг байна. Та ерөөс сэтгэл догдлохыг мэддэггүй төрөлхийн хүйтэн дотортой хүн юм гэхэд нь

	— Чи өөрийгөө сүрхий халуун дотортой хүн гэж бодож байна уу? Өчигдөрхөн баярласандаа нисэх шахаад байснаа яльгүй жаахан юм болоход зовлон даалгүй байж... гэсэнд

	— Та төмөр замаар яваа уурын тэрэг шиг жигдхэн торох юмгүй тайвуухан бодож сэтгэж ярих юм... гэж Александр мөчөөгөө өгөлгүй хичээн сулхан хэлэхэд,

	— Муу биш байх аа. Чам шиг замаас холбирч, нүхэнд уначаад босож чадахгүй байснаас дээр биз дээ. Хөөрхий гэнэ! Энэ чинь учиртай зохиосон үг юм шүү. Хүн гэдэг чинь сэтгэлээ барьж чаддаг болохоор адгууснаас ялгаатай юм. Адгуус ч гэсэн гашуудаж үхсэн байдаг. Нохой эзнийхээ булшин дээр гашуудаж үхсэн эзэнтэйгээ олон жил уулзаагүй байснаа гэнэт уулзаад баярласандаа бахардаж үхсэн явдал байдаг. Үүний гавьяа нь юу байх вэ дээ? Тэгэхэд чи өөрийгөө олноос онцгой, дээд зэргийн амьтан, ер бишийн хүн шиг бодсон байна... гэж Петр Иваныч ярьж байснаа, дүүгээ хараад гэнэт зогсож,

	— Хүүе яав аа? Чи чинь уйлж байна уу? гэж асуугаад царай нь барайж, чухамдаа улайжээ.

	Александр дуугарсангүй. Ахынхаа учирлаж хэлсэн сүүлчийн үгэнд хариу хэлэх аргагүй мухардсан боловч гүн уйтгарт бодлоос салж чадахгүй байжээ. Аз жаргалаа алдлаа, хайрт амрагийг нь одоо өөр хүн... гэж бодохоос хацар дээгүүр нь нулимс бөмбөрөн урсана.

	— Аа-яа-яа! Ичээч! Чи чинь эр хүн шүү дээ! Бурхан зүг ядаж миний дэргэд битгий уйлаач! гэж Петр Иванычийг хэлэхэд Александр эхэр татан,

	— Ах минь, та залуу насаа сана л даа. Тавилангаар хүнд учирсан туйлын гашуун доромжлолыг та хэнэггүй тайван тэсэж өнгөрүүлж байсан гэж үү? Бүтэн жил хагас, дүүрэн жаргал эдэлж байснаа гэнэт юу ч үгүй хоосон болгох гэж! Тийм үнэнч цайлган байснаа залилж дуугаа хураагаад, хүйтэн хөндий болчих гэж! Аяа! Үүнээс илүү зовлон байдаг болов уу? Хүнийг «сэтгэл нь хувирчээ» гэж хэлэхэд амархан. Өөрөө биеэр үзэхэд ямар байх вэ? Тэрний минь зан яасан их хувирав аа? Гүн ирнэ гэж яасан их гоёж гангалдаг болов оо? Намайг очихоор царай нь зэвхийрч, дуугарч ядаад худал хэлээд... ээ чааваас... гээд нулимс асгаруулан уйлав. 

	Тэгээд үргэлжлүүлэн:

	— Тэр хүүхнийг аргагүйд хавчигдаж тийм болсон юм гэж сэтгэлээ хуурах юм үлдсэн ч болоосой... эсвэл тэр хүүхэн үхсэн ч болоосой... тэгвэл арай амар байх сан. Гэтэл үгүй шүү... Өөр хүнтэй тоогүй еэ? Тэсэшгүй еэ! Булаасан этгээдээс түүнийгээ салгаж авах арга ч алга. Та миний гарыг мухарлаж орхилоо. Би яах вэ? Заагаад өгөөч! Дотор бачимдаж, элэг эмтэрч байна... Шаналж зовж үхэх нь би амиа хорлоно гээд ширээ тохойлдон толгойгоо тэврээд орилов.

	Петр Иваныч аргаа барсан янзтай тасалгаа дотуур хоёр гурав холхисноо Александрын дэргэд очиж, яахыг мэдэхгүй хуйхаа маажаад, аль болох ялдамхан дуугаар,

	— Александр аа, дарс уу л даа. Нэмэр болж юу магад гэв.

	Александр юу ч хэлсэнгүй, мөр, толгой нь чичирхийлэн мэгшиж уйлаад байхаар нь Петр Иваныч хөмсөг зангидан, толгой сэгсрээд тасалгаанаас гарчээ. Тэгээд эхнэртээ:

	— Александрыг яадаг бил ээ? Миний өрөөнд орилоод байна. Намайг хөөсөн. Би бүр цөхрөнгөө барлаа гэсэнд эхнэр нь,

	— Чи тэр чигт нь орхичхоод ирэв үү? Хөөрхий зайлуул. Аль вэ би очъё гэхэд,

	— Нэмэргүй дээ. Энэ угаас ийм зантай хүн. Нагац эгчийгээ дуурайсан хүн байна. Эгч нь гэж яг ийм уйланхай амьтан байдаг юм. Би зөндөө ятгалаа гэсэнд,

	— Ердөө л ятгаа юу? гэхэд нь

	— Бүр итгүүлсэн. Миний хэлснийг зөвшөөрч байна лээ гэхэд,

	— Тэгсэн байж таарна. Чи их ухаантай бас зальтай хүн гэж эхнэрийгээ хэлэхэд,

	— Яамай л даа. Тийм бол хэрэгтэй юм болгон байх шив гэсэнд

	— Тийм шиг. Тэгсэн хэр нь цаадах чинь уйлаад байгаа юм биз дээ гэхэд,

	— Миний буруу биш. Би тайтгаруулах гэж оролдохоороо нэг боллоо гэсэнд,

	— Чи чухам яаж оролдов? гэхэд нь

	— Чамлалтгүй амаа хаттал бүтэн цаг ярилаа... дурлалын хамаг онолыг алган дээр тавьсан юм шиг дэлгэлээ... Мөнгө ч өгч үзлээ, архи, хоолоор дайлах ч гэж үзлээ гэсэнд,

	— Тэгсэн хэр нь уйлаад байна уу? гэхэд нь

	— Орилоод байна. Сүүл сүүлдээ бүүр дордлоо гэсэнд,

	— Хачин юм даа? Аль вэ, би очоод үзье. Чи тэр хооронд шинэ аргаа бодож бай гэхэд нь,

	— Юу гэнэ ээ? гэтэл эхнэр нь яах ийхийн завдгүй гараад явчихжээ.

	Александр бодол болон сууж байтал нэг хүн мөрөнд нь аяархан хүрэхэд, толгойгоо өндийлгөсөнд гэрийн хөнгөн хувцастай, à la Finoise19 оройвчтой залуу сайхан хүүхэн өмнө нь зогсож байгааг хараад,

	— Ma tante!20 гэж дуу алдав.

	Тэр эмэгтэй дэргэд нь суугаад, бүсгүйчүүлийн хаана нэг хардаг дөлгөөн харцаар Александрыг ширтэж байснаа алчуур гаргаж, нулимсыг нь арчиж өгөөд, духан дээр нь үнссэнд, Александр эгчийнхээ гарыг үнсэв.

	Тэр хоёр удтал ярилцжээ.

	Александр цаг хэртэй болоод дүнсгэр ч гэсэн инээмсэглэсээр гарч одов. Олон шөнө нойргүй хоносон бол тэр шөнө анх тайван нойрсжээ. Залуу эмэгтэйг унтлагын өрөөнд уйлж бүлцийсэн нүдтэй орж ирэхэд Петр Иваныч хэдийнээ хурхирч байжээ.

	 

	ЖИРИЙН НЭГ ЯВДАЛ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	
1967 оны хэвлэлийн Хэвлэн нийтлэлийн мэдээлэл

	И. А. ГОНЧАРОВ

	 

	ЖИРИЙН НЭГ ЯВДАЛ

	роман

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	Улаанбаатар

	1967

	 

	Орчуулсан П. Чойжил 

	Редактор Ц. Хасбаатар

	 

	Техник редактор Б. Лхамсүрэн 

	Хянагч Н. Буянжаргал

	 

	1966 оны 12-р сарын 25-нд өрөлтөд оруулж, 

	1967 оны 4-р сарын 20-нд хэвлэлтэд шилжүүлж 

	 

	15 000 ширхэг хэвлэв. 

	 

	Цаасны хэмжээ 84X108 1/32

	Хэв хуудас 11 

	хэв нэгж хуудас 18,48 

	тооцооны хуудас 18,1 

	 

	Зах № 479.

	 

	Үнэ 4 тө 60 мө

	 

	Сүхбаатарын нэрэмжит Хэвлэлийн Комбинат. 

	Улаанбаатар, Сүхбаатарын талбай - 2.

	
Заметки

		[←1]
	 Буурьтай хүн (франц)




	[←2]
	 Гэртээ ганцаар гэсэн Франц үг




	[←3]
	 А. С. Пушкиний «Зэс морьтон» гэдэг найраглалын баатар




	[←4]
	 А. С. Пушкиний «Чөтгөр» гэдэг шүлгийг хэлжээ




	[←5]
	 А. С. Пушкиний «К...-д» гэдэг шүлгээс




	[←6]
	 Бархасвад




	[←7]
	 Буд гараг




	[←8]
	 «Халуун ч биш, хүйтэн ч биш» гэсэн франц үг




	[←9]
	 Хоолны нэрс (Франц)




	[←10]
	 францаар ээж гэсэн үг




	[←11]
	 Францын зохиолч Ф. Сульегийн (1800—1847) бичсэн «Шулмын дуртгал» гэдэг адал балмад үйл явдалтай роман




	[←12]
	 А. С. Грибоедовын «Оюунаас гаслан» гэдэг зохиолоос




	[←13]
	 «Сарьс» гэж Оноре де Бальзакийн роман




	[←14]
	 А. С. Пушкиний «Евгений Онегин» зохиолоос




	[←15]
	 Юун жигтэй юм бэ? гэсэн утгатай франц үг




	[←16]
	 үхлийг санагдуулах (лат.)




	[←17]
	 А. С. Пушкиний «Жанжаа» гэдэг шүлгээс




	[←18]
	 Ялдамд гэсэн франц үг




	[←19]
	 Фин маягийн (франц)




	[←20]
	 Эгчээ! (франц)

